
	БЭЛТРЭГ ДОРЖ

	 

	“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн 
“МОНГОЛ ТУУЖ” номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Бөхийн БААСТ

	 

	БЭЛТРЭГ ДОРЖ

	 

	...Орчин тойрны бух хяр толгод, нуга талыг хөнгөхөн цэвэрхэн гишгэдлээр зогсоо зайгүй хэрэн сүлжсэн мөрийг хэрэв хүн ялган салгаж чаддаг сан бол түүний өмнө хэрмэл тэнэмэл араатны бүхэл бүтэн амьдралын нэргүй тууж нээгдэн харагдах сан билээ.

	Э. СЕТОН-ТОМПСОH

	 

	Багадаа нутгийн олны дунд шоохойн Дорж гэдэг өхөөр нэртэй байгаад сүүлд цэцэг өвчнөөр өвдөж зуун хурга шувууны өндөг шиг цоохор нүүртэй болсноороо цоохор Дорж, идэр залуудаа гэвэл чоно Дорж нэр олоод одоо гэвэл өдрийн ихэнхийг сууж бардаг болсон учраас суугаа цоохор нэр авах ёстой асан ч бэлтрэг Дорж нэрийг олсон алдарт анчин Доржтой учирч, түүний өнжин хонон хуучилж өгсөн ан гөрөөний нь хөгтэй жигтэй, аймаар баярламаар их түүхээс зөвхөн чонотой холбоотой хэсгийг нь ялган авч энэхүү туужийг хэлхэн эвлүүлэв. Зохиогч энэ туужид Дорж амьдралдаа шоохойн, цоохор, чоно, суугаа гэх мэт олон «алдар» хэрхэн угсран хүлээж явсны тухай зарим газар зөвхөн мэр сэрхэн дурсах болно.

	 

	Оршил яриа

	 

	... Нас ахих тутам багын явдал сэтгэл санаанд улам улмаар тодрон ургахын учир юу вэ! Залуу насандаа сурдаг, өтлөхийн цагт ухаардаг гэдэг үг ихээхэн ухаантай үг бололтой. Насан турш нэг бодлын ан гөрөөний араас гүйж гэтэн, нөгөө бодлын араасаа ямагт араатан амьтанд гэтүүлж мяраалгасаар яваад өдий насанд хүрэхдээ ах чинь юу эс үзсэн гэж санана даа. Анчин хүн гэдэг үргэлж хөдөлж явж байх, тэгэхдээ дөрвөн зүг найман зовхист хараа тавьж, чухамхүү хөл нүд хоёрын сайнд амьд ч явдаг, ашиг олз ч олдог, алдар нэр ч дуулдаг юм байна. Ингэж явсаар эцэст яадаг, юу болдог вэ гэвэл хөл нүд хоёроор л хамгийн түрүүнд суудаг бололтой. Гэвч хөл нүд хоёр бол ухаан биш юм. Хөл нүд хоёрын сайнд хийж ч явсан, хийсгэж ч явсан бүхэн минь одоо харин ухаан санаанд минь тов тодхон санагдаж, үзэгдэж байна. Тэр ч байтугай зарим учрал тохиолдол ердөө өчигдөр, уржигдар болсон юм шиг санагдахаар хийцгээе түрүү гээд гуягаа алгадаад босмоор санагдавч гэв гэнэтхэн хөл муутай болсноо бодчихоор л урам хугараад өөрийн эрхгүй газар шагайн нурмайх юм гээч. Насаараа, хээрээр гэр хийж өссөн эр хүн хөлгүй болно гэдэг дальгүй болсон шувуу л гэсэн үг юм. Торонд орсон шувуу яаж байж сууж ядан бухимдаж байхыг би харсаан. Одоо би бараг л тийм болох гээд байна. Ай даа, ингэж ч уулын буга шиг явснаа утуул- сан бурхи шиг болох ч гэж дээ... Би энэ муу хоёр хөлөө эмч домчоор аргалууллаа. Энд тэнд байдаг рашаан усанд орж лаг шавраар ч шавлаа. Цахилгаан зайтай хаданд ч очиж цохиулж үзлээ. Ер арга авдаггүй шүү. За яах вэ, аргагүй юм бол аргагүй л байдаг. Үнэндээ гэвэл ч надад гомдох ч юм алга. Аль уулын орой Дээр гараагүй гэх вэ, ёл давааг даваагүй гэх вэ. Хөлөө л хүрэх газраа хүрсэн би. Агная ч гэсэн ангаа агнасан би. Надад одоо нэг тийм амьтныг агнаагүйдээ сэтгэл дундуурхан байна ч гэж гомдох юм алга даа гэж бэлтрэг Дорж яриагаа эхэлсэн юм.

	Өвөлжин хөр цасанд дараастай байсан уулын нөмөр дулаан энгэр бэл, хаврын урь ороход хамгийн түрүүнд «нойрноосоо сэрдэг юм». Тийм энгэр бэлийн цас халтартан хөлөрч, тэгснээ хайлан сууж... тэгээд нэг харсан чинь горхилон муруй сарий оргиулан урсгаж эхлэхийг харахаараа хүн өөрийн эрхгүй санаа алддаг юм шүү. Энэ чинь одоо хээрийн хүний хэлээр ярьж байгаа зүйл шүү. Түүнээс биш, хавар хаана хамгийн түрүүн ирдэг вэ гэвэл ч хотынхон нэг янзаар, голынхон мөл нэг янзаар, говийнхон ч гэсэн бас нэг өөр өнгөөр хэлэх л дээ. Та бүхэн намайг хаанах нутгийн хүн болоод ингэж номчирхоод байна вэ гэж асууж магад аа. Би бол хадтай уултай, модтой устай хангай нутгийн хүн шүү.

	За тэгээд хар бор ажилтай ааг амьсгаагүй ноцолдсон хүний нүүр лүү усан хөлс махир тахир мөр татуулан урсах мэт цасны ус горхилон урсаж эхлэх сониндоо сонин. Амьдрал гэдэг хүний яагаад ч ажиглаж бардаггүй юмны нэг дээ. Түүнтэй адил цасны хайлах, горхи урсах... тэгсээр цас ч үгүй, цасны ус ч үгүй болоод, энгэр бэл эгшин хатаж, хуучин жилийн хур өвс шарлах нь мөн тэр өнгөөрөө хөхрөх юм уу харлах, эсвэл цайран харагдах нь мөн тэр өнгөөрөө харагдаж эхлэхийг нь хүн нэг ч их аждаг гэж үү дээ. Ээ дээ үгүй л болов уу даа. Хүн тэгж байгаад урьд хожид үзэж хараагүй юмыг үзэж харахдаа жигтэй сонор соргог атлаа үзэж харсаар ч гэдэг юм уу, эргэн тойрон байнга байгаа юм нь эргэх дөрвөн улирлын эрхэнд яаж улирч хувьсаж байдгийг тэр бүр нарийн нягт ажиж сонжиж чаддаг гэж үү дээ. Хай мэдэхгүй. Чаддаг нэг нь л чаддаг байх... . .

	Тэгээд хаврын эгшин хатсан энгэр бэлийн амьдралыг хэн залгаж авдаг вэ? Тийм энгэр бэлийн хул шар өвс хонгорцог доогуур хамгийн түрүүнд том жижиг арвагар хөх аалз хорхой л залгаж авдаг биш үү. Тэд хаанаас гарч ирдэг вэ? Чухам хаа бүхнээс гарч ирнэ дээ. Дөнгөж чийг нь эгшсэн овоо шороо, шоргоолжны хөвсгөр бут, аргал хоргол, хад модны доороос л гарч ирнэ. Шоргоолжны бутыг бууны ам шиг цэв цэвэрхэн цоо өрөмдөөд гарч ирж буй өнгө бүрийн аалзыг та бүхэн ажсан биз ээ. Аалз чинь цагийн сайханд шоргоолжны дайсан мөн боловч хүйтэн сэрүү унаад ирэхээр шоргоолжныхоо үүрт нөмөр хорго эрж өвөлждөг амьтан шүү дээ. Амьтны амьдрал гэдэг ажиж мэдсэн хүндээ тэр тэр бүрээрээ их сонин үлгэр түүх юм шүү, дүү минь! Аалзны дараа шоргоолж ч гарчихсан, эрвээхэй ч нисэлдчихсэн... тэгээд нэг мэдсэн чинь зөгийнүүд дүнгэнэлдэж байдаг биз дээ. Ингээд л нэг мэдэхэд байгаль ертөнц тэр аяараа нойрноосоо сэрж, нэг алхам газрын хөрсөнд нэрийг нь мэдэх, үл мэдэх, нүдэнд үзэгдэх, үл үзэгдэх, ашигтай ашиггүй, хортой хоргүй өч төчнөөн амьтан арваганаж язганаж байдаг биш үү.

	...Хэрэв хүн өвөл цасан дээр гаргасан амьтны зай завсаргүй хэрэн сүлжсэн түг түмэн эрээн цоохор мөрийг танин мэдэж, ойлгон ухаарч чаддаг сан бол түүний дотроос хэрцгий догшин дайсантай бэрхтэй хатуу тулаан хийж амь биеэ ирсэн алдсан буюу аль эсвэл ялж дийлэн гарсан тэр тэр амьтдын тухай нэн сонирхолтой буюу сургамжтай үлгэр түүх өч төчнөөнийг хүүрнэн хуучилж чадахгүй гэж үү?

	Идэр залуудаа би чоно Дорж нэрийг олсон хүн. Гэвч яагаад чоно Дорж, яагаад бэлтрэг Дорж нэр олсноо сүүлд аандаа өгүүлэх юм газар даа. Түүнд яараад яах вэ! Харин би бас цоохор чөтгөр нэрийг зүүж явлаа. Хар багаасаа сонирхож сурсан эрдэм маань анч намнаач болохоор зүгээр л тийм ийм анчин гэхгүй заавал юунд цоохор чөтгөр гэв ээ? гэвэл энэ бас их учиртай. Би залуу дүүд чөтгөр нэр авснаа заавал хэлж өгнө өө. За цоохор гэдэг үгийн хувьд ярих юм алга аа. Би өвчний эрхээр л цоохор болсон хүн. Тэмээнээс тэмдэгтэй, ямаанаас янзтай ийм тэмдгээр минь хүмүүс алдар хайрласанд би гомддоггүй юм. Харин чөтгөр гэдэг алдар ч тэр бүр хүнд олдохгүй л дээ. Чөтгөр гэдэгт сайн ч утга бий, муу ч утга бий. Миний чөтгөр гэдэг нь сайн утгатай юм. Нутгийн хүн ардын дотроос, тэр дундаа ямар ч алдар цуутай анчин гөрөөчин хүнийг хүртэл бараагүй даваагүй юмыг ёстой чөтгөр шиг овтой зальтай хийсэн болохоор тэр чөтгөр нэрийг би авлаа шүү дээ. Миний багад манай нутагт Адъяабазар гэдэг их баян хүн байв. Тэр баян нэгэн удаа модон дотор явж байгаад огт санамсаргүй бургасны мөчирт өрөөсөн нүдээ ширвүүлээд тэр нүд нь өвдсөөр сүүлдээ цагаа унажээ. Нүдэнд унасан цагааг анагаах гээд элдэв эмч оточ нар аргалаад огт арга авсангүй. Уг нь нүдэнд унасан зарим цагааг аргалчхаж болдог л шүү дээ. За ингээд Адъяабазар баяны нүд эдгэрэхээс өнгөрөөд байтад газрын холоос гарсан нэгэн алдартай оточ хүрч ирэв. Тэр оточ Адъяабазар баяны нүдийг үзээд «Энэ нүд эдгэрч мэдэх ганцхан эм дом байна. Тэр нь юу вэ гэвэл хон хэрээг урхи тороор биш улаан гараараа амьдаар нь бариад бархируулан зовоож халуун нулимсыг нь дусаавал л нэг эдгэрч мэднэ. Өөр ямар ч арга мэх байхгүй» гэжээ.

	Энэ үгийг сонсоод Адъяабазар баян, нутгийн олон анч гөрөөч, аргатай чаргатай хүмүүст зар гаргалаа. Хон хэрээ шувууг улаан гараараа барьж өгсөн хүнд хурдан гэвэл хурдан, жороо гэвэл жороо, аль хүссэн нэг сайн морийг нь тугалтай үнээ, унагатай гүү, ботготой ингэ, хургатай хонь, ишигтэй ямааны хамт өгнө гэлээ. За ингээд олон хүн хон хэрээний араас явлаа. Тэгсэн чинь цагтаа тулахаар баригддаг шувуу бас биш юмаа тэр чинь. Сайхан дөхөж очоод л алдчих юм. Заримдаа ч бүр дөнгөж далавчинд нь хурууны үзүүр шүргэх шахам ойртож очоод ч алдчих юм. Хон хэрээний араас явсан хүмүүсийн ихэнх нь цуцлаа, буцлаа. Бич мөн их үзлээ. Мөн ч буцвал буцахаар, цуцвал цуцахаар боллоо. Сүүлд нь арга ухаан сийлэхээр шийдлээ. Хон хэрээ суух аятай газар олж, тэнд элдэв улай мах хаях хэрэгтэй. Тэгэхдээ шүүрээд аваад явчих биш, газар дээр нь тоншоод ноцолдоод байхаар тийм мах улай хаях. Тэр газар маань аль нэг талаасаа хүн мөлхөөд хүрэхэд хон хэрээнд харагдахгүй байх... Ингэж л нэг аргалж болбол болохоор санагдаад газраа эрж оллоо. Өвлийн хүйтэн цагт анир чимээ ихтэй хэцүү юм. Өөрийнхөө мөлхөж очих талынхаа газрыг анир чимээгүй болгох гэж цасыг нь цэвэрлэж үзэв. Өвс мөвс, элдэв эсгий навтас ч хаяж үзэв. Өтөг бууц, үнс ч асгаж үзэв. Хон хэрээ даахгүй улай мах хаяад түүн дээрээ хар хэрээ суулгаж туршиж үзэв. Барьж болж байна. Хар хэрээ ч хон хээг бодвол маанаг боольхой гайхал юм. Хон хэрээ гэдэг жигтэйхэн сонор сэргэг шувуу юм. Хэдий үед дээр вэ? гэвэл өглөө эртээр зүгээр юм шиг... Хэд хэдэн өглөө туршаад үзэв. Шөнө өлөн ховдог хоносон амьтан өглөө бэлэн зууш дээр буух суух дуртай байх юм. Өөрийнхөө мууд эхлээд бас ч шууд бариад авч чадахгүй хэд хэд алдаж баларч байгаад нэг өглөө бариад авлаа даа. Адъяабазар баяныхаас манайх тийм хол ч бус байв. Хон хэрээ барихаар явахдаа, унах морь бэлдүүлчихсэн байдаг байв. Тэгээд хэрээгээ торшуу юманд хийж аваад л давхичхав. Очлоо. Баян ч бөөн баяр л байна. За тэгээд л өнөөх хэрээгээ уурлуулан бархируулж халуун нулимсыг нь баяныхаа нүдэнд дусаахаасаа урьд тэр хүнийхээ нүдийг нь сох тоншуулчих гээд болдоггүй ээ! Ёстой л барихаас бэрхтэй юм тэгэхэд л гарлаа... Үгүй яах вэ, хүн гэдэг аргатай ухаантай юм чинь арга оллоо. Хон хэрээ ч уурлаж бархирах ч гэх үү зовж шаналахаараа барагдахгүй ч их нулимстай, халуун ч нулимстай байдаг юм санж. Нэг биш хэдэн хэрээ барьж халуун нулимсыг нь дусаалаа. Санаа ч юм уу, заяа ч юм уу бүү мэд. Баяны нүдний цагаа ариллаа. Хэдэн жилдээ л зүгээр байснаа сүүлд нэг жил тэр нүд нь зүв зүгээр байж байгаад гэнэтхэн юм харахаа байчихсан шүү дээ. Тэр нь чухам юунаас болсныг хэн ч мэдсэнгүй. Нэгэнт болохгүй болсон юм бол яагаад ч хэрэг байдаггүй шүү дээ. Миний хөлөөр жишээлээд бод л доо. Адъяабазар баяны нүд ч гэсэн мөн тэгж л юм харахгүй болох цаг нь болсон юм байлгүй. Тэгээд л өнгөрсөн шүү дээ. Харин би тэр баянд хон хэрээ барьж өгсний шанд өнөөх их амласан зүйлийг нь аваагүй. Уг нь ч зайлуул тус болсон хойно ав л гэлээ. Гөрөөчин хүнд хөлөг хэрэгтэй, анчин хүнд гутал хэрэгтэй хойно доо ганц чөдрийн номхон морь авч хэдэн жил уул хаданд хөл дүүжилж байгаад сүүлд нь тогоогоо тосолсон доо. За тэр чөтгөр гэдэг нэрийг ингэж олсон учиртай юм даа гэж бэлтрэг Дорж өгүүллээ.

	Ан гөрөө авлах намнахдаа төдийгүй, амьдаар барихдаа хүртэл албин чөтгөр аятай ид шидтэй хүн, бардамнах нь биш, тэр цагт миний л үе тэнгийнхэн дотор намайг гүйцэх нь байгаагүй болохоор би чөтгөр нэр ололгүй ч яах вэ дээ. Би ганцхан хон хэрээг улаан гараараа бариад зогсоогүй цааш нь яривал зөндөө л өнгийн хангайн юм ярих байна. Нарийн ширийн юм яриад байвал ч ёстой л чулуунаас бусдыг идэж; чононоос бусдыг нь уналаа даа... Ингэсхийгээд элдэв юм бурахаа болих уу даа... гээд бэлтрэг Дорж зөвхөн гуч дөчин жил чонотой хөөцөлдөхдөө Ямар сонин хачин учрал тохиол үзэж явснаа ярих гэлээ. Өчнөөн жил хөдөө гадаа тэнэхдээ ийм сонин анчинтай нэг ч удаа учирч яваагүй болохоор бэлтрэг Доржоос ердөө л чонын тухай сонсож аваад орхих нь сэтгэлд нэг л төдгүй санагдаад, би өөрийнхөө тухай ч учирлан ярив. Өөрийнх нь тухай ядахдаа дуулж сонссоныхоо хэрээр ном бичигт тэмдэглээд олны сонорт хүргэж орхивол та мөнхөрч, таны нэрийг үр ач чинь хэдэн үед дурсан санаж бахдан баярлаж явах болно. Үүнээс хойш манайд тантай адилхан анчин ч ховор гарна. Танд тохиолдсон тэр тохиолдлууд ч тэр бүр анчин гөрөөчин хүмүүст тохиолдохгүй болно. Яагаад вэ гэвэл одоо манайд урьдынх шиг тийм их чоно байхгүй болжээ. Одоо байгаа чоноо агнах юмаа гэхэд урьдын тантай адилхан тэгж зовж зүдэхгүй агнаж орхино шүү дээ. Одоо чинь бид хүчтэй, аргатай зэр зэвсэг гэдэг ч хурдан, цэцэн, олон янз боллоо шүү дээ гэх мэтээр баахан зүйл учирласанд бэлтрэг Дорж:

	— За за, чиний хэлснээр больё. Чи л эцэхгүй, цуцахгүй юм бол шал баларсан завхарсан юм гэхгүй бол, би анх яаж анд хорхойтой болсноосоо эхлээд бэлтрэг Дорж нэрийг яаж авснаа хүртэл цөмийг нь хуучилж өгье гээд ёстой л тууль хайлах шиг урсгаж гарах нь тэр. Ер нь Дорж их ч ой ухаантай, ярьж хөөрөхдөө ч жигтэнхэн наргиа хөгжөөнтэйг нь би бахдаад барахгүй юм билээ. Доржийн бас нэг сайхан тал нь гэвэл их даруу төвшин хүн юм. Ярьж хөөрч буй зүйлээ яг чин үнэнээр нь өгүүлнэ. Ямар ч давс, хачир нэмэх чимэх дургүй хүн юм. Үнэндээ ч ийм амьд үнэн түүхэнд хачир нэмэх ахул гутахаас биш гойд сайхан ч болох эрхгүй юм даа.

	 


Нэг. Үзээгүй юмаа үзсэн нь

	 

	Өлөн чоно үмх маханд ул цадна 

	(Анчны үг)

	 

	Должин эмээ долоон настай өргөмөл хүү Доржийгоо хаа байсан Хасар-Хайрхан уулын өвөр лүү өвлийнхөө идэш төхөөрч ирэхээр явж байгаа нэг хотын өвгөн Өлзийг дагуулан холын нэг хамаатных руугаа явуулжээ. Өлзий өвгөн хоёр шар хөллөөд гарахдаа хоёр хоногийн дотор уужуухан багтаад ирэхээр явжээ. Ер нь ч Өлзий өвгөний хувьд гэвэл олон жил тэгж идэшнийхээ малд явж сурсан, яг хоёр хоногтоо багтаад л ирдэг байж. Харин бяцхан Доржийн хувьд гэвэл тэр нь амьдралдаа анх удаа намрын сүүлч, өвлийн эхээр хүн дагаж алс холын замд хүнс хоолондоо явж байгаа нь энэ билээ. Доржид аав ээж гэж түүний мэдэхийнх байсангүй. Уг нь ч байсан л байна. Тэр бүхний тухай энд ухчилж хуучлах гэхээр туужийн маань гол шугамыг булаацалдсан бас нэг урт үлгэр болох гээд байхаар нь огт дурсахгүй өнгөрөхөөр шийдэв. Должин эмээ, Өлзий өвгөн хоёр хоёулаа Баавай баяны үхэрчин юм. Ялгаа нь гэвэл Должин эмээ тэр баяны ээлжгүй саальчин Өлзий өвгөн бол тэр баяны олон зуун үхрийг дугараагүй хариулдаг үхэрчин юм. Должин эмээ багадаа аав, ээжтэй, залуудаа хань нөхөртэй явжээ. Тэр бүхний нь тухай энд бас хуучлахыг больё. Должин эмээ залуудаа эр нөхөрт гарч эм хүний зол жаргал эдэлсэн авч үр хүүхэд тээж, төрүүлж эх хүний зол жаргал эдэлж үзээгүй юм санжээ. Тэр учраас нас нэлээд дээр гарсан хойноо Доржийг нэг настай нялх үстэй байхад нь үрчилж авч өргөмөл эхийн «үүрэг гүйцэтгэжээ». Гэвч Должин хүний улаан ангаахай шиг үрийг аваад хүн болгож авах гэж тэр цагт ёстой амь сүнсээ тавьжээ. Тэгснээрээ ч цагийн хатууд Доржийг үнэрлэх үрээ хийж авч чаджээ. «Төрүүлээгүй үрдээ ийм элэгтэй байгаа эм хүн, төрүүлсэн үртэй болбол тэнгэрийн нарыг тэвэрсэн мэт тийм их хайр халамж тавих байсан байх даа» гэж нутгийнхан нь Должингийн тухайд ярьдаг байжээ. Должин тэгээд Доржийг хүний зэрэгтэй болгох гэж мэрийж мэтгэсээр өдий хүрчээ. Доржийг чухам л долоон нас хүртэл нь чанга баривал хагарчих бий, хатуухан шиг үг хэлбэл гомдчих бий гэж хайрлаж халамжилсаар өдий хүргэжээ.

	Өдөр бүр нүдэн өмнө наран ч болж мандан, саран ч болж урган, цэцэг ч болж дэлгэрэн, ангаахай дэгдээхэй ч болон жиргэж байдаг хөөрхөн шоохгор хүүгээ гэв гэнэтхэн холхон юманд явуулчихсан хойноо Должингийн сэтгэл зовж эхэлжээ. Үнэндээ ч зоволгүй яах вэ! Нэгд, хүүгийнхээ хөрслөг бор царай, хоёр хар нүдийг харалгүй хонгор хөөрхөн дууг нь сонсолгүй гурав хоноход хүрвэл бөөн уйтгар байлгүй яах вэ. Хоёрт гэвэл, хоёрхон хоноод ирэх учиртай хүү нь гурав дахь хоногтоо алга болжээ. Гуравт гэвэл, цагийн толгой цаашаа харж цасны толгой наашаа харах харахдаа нэлээн яггүй харчхаад байгаа цаг байна. Ойрмог хэд дахин цас орж, тэр бүхний дараа хүйтний эрч улам улмаар нэмж чангарсаар одоо нэгэнт ес эхэлсэн мэт хүйтэн болсон учир Должин эмээ шоохгор бор хүүгээ даарч бээрч яваа болов уу ч гэж сэтгэл зовно. Үгүй бол Өлзий өвгөн нь бие ядруухан яваа тул зам гудаст өвдөж зовж муу хүүг минь сандаргаж явна уу гэж ч сэтгэл зовно. Заримдаа өвгөн хүү хоёр унаа шараа алдаж гээж орхино юм болов уу гэж зовно. Гэтэл унаа шараа алдаж тэрэг чарганаасаа салсан бол тэр хоёр шар заавал ижилдээ гүйж ирэх ёстой. Тэгэхээр унаа шараа алдаж гээгээгүй, өөр л учир ургав гэж өнгийн юм бодов. «Өвгөн хүү хоёр, гурав дахь хоногтоо ирэхгүй болох нь шив дээ. Араас нь явж үздэг юм бил үү?» гэж Баавайгийнханд хэлсэнд «Орой болтол харзная. Тэгээд ирэхгүй бол хүн явуулъя. Энэ ч нээрээ нэг жиг ургалаа. Ёстой л зөнөг тэнэг хоёр амьтан яваа юм чинь яаж ч мунгинаж явж мэдэшгүй» гэж Баавай өгүүлжээ. «Ганц бор хүүгээ хар бор ажил төрөлд огтхон ч явуулж үзээгүй явуулах ч нас болоогүй байхад энэ хар хүйтнээр ингэж газрын холд цөлөх гэж байх уу. Өөрийн минь бие улцайж улбайгаад, яах ч гэж байгаа нь мэдэгдэхгүй болохоор нь ханиад томуу хүрсэн байгаад замд даамжирч орхих болов уу гэхдээ л Өлзий өвгөнийг орь ганцаарыг нь явуулснаас хоёрын хоёр хүн юм байна. Нэг нэгэндээ ядахдаа үг хэлээр ч гэсэн нэмэр жийрэг болог доо гэхдээ л муу хүүгээ явуулчихсан чинь ганц буруутлаа» гэж Должин эмээ заримдаа дотроо халаглав.

	«Ээж ээ, хүү нь удахгүй найм хүрнэ. Би ийм сайхан дулаан дээлтэй, шинэхэн лоовуузтай, бойтог гуталтай юм чинь даарах бээрэх гэж үгүй шүү дээ. Өлзий өвөөтэй яваад ирье» гэж хүү минь ядахдаа арван нас хүрсэн юм шиг хоргоогоод байхаар нь би ч гэж би юм даа, уулга алдан за тэг, тэг гэж орхидог нь ч юу вэ дээ» гэж Должин эмээ заримдаа өөрийгөө зэмлэв. Зарим хүн Должин эмээг долоохон настай жаалаа энэ хар хүйтнээр тэр газрын холд явуулдаг нь ч юу вэ гэж бодож болох юм. Гэвч юманд нарийн учир байдаг шүү. Хүүхдийг долоон нас хүртэл нь эрхлүүлэх, энхрийлэх хэрэгтэй. Энэ бол эх эцэг, үр хүүхдийн хоорондын нандин хайр халамжийн хамгийн тунгалаг ариухан үе юм. Эх эцэг, үр хүүхэд харилцан нэгийгээ энхрийлэн хайрлах хайрын оргил үе юм. За тэгтэл хүүхэд бол дандаа хүүхэд байдаггүй. Эх эцэг ч гэсэн энх мөнх зүйл биш учраас үр хүүхдээ эцэг эх хүн долоон наснаас нь эхлэн амьдралын хар бор өнгө үзүүлж хатуу ширүүн талтай нь нүүрэлдүүлж эхэлдэг шүү дээ. Хүн болох багаасаа хүлэг бол унаганаасаа гэдэг үгийн учир үүнд байдаг. Энэ талаас нь үзвэл Должин эмээ. Доржийнхоо араас нэг их сэтгэл дэнслэхийн хэрэггүй ч юм шиг.

	Хасар-Хайрханы өвөр лүү нутагладаг хойдын ганц хамаатныхан нь Должин эмээд жилийн жилд идшийг нь нийлүүлдэг болохоор Должин эмээгийн хүүгээ тийш нь явуулсан нь буруу ч биш л дээ. Должин эмээ амьдралынхаа сүүлийн гучин жилийг одоогийн энэ Баавай баяны хаяанд өнгөрүүлж байгаа болохоор нэг бодлын эдний зарц ч юм шиг, нөгөө бодлын эд нэг нэгнийхээ хаяаг түшихгүй хаашаа ч одох газаргүй болчихсон юм шиг айлууд ажээ. Должин эмээ баяны үхэртэй цуг бэлчдэг саалийн хоёр үнээтэй, жилийн дөрвөн улиралд сэлгээгүй хөл дүүжилдэг чөдрийн ганц цавьдар морьтой, хүү Доржтойгоо тулганыхаа хоёр талд суухад дүүрэн хүн суугаа юм шиг харагддаг бумбагар бор гэртэй л хүн. Харин энэ нутаг хангай нутаг болохоор чоно нохой элбэгтэй учраас баяных ч гэсэн гунан шар шиг хэдэн сайхан хар нохойтой, Должин эмээгийнх ч гэсэн дориун хоёр хар нохойтой юм санжээ.

	Өвлийн богино шар өдөр, урт шөнө шигээ сунжирсаар өнгөрөв. Үүцээ авч ирэхээр явсан өвгөн хүү хоёр байдаггүй ээ! Хасар-Хайрханы өвөр лүү нутагладаг холын садан ганц айлынхан нь жилдээ нэг удаа цагаан сараар ирж золгохдоо ирэх жилийн чинь хүнсний үхрийг манайх өгнө гэж хэлдэг. Тэр ёсоор нь ч очиж өгөлцөж авалцсаар ирсэн амь зуулгыг нь үйлст энэ жил ингэж саад учрах гэж бас байдаг аа! Бээлийн чинээ хүүгийнхээ араас харанхуй болж, хүйтэн жавар цийлгэнэж эхлэхтэй зэрэг Должин эмээгийн зүрх өвдөөд байж сууж чадахаа болин номхон цавьдар морио дэмий л эмээллэж байтал Баавайнхан мэдэж Должин эмээг хориод Баавай өөрөө нэг залуу дагуулан мордохоор морь эмээллүүлж эхлэв. Тас харанхуй болж одод огторгуй дүүрэн зай завсаргүй гялалзан яралзаж байх үеэр баян, дагуул залуугийнхаа хамтаар мордтол хамаг ноход баруун өмнө зүг рүү гэв гэнэтхэн тун ч хачнаар хуцалдаж хошууран одох нь тэр. «Юу болох нь энэ вэ?! гэж хүмүүс гэр гэрээсээ гаран дуу шуу болтол шуугин одсон ноход хэд хэдээрээ араатан амьтантай амь өрөн ноцолдож үхэр орилох сонсогдов. Тэгснээ ноход ганганалдан амь дүйн ноцолдогч араатандаа мөн ч ноцуулан гасалж, гэтлээ үзэлцэгч араатнаа алдан хөөцөлдөж ахин гүйцэн авч уралцаж ноцолдох зэргээр хоёр гурван хэсэг л ер үзээгүй дуулаагүй сүртэй юм болсонд хотон дахь хонь ямаа майлан шуугьж, үхэр хотноосоо тэр зүг орилон гүйлдэж, адуу хэдийн тэр зүг унгалдаж шуугин хүрч энд тэнд азарга, омголон морьд юм хөөж өшиглөн, тангарах хачнаас хачин чимээ шуугиан харанхуй шөнийг цочроох нь тэр.

	— Идшиндээ явсан Өлзий өвгөн, өнөө муу Дорж хоёрыг маань чоно дагаж, таван сүнсийг нь тарааж гүйцээ бололтой...

	— Ноход мэдэж шуугьж хүрээгүй бол тэр хоёрыг маань чоно барих дөхсөн байх нь...

	— Зэрлэг өлсгөлөн чоно тэр хоёрыг өдөржин оройжин дагаад шөнө болж хот гэртээ дөхөөд ирэхээр нь дайрч довтлох гэсэн чимээгээр нь ноход маань сэдэв сэжиг авч тэднийхээ аминд орох шиг боллоо... Хэмээлцээд энэ л хотод байсан бүх хүн тэр зүг морьтой явган хошууран, хашхирч бархиран хүрч очжээ.

	Дархалсан азарга, омголон догшин олон морьтой их адууны араас унаа морьтой, бороохой шийдэмтэй хүмүүс уулгалан давхилдан ирэхүй чимээгээр ноходтой ноцолдож байсан чононууд сугарч амь зулан зугтах гэж эцсийн хүч мэх гарган ноцолдоход, араас эзэд нь ирэхэд улам зүрх зориг орсон ноход чонотой бүр ч бяр сүр заан уралцаж хоёр ч чоныг цадсан муур тоглож дамшигласан оготно шиг болгож нэг чоныг ноход элдэн хөөж оджээ. Нэг асар том чонотой Баавайн хамгийн сайн нохой зуурчхаад огт салахгүй болсныг Баавай харж нохойгоо өрөвдөн хайрлахдаа мориноос шууд буун харайж тэрхүү чонын улаан суга руу үйсэн иштэй урт хутгаа ганцхан дүрэн алав. Гэвч нохой нь алагдсан чононоос мөн үл салан түүнээс зуурсан хэвээр цасан дээр цус нөжөө цувуулан бөглөрч үхэх шахан гаслан хэвтэхүйд хүмүүс гэр орноосоо хувин хувингаар ус авчран цацаж байж алагдсан чононоос хөөрхий нохойгоо салгаж авлаа. Өнөөх алдран хулжсан чоно, хөөсөн нохдод арьс хөрсөө үе үе хуучуулан зулбан зугтсаар арай чүү амь мэнд зайлжээ. Тэрхүү заналт дайснаа барьж дарж чадаагүй буцаж ирсэн ноход нэг талаар эзэн хүмүүстээ бурууг хүлээх мэт ганганан гасалж, нөгөө талаар нэг чоно барьж чадаагүйдээ занан хорссон бололтой эргэн эргэн хуцалдаж, тэр зуураа их цаснаас шороотой цас үмхэлж байв.

	Хүмүүсийн хэлсэн нь үнэн байж. Өлзий өвгөн, Дорж хоёр хүнсний мах, идээ цагаа элдэв юм ачсан хоёр шараа хөтлөн явтал их үдээс хойш чоно анх хол харагдсанаа төдхөн дагаж эхэлжээ. Намар оройтсон цагийн өлсөж гуринхалсан чононд үнэндээ ч ийм их бэлэн зэлэн мах хаанаас олдох аж. Өвгөн Өлзий анх ганц чоно холхон харагдахад юм бодоогүй байж. Доржийг айж түвэг болох бий гээд юм ч дурссангүй байна. Үдээс хойших зам зуурд нэг ч айл байсангүй. Нэг ч хүн тохиолдсонгүй. Цаг ойртох тутам ганц чоно маань ойртох маягтай болжээ. Дахин нэг харахад чоно хоёр болжээ. Наран шингэхээр барахгүй улс амьтан унтахаас нааш гэртээ хүрэхгүй болохыг ч өвгөн мэджээ. Чоно дагахаар барахгүй, амь насанд аюул учруулж мэднэ гэдгийг өвгөн бас мэдлээ. Хоёр шарыг яаж ч шавхуурдаж хөөгөөд нэмэргүй нь бүр ч мэдээж. Үнэндээ ч холын замд шар шиг залхуутай атлаа яарч сандрах үед хяхаа хяслантай юм шиг явдалтай унаа өөр юу байдаг билээ дээ. Наран шингэх үед чоно гурав болов. Олон чоно юунаасаа айх вэ. Өвгөн, Дорж хоёрын шар тэргэнд ойрхон ч дагах болжээ. Чоно, хүний буу зэвсэгтэй зэвсэггүй буюу хэр зэргийн хүчин чадалтайг зам гудаст ганцхан хараад л мэднэ. Нэг мэдсэн чинь Дорж дагаж яваа чононуудыг харчихжээ. Нохой чоно хоёрыг Дорж сайн мэдэх тул.

	— Өвөө энэ олон чоно яах гэж биднийг нохой шиг дагаад байгаа юм бэ? гэв.

	— Бид хоёрын тээж яваа махны үнэрээр л тэгж байгаа юм...

	— Өвөө энэ чононууд чинь мах идэхээс биш, бид хоёрыг идэхгүй биз дээ?

	— Гайгүй байх аа...

	— Юу гайгүй гэж? Та яагаад бид хоёрыг идэхгүй гэж хэлэхгүй байгаа юм бэ?

	— Арай ч идэхгүй байлгүй

	— Та яагаад муу хар буугаа авсангүй гарав аа?

	— Хөгшин ах нь ийм юм болно гэж яаж мэдэх вэ.

	— Ядахдаа нохойныхоо нэгийг ч болтугай дагуулдаг байж. Тийм ээ?

	— Тэгдэг л байж...

	Үдшийн цагаан гэгээ татах үед чонын тоо дөрөв болжээ. Чононууд бүр ч айх эмээхийг огоорон сүүлийн тэргэнд бараг үүдэн хоймрын дайтай ойртон иржээ. Чоно дагаж буйг шарууд мэдээд явдлаа түргэсгэв. Шарууд байн байн шээс гоожуулж шүдээ хавиран цагаан хөөс цувуулж шуухиран, хоёр тал руугаа сэжсээр явна. Сүүлдээ шаруудын үргэх загнах нь нэмэгдсээр ирэв. Өлзий өвгөн Доржийгоо нэлээд түрүүн урд тэргэн дээрээ суулгасан аж. Дорж, бас нарийн хуйвтай шилбүүр бариад тас няс дуугарган байраа сүр нэмж явав. Харанхуй болох үед чононууд сүүлийн тэрэгний хоёр талд хоёр хоёроороо гарч урт улаан хэл унжуулан шогших ба заримдаа сүүлийн тэргэн доогуур шурган орж сугаран гарч харагдах болжээ. Шилбүүрийг байсхийн тас нясхийлгэхэд чононууд сээрийнхээ үсийг өрвийлгөөд арзайсан цагаан араа шүд дүүрсэн ам ангайн хамраа үрчлээтүүлэн эвхээд архирч айх боллоо. Чононуудын энэ байдлыг хараад Дорж уйлж чарлах гэх боллоо.

	— Хоёрын хоёр эр хүн яваа байж айж болохгүй шүү дээ. Чоно хүний айхыг мэдэх юм бол их тусгүй юм болно. Иймээс эр хүн гэдэг чинь эрээрээ, сүрээрээ хээрийн араатны сүр сүлдийг зайлуулах ёстой гэж Өлзий өвгөн бяцхан Доржийгоо том хүнд бодон зоригжуулж явлаа. Харанхуй болох тутам чононууд үе үе хоцрон «хурал зөвлөгөөн хийх аятан» хошуу амаа нийлүүлэн гийналдан гаслан зогсож байснаа дахиад л араас давхилдан ирнэ. Сүүл сүүлдээ ингэж давхин ирэхдээ заримдаа ч бүр үхэр тэргэн дээр гарчих шахдаг болов.

	Өлзий өвгөн одоо л бишдэх нь гэдгийг мэдэхтэйгээ зэрэг хуучин муу урт бүсээ дундуур нь цуу татаж авсныхаа үзүүрт хэтээ цахиж гал гарган унгасгаад суусан тэрэгнийхээ ар луу гал ёлтойлгон утаа үнэртүүлэв. Ёлтойсон гал, даавууны үнэр чононуудыг баахан ухруулав. Өвгөний цээжид нуруугаараа наалдаж, айж эмээн бөнжгөнөтөл чичирч яваа Дорж, чононуудын жаахан сугаран хоцрохыг хараад,

	— Өвөө одоо гэртээ дөхөж байна уу? гэвэл,

	— Гэр ч одоо ойрхон боллоо. Миний хүү чанга чанга дуугарч шилбүүрээ тас нясхийлгэн үхэр тэргэндээ анир чимээ өгч ярьж хөөрч явна шүү гэсэнд Дорж огтхон ч дуугарсангүй.

	Салхи эргэхэд чононууд эрүүгээ хаг ягхийлгэн түрүүчийн шартай зэрэгцэн ирээд архирч гиенэхүйд Доржийн аньсан нүднээс гал бадрах шиг болоод чарлан өвгөнийг хүзүүджээ. Өвгөн, машид айж яваа хүүхдийг улам дэгээж дэврээхгүйг хичээн,

	— За за, хөгшин ахынхаа өвөр дээр суучих. Одоо ч харин айх явдалгүй шүү. Энэ гүвгэрийг л давбал гэрийн бараа, ээжийнхээ царайг цөмийг нь харлаа шүү дээ гээд унгасаж дуусаж буй муу бүснийхээ галыг хөлсөө арчдаг халтар алчууртай залгав. Гэвч чононууд архиралдан үхэр тэргийг зогсоох гэсэн юм шиг зам хэрж, түрүүчийн шарын хамар луу цоройх гээд байх болов. Өлзий өвгөн шилбүүрийнхээ үзүүрт галтай алчуурынхаа нэг үзүүрийг зангидаад шилбүүрээ шарынхаа хоёр тал руу ээлжлэн сунгаж хойд шарынхаа хажуу руу ч гаргаж аргалахаараа л аргалан явав. Хойд шар заримдаа түгдгэнэн үргэж хажуугаар зэрэгцэн орж ирнэ. Чононууд заримдаа урд талд бөөнөөр гүйн орж салхи татан зогсоно. Тэгснээ бүр урагшаа түрүүлэн гүйж гийналдан үнэр татсанаа буцаж архиран ирээд шарууд руу шүд эрүүгээ хавчгануулан хав явхийн дайрах гэх болов. Чононууд сүүлдээ гал утааг хайхрах янзгүй болов. Байсхийн тэрэгний өмнө гүйн гарч үнэр татаад төдхөн эгж үхэр тэрэг рүү дайрах болсноо, гэв гэнэтхэн дахин тэрэгний өмнө гарч цааш харснаа буцан ирж урд шарыг дайрах гэснээ алчуурын ёлтгор галаас хулган хойд шарыг дайран чөрхийг нь тастуулаад хар ярхийсэн бөөн ноцоон ноолоон болон нэг мэдэхэд хоёр ч чоно тэргэн дээр гарчихсан байх шиг харагдаж шар орилон тонгочиж байтал ноход давхин ирсэн байжээ.

	Өвгөн Өлзий, бяцхан Дорж хоёр өвлийн идшиндээ явсан энэ замын түүх ингээд дууссангүй байна. Өлсгөлөн чононуудын довтолгооноос айсан бяцхан Дорж бүлээрч халууран унтах нойрт нь үргэлж чоно үзэгдэж, чоно уулгалан дайрч байна хэмээн олон шөнө өдөр нойр хоолноос гарч хөөрхий муу хөгшин эхийгээ ихэд зовоожээ. Үүнээс хойш бяцхан Дорж оготно хулганаас хүртэл айдаг уулгамч хүн шиг чоно гэхэд л дэрхийн айж балмагддаг болжээ. Арай чүү гэж арван нас хүрэх үедээ бяцхан Дорж сая чоно гэхэд дэрхийн сандран босдогоо больж хол ойрд явах болжээ.

	 


Хоёр. Өшин занах болсон нь

	 

	Хуцдаг нохой хотондоо

	Ульдаг нохой ууландаа

	(1943 оны тэмдэглэлийнхээ дэвтрээс)

	 

	Бяцхан Дорж арван нас хүртлээ хөгшин ээжийгээ мөн ч их зовоолоо. Гайтай чоно дагаж цөсийг нь хагартал айлгаснаас хойш нэг хэсэг түүнд айхгүй юм гэж үгүй болов. Бууны ам харсан ч чонын хар ам харсан мэт айна. Шар юм уу, цагаан нохой харсан ч чоно гэж айдаг байв. Хахсан дээр нь чичнэ гэгчээр энэ тэр элдэв юмнаас овоо айх цочихоо больж байтал нэг саваагүй эр анчин айлд сойгоод тавьсан сумтай бууны сойлтыг гаргаж санамсаргүй гох дарсанд гэрт буу пан хийж, байсан суусан бүх хүн ухаан алдан сандрахад ханын нүхээр цойлон гарсан сум гадаа хотолдоо байсан сэрхийг нам алж, энэ үед гэрт байсан Дорж бас ухаан балартлаа айж түүнээс аванхайлаад Дорж мөн нэг хэсэг цочдог тусдаг болов.

	Доржид чоно шиг хүчтэй, чононоос аймшигтай амьтан энэ дэлхий дээр огт байдаггүй мэт санагддаг байтал тэрхүү анчны гэрт гал алдсан буу нь Доржид буу гэдэг мөн аюултай болохыг мэдүүлжээ. Далимд тэмдэглэхэд Доржийг долоон нас хүртэлх үед энэ нутагт гагцхүү хар нохой байдаг, зүрх цагаан нохой хааяа л нэг үзэгддэг байж. Сүүлд алаг нохой үзэгдэх болсноо Доржийг арван хэдэн нас хүрэх үед цагаан шар нохой энд тэнд айлд байх болжээ. Дорж багын бие бялдар томтой хүү байв. Долоон настайдаа тэр, арван настай хүүхэд шиг том биетэй, сүрхий эр чадалтай жаал байв. Тийм дээрээс ч Должин эмээ хүн дагуулж хүнсэндээ явуулж байлаа. Одоо Дорж арван настай гэхэд арван гурав дөрвөн настай хүүхэд шиг бадируун харагдаж байлаа.

	Должин эмээ энэ үед мөн л нөгөө баяныхаа хаяаг түшин аж төрсөөр авай. Сүүлийн гурван жил гаруйн дотор эдний хотныхонд ямар өөрчлөлт гарсан бэ? гэвэл нэг их содон сонин ч юм гарсангүй. Гурван жил гэдэг маань хэдэн малын бөгс хараад, нэгэн голын хоёр талд буюу мөн нэгэн уулын дөрвөн талд нүүн гарч, дөрвөн улирлын эрхийг дагасхийгээд амьдраад байвал нэг ч их өөрчлөлт шинэчлэлт гардаг ч хугацаа биш юм. Хатны гол гэдэг ер нь урсгалд нь хүн ажихаар гоц гойд өөрчлөлт огт үзэгддэггүй, нэгэн хэвийн шүү урсгалтай гол байдаг. Сүүлийн гурван жилийн дотор баяных, Өлзий өвгөнийх, Должин эмээгийнхний амьдрал яг л тэрхүү Хатныхаа гол шиг урсан байжээ. Дорж хүү зургаа долоон наснаасаа эхлэн зуны цагт найр наадамд баяныхаа хурдан морь унасан бол арван нас хүрэхдээ унагатай ноцолдож даага сургадаг боллоо. Арван нас хүрснийхээ зун Дорж Баавайн олон даага сургаж нэгэн хөөрхөн цоохор унагыг элдэвлэн ноцолдсоор жороолуулан сургажээ. Доржийн энэ ид шидийг Баавай ихэд талархаж удахгүй нутаг нугадаа цуутай адуучин болоорой гээд түүнд ирэх хавар унагалах нэгэн гүүг бэлэг болгов. Должин эмээ, Дорж хүү хоёр Баавайд бүр ч баярлаж хар бор ажилд нь өөр өөрсдийнхөө чадах мэдэхээрээ л зүтгэж байв.

	Цаг эргэсээр дараа жилийн хавар болоход Должин эмээ Дорж хүү хоёр, хөөрхөн унагатай болов. Зүгээр ч үгүй Баавайд жороо сургаж өгсөн цоохор даага шиг хөөрхөн унага байхыг үзээд Баавай дотроо ёстой л голоо сугартлаа харуусжээ. «Нүдээ алдсан новш, өчнөөн жил гараа татаж татаж ганц сунгахаараа ингэж хишиг буяныхаа сүг сүлд болох амьтныг алдан алдталаа сунгадаг байна шүү» гэж өөрийгөө мянга дахин зүхэж толгойгоо түм дахин тоншжээ. Дорж цоохор унагаа даага болохоор нь Баавайн жороо цоохрын ижил усан тэлмэн жороо болгон доо гэсэнд хөгшин эх нь «Газар дээр өөрийн гэсэн ганц унагатай болохоороо түүнийгээ түмэн адуутай юм шиг заавал жороо мороо болгох гээд яах вэ, хүү минь. Ер нь ч морь бүхэн жороо болдоггүй юм.

	Түүнд орвол ээжийн хүү хоёр ээлжлээд хөл залгаад байдаг, хөнгөн ялгуум л морь болбол боллоо» гэж өгүүлжээ. Баавай «Цоохор унагатай гүүгээ буцааж гурван унагатай гүүгээр ч болтугай сольж авъя» гэж заримдаа Должин эмээ, Дорж хүү хоёрт хэлэх шахдаг болов. «Дорж хүү хойтон жил цоохор даагаа миний цоохор үрээ шиг ухасхийвэл л жороолохын эрдмээр цалгилдаг жороо болгож авбал яана вэ! Дорж ер нь адуутай явах амны хишигтэй хүүхэд. Тэр бас дуртай унагаа жороо болгох ид шидтэй хүүхэд. Энэ цоохор унагаа тэр ирэх жил миний цоохор үрээнээс ч илүү жороолдог болгоход ер гайхах хэрэг алга. Хэрэв тэгвэл нутаг усны олон маань юу гэх вэ? Намайг усан тэнэгтээ Должин эмгэнд малынхаа сорыг өгсөн юм гэх үү? Өглөгч сайндаа гараа гаргасан юм гэх үү? Олон жил эх хүү хоёрыг зарсан улаан нүүртээ цоохор нөхөөс тавьж байгаа нь тэр гэх үү?

	Улс орны байдалд янз бүрийн уур амьсгал орж, малчин ард олны дунд нам засгийн ач гавьяагаар хамтрах дэмжих, хамжих туслах эвийн санаа эхийн сүүний сайхан өнгө мэт гэрэлтэж эхэлж байгаа үед ядуу дорд ардыгаа тэтгэн дэмжих чинхүү сэтгэл барин өгөх өгөхдөө өглөгийн эзний ёсоор өгсөн нь энэ дээ. Аргагүй л ухаантай ч, өгөөжтэй ч өвгөн юм гэлцэх болов уу? Үгүй ер тэгж хэлдэг болов уу даа? Ядахдаа тэгж хэлбэл ч бас болоо ч юм уу?» гэх зэргээр эх захгүй элдэв юм эргүүлэн тойруулан боджээ. «За тэгтэл цоохор унага маань явсаар миний цоохрыг ч урдаа гишгүүлдэггүй хуй салхи шиг хуйлруулсан жороо болбол би яах вэ? Жороо хурдны буяныг энэ муу Доржоос бага байхдаа эхлэн эдлээд, одоо хэзээ мөдгүй хөгшин буурал толгой хадан гэртээ очих болсон энэхэн үедээ очиж очиж нүд мэлмэрүүлэх, нүүр үрчийлгэх хэрэг болбол яана даа...» гэх мэтээр бас бодсон үе байсан ч байж болох л юм. Баавай тэр зуныг Дорж хүү цоохор унагаа ямар морь болгох бодолтой юм бол гэдэг санааг нь мэдэхээр ажин чагнан барав. Гэвч Дорж цоохор унагатай болоход эхийнхээ хэлсэн нэгэн үгийг сонссоноосоо хойш иймээ тиймээ ямар ч үг ярихаа байжээ. Ийнхүү цоохор унага Должин эмээ. Дорж хүү хоёрын амьдралд баяр баясгалан авчирсан их учиртай мал боллоо. Цоохор унагатай болсноос хойш тэднийхээр бууж морддог хүн ч олон болох шиг, сэлгээгүй унадаг цавьдар, саалийн хоёр. үнээ, хоёр хар нохой гэдэг хэвшсэн хэдэн үг дотор нь хүртэл цоохор унага, хээгч гүү, унагатай гүү гэсэн их олон үг төдийгүй их олон мал нэмэгдсэн юм шиг санагдах болжээ.

	Намар боллоо. Өнгөрөгч зуны өнгө, өвс ногооны ургац, цаг уурын байдал, малчин ард олны дотор янз бүрийн санаа бодол, үг өгүүлэл дэлгэлээ. Ирэх өвлийг их цастай хүйтэн өвөл болно гэж ярилцах боллоо. Их цастай хүйтэн өвөл болоход хүрвэл олон малтай, бүл чадал муутай нь л самгарддаг шүү дээ. Гэвч мал бол хаа ч мал юмаа. Мал байхад маллах хүн гардаг. Баавайгийнх их адуугаа алсын оторт гаргах боллоо. Алсын отор бол их адармаатай. Олон зуун адууг нь өөрийн юм шиг алсын оторт удаан хугацаагаар маллах сайн хүн олох гэж Баавай өөдөө сөөргөө нэлээд цогиуллаа. Баавай адуучдадаа хүзүүгээр нь татсан хөлс ацгийг нь оторт гарахад нь ч өгөв. Отроос ирэхэд нь ч өгөхөөр тогтов.

	Должин эмээ, Дорж хүү хоёр шаазгай зүү олоод хийх газраа олдоггүй гэгчээр ганц цоохор унагатай гүүтэй болсон биш, түүнийгээ яах вэ? Гэр дээрээ авч хоцрох уу, ижилтэй нь цуг оторт явуулчих уу гэсэн овоо яриа үүслээ. Ярьж ярьж тэр хоёр унагатай гүүгээ их сүрэгтэй нь цуг алсын оторт явуулчихжээ.

	Цас орсоор, хүйтэрсээр өвлийн улирал дундаасаа хэтрэхүй үед гэнэт газар тэнгэрийг нийлүүлсэн, дуусах үзүүргүй юм шиг үргэлжилсэн их цасан шуурга тавилаа. Энэ цасан шуурга олон зуун, мөн мянга мянган малтай хүмүүсийг байтугай саалийн үнээ, чөдрийн хэдтэй хүмүүсийг ч сандаргалаа. Өвлийг ер юм нь чинээнд боддоггүй, хангайн,хишиг, дэлхийн дэлэнд найдасхийгээд суугаад байдаг залхуучуудын гараас малыг нь залгиад л байлаа. Их цасан шуурга ер хэчнээн ч өдөр үргэлжилснийг хүмүүс мэдэхээ байлаа. Мал сүргийнхээ алдахыг нь алдаж, үхүүлэхийг нь үхүүлж, аврахаа ч аварч чадлаа. Аргагүй залхуу нэг байхад аргатай малчин арав хориороо байх юм. Хадлан өвс базаах, хашаа хороо барих гэхээс үстэй толгой нь өрвийдөг өтөл бэртэгчин хэд гурав байхад, үйлстэй ажилтай хүн өч төчнөөн байжээ. Цасан шуурга, их хүйтэн, аюулт зуд, хаврын хахир улирал малчин олны хэн нь өөдтэйг, хэн нь өөдгүйг тольд харуулах мэт ялгаж салгаад өгдөг бас нэг хэл амгүй шударга шүүгч санжээ.. Унжирсан цасан шуурганы дараа алсын оторт малаа явуулсан малчид, оторчдынхоо араас яаран сандран явлаа. Баавайгийнхан хэд хэдэн хүнийг хүнс хоолтой яаруу шамдуу явуулав. Бяцхан Дорж ч ганц цоохор унаганыхаа араас сэтгэл зовоод сууж чадсангүй, Баавайн явуулсан хүмүүсийг даган явлаа. Оторчдын араас явсан хүмүүс буцаж ирэхгүй товлосон хоногоос олон хоног өнгөрлөө. Тэднийг удах тутам явуулсан хүмүүсийн сэтгэл зовлоо. Должин эмээ Дорж хүүгээ нүдээ хөхөрч, биеэ хөштөл харуулдлаа. Арай гэж явсан хүмүүс ирлээ. Аягүй муухай мэдээтэй ирэх нь тэр. Адуучид цасан шуурганаар адуугаа уруудуулж алдах нь алдаад, чоно нохойд оруулах нь оруулаад ёстой тэнгэргүй явдал тохиолджээ. Зуд болбол чоно нохой зоолдог гэдэг үнэн байжээ. Цасан шуурганд Баавайн адуучид адуугаа алдсан, чоно нохойд орж унага даага эцсэн ядарсан, хээлтэй гүү мэт өч төчнөөн мал сүйд болсны дотор хөөрхий муу Дорж, Должин эмээ хоёрын цоохор унага орж, бас цоохор унаганы хээлтэн байсан эх нь хээл хаяжээ. Дорж оторчид хүрээд, алдсан адуу эрэлцэн явж хөгшин цавьдар мориноосоо салж Баавайн нэг морь унаад харьж иржээ.

	Хөөрхөн цоохор унагаа гэр дээрээ авъя гэсэндээ авдаг байж гэж эжий хүү хоёр дахин дахин өгүүлж амаа барин барин уйлан гасалж байхыг нь харахад өөдтэй өнгөтэй мал гэдэг ядуу хүнд хэчнээн их хайран байдаг нь үнэхээр ил байлаа. Малчин хүн мал сүрэгтээ ямаршуу хайртай байдаг нь ч ийм цагт ёстой харагддаг юм санжээ. «Нэг бол өөрснөө чононд идүүлчих шахаад үгүй бол өөдтэй өнгөтэй гэснийгээ чонын хоол болгоод юу гээч нь болж байгаа нь энэ вэ!» гэж Должин эмээг гаслахад «Чоно бол миний эзэн биш, би энэ нутгийн эзэн. Би яаж нутаг усандаа эзэн болдгоо чононд үзүүлэх ёстой...» гэсэн утгатай үг Дорж хэлжээ. Цоохор тахлайг нь чоно идсэнд Баавай бас үнэн сэтгэлээсээ харуусаж түүний дээр Должин эмээ, Дорж хүү хоёр хөл ч дүүжлэх юмгүй болж ёстой гахай явган,нохой зайдан болсныг мэдээд Доржийг отор дээрээс унаж ирсэн морио бүр мөсөн ав даа гэж Баавай өгүүлжээ.

	 


Гурав. Олдохгүйд мундахгүй буу

	 

	Чонын ам идсэн ч улаан

	Эс идсэн ч улаан

	 

	Доржийг арван гурван нас хүрсэн тэр өвлийн их цастай, жигтэй хүйтэн байсныг үлгэрлэх аргагүй байв. Дорж арван настай байсан үеийгээ бодвол ч одоо бүр эр хүн болжээ. Должин эмээ одоо ганц хар хүүгээ хаана, юунд ч явуулсан сэтгэл зовохооргүй болжээ. Гэхдээ эх үрийн хайранд эх төгсгөл бий юү? Хүү нь өдөр хоног өнгөрөхүй тутам нум шиг хатууран чангарч байхад эхийн нь бие улам улмаар ядран доройтсоор байв. Хүнийг нас дарах гэдэг энэ орчлонгийн яаж ч түлхэн зайлуулж болдоггүй жам гэгч даруй мөн билээ. Должин эмээ хайртай хар хүүгийнхээ өсөж өндийж байгаад нэгэн талаар баярлавч, ирэх нэгэн өдөр өөрийн бие энэ эрээн хорвоог орхиход хүрэхэд хөөрхий хүү минь яадаг бол гэж бодохоор түүнд бодогдохгүй, санагдахгүй юм даанч алга санжээ. Гэхдээ өдөр цаг өнгөрөхүй тутам Должин эмээд баясах зүйл гарсаар... Должин эмээгийн сэтгэлийг өег өгөөмөр байлгадаг болсон тийм зүйлийн нэг бол нутгийн ард олны дунд хамжин дэмжин хөдөлж, бардаггүй давдаггүй байсан ажил төрлөө аятайхан бүтээж амжаачхаад байдаг болсон явдал юм. Ард олных нь дотор нэгийгээ ядуу чадуу гэж ялгахгүй, харин ч ядуу доордыгоо тэтгэн дэмжих гэдэг сүүн цагаан санаа дэлгэрэн буй нь Должин эмээ, Дорж хүү хоёрт үр шимээ өгөхгүй яахан өнгөрөх билээ. Должин эмээд хүн бүр үр хүү нь шиг элгэн дотно байдаг бол Дорж хүүд хүн бүр ах дүү шиг аятай эетэй байдаг шүү дээ. Должин эмээ Дорж хүү хоёр өнөөх Баавайгийнхыгаа айлсан дагасаар байв. Арав хорин жилийн өмнөхийг бодвол Должин эмээ одоо Баавайн зарц саальчин биш, нэг хотын амь амьсгаа нэгтэй айл болжээ. Үхэрчин өвгөн Өлзий, саальчин эмээ Должин хоёрыг хаа нэг тийшээ нүүгээд явахад хүрвэл Баавай ах дүүгээ үдэж буй мэт сэтгэл хоргодон, байгаа мал сүргээсээ уналгын морь, сааль, идэшний мал тасалж өгөөд л явуулах ажээ. Баавай ч бас «Би бол мөн цагийн аяыг дагаж цасанд дарагдсан уул мэт болж байгаа хүн. Надад ахсаж дүүсээд байх олон хүн ч байхгүй. Байлаа ч гэсэн над руу гар сунгах хүн байхгүй. Миний хөх толгой өнхрөхөд хүрвэл энэ их мал буян надтай хамт арилан урсах учиргүй. Энэ мал хөрөнгөөс миний ард гэр бүлд минь үлдэх хүмүүс маллаж адуулж чадахыгаа авч бусдыг нь улс нийгмийн хөрөнгө болгох учиртай юм шүү» гэж өгүүлдэг байжээ.

	Энэхүү их цастай сүрхий хүйтэн өвөл Баавайн нэг сайн морийг чоно иджээ. Чоно бол хөл алдам хөвч, хүн малгүй нутаг, идэш ууш үл олдом уул хээр, таг цармын амьтан биш. Харин ч хүн, ялангуяа мал сүрэг, ууш зууш олдож болох газрыг бараадан дагаж явдаг, байгалиас заяасан тийм тавилантай амьтан юм.

	Ган болоход булгийн сайн нь мэдэгдэнэ гэгчээр идэх юм элбэгших буюу эсвэл хэт ховор зэвэр болбол чоно шийдэмгий болдог. Энэ өвлийн хувьд чононд үнэхээр идэх юм олдохуйяа бэрх болж айл амьтан бараадаж мал сүрэгт халдах болжээ. Ингээд Баавайнх нэг сайн морио чононд идүүлжээ.

	Сайн морио чононд идүүлсэн Баавай хөх чоныг хороож чадахгүйдээ хорсон, дэмий л «Хайран морь, ээ сайхан амьтан минь» гээд байж сууж ядахад Дорж хүү тэрхүү чоныг алж болох арга саам байна уу гэж ийш тийш нь анч гөрөөч хүмүүсээс сургамж зөвлөгөө авах, тэдний үгийг сонсохоор явав! Баавай бол олон адуунаасаа нэгэн сайн морио чононд идүүлж байгаа бол Дорж нэгэн насных нь шахам хань болох учиртай байсан цорын ганц цоохор тахлайгаа чононд идүүлсэн учраас тэрхүү хайртай цоохор тахлайнхаа өшөөг нэгэн цагт чононоос авна гэж ёстой л өдрийн бодол болж явсан хүн билээ. Баавайн морины сэгийг нутаг нугадаа гаргууд гөрөөчин нэртэй явсан нэг буурал өвгөн ирж үзээд «Энэ чоно энэ сэг дээр эргэж заавал ирнэ» гэжээ. Тэгээд явсан мөр нь хаашаа хандсан ба анх ирсэн мөр нь хаанаасаа байгааг хүртэл нэгд нэгэнгүй ажин шинжин үзээд чоно бол санааныхаа мууд мэг бодлын амиа тэжээн, нөгөө бодлын хүний гарт хиар хядуулчихгүй шүү яваа араатан шүү дээ. Чоно олз омог дээрээ өөртөө аль болох зүдүүр зовлон багатан газраас ирдэг юм. Тэгээд ханаж цадаж аваад өөрийн аминд аль өлзийтэй, өөр бусдын замд аль халгаатай газар луу зүтгэдэг юм. Тэгэхээр энэ их цас, энэ сүрхий хүйтэнд чам шиг хараагүй цахиур буутай, сармай дээлтэй хүү энэ чонын араас яваад зорьсон хэргээ гүйцээнэ гэж санахын ч хэрэггүй. Аягүй бол унаа цуцаанаасаа салж учирсан биеэ ч үрж мэднэ гэж Дорж хүүд зөвлөжээ.

	—Энэ чоныг сэг дээр ирнэ л гэж та лав мэдэж байгаа бол гомдлын мөрт ялгаагүй, би заавал буудаад үзье. Миний буу хараагүй ч гэсэн миний нүд гэж хараагүй буунд хараа болдог нүд байна шүү дээ. Та харин буугаа хаана тавиад, яаж буудахыг нь заагаад өг. Би таны хэлснээр буудаад үзье гэж Доржийг гуйгаад байхаар нэрт хашир гөрөөчин өвгөн нэгэн хайлаасны салаанд бууг нь тааруулан тавьж өгчээ. Тэр ч байтугай дарийг нь хийгээд бялтыг нь бэлдэж өгчээ.

	— За ингээд биеэ сайн бариад огтхон ч ажиг сэжиг авхуулахгүй байгаад нэг лунжгар чоно унагаахыг бод доо, бондгор бор анчин минь гээд Дорж хүүгийн толгойг өвгөн энхрийлэн илсэн цаг бол өглөөний явдал байлаа. Өвгөн бас Доржид хэтээ цахиж гал гаргахдаа анир чимээ бага гаргах, биеэ сайн хумьж модныхоо аль ч талаар гэсэн өчүүхэн ч биеэ цухалзуулахгүй байхыг зөвлөжээ. Шөнийн харанхуй болоход хүн л юм үзэхээ болино гэхээс биш чонын нүд хэчнээн харанхуй болох тутам улам хурц болдгийг хэлж өгчээ. Бас харанхуй болох тутам чонын чих, нүднээсээ сонор соргог байдгийг захиж өгчээ. Чоныг морины сэг үзэгдэхгүй болтол хүлээ. Ирэхгүй нь гээд нозоорч назгайрч байгаад аманд орсон хишгийг хэлээрээ түлхэв дээ хүү минь гэж бас захижээ.

	...Харуй бүрий болох үед эрхгүй чоно ирэх бий. Зуд турхантай цагийн чоно ийм их бэлэн зэлэн болгож авсан олзоо өөр бусдад дэмий өгөхийг боддоггүй л юм даа. Чоно гэдэг амьтныг сэг дээр ирэнгүүтээ ум хумгүй зулгааж гарна гэж битгий бод. Урьдаар тэр чинь, хол ойроос аминд аюул учруулах хүн нохой хаана, юу байна вэ? Хаанаас хүн хүрээд ирэх бол, ирчхээд хаана нуугдаж байгаа бол, хаанаас буудаад алчих бол? гэж ихээ хэрсүүрхэж хаширлан ажиж сэжнэ. Ийш тийшээ явна. Эргэн тойрон явна. Зам гудсыг үнэрлэж танарлаж үзнэ. Сэг дээр ирсэн хүний мөр, нохой шувууны мөрийг шинжинэ. Хэзээ ирснийг шинжинэ. Аягүй бол дахиж ирэх нь үү, үгүй юү гэдгийг ч шинжинэ. Хавх, урхи, тор хор, хаана юу нуусан булсныг шинжинэ. Тэгээд ямар ч аюул ирэхгүй нь, байхгүй нь гэхтэйгээ зэрэг л энэ сэгтэй ноцолдож эхэлнэ. Түүнийг нь хүртэл хүү минь, ээ дээ тэвчин хүлээж үз. Айх гайхах хэрэг ерөөсөө байхгүй. Идэх юм бэлэн байхад чоно хүн рүү довтлох гэж байхгүй. Харин идэх юм байгаагийн хэрээр яагаад энэ зуушийг байлгаад байна вэ? гэж хардаж сэрдэх нь л их байдаг юм. Чи анчин л болъё гэж бодож байгаа бол ахынхаа заасан хэлснийг гүйцээн хийж чадвал энэ орой нэг чонын сэртгэр чих атгана гэж мэдээрэй! Нэг чоно алж нутаг нугадаа нэрд гарсан эр хүн цааш цаашдаа сайн анчин болох ихээхэн шиг учир ухаантай болох нь тэр. Ер нь хойшид чоно агнах багагүй арга барилтай болно. Чонотой тулгарах юмаа гэхэд ядахдаа нүүр чинь хагарч нүд чинь дассан байна. Хүн хүнтэйгээ танилцаж нүүр хагарах их амархан. Харин чоно хүн хоёр халз тулж нүүр хагарах болтол их зай байдаг. Чи буурал ахынхаа хэлснийг яаж гүйцээж чадсанаараа цаашдаа анчин болох эсэх чинь аяндаа мэдэгдэнэ. Хүн бүр анчин гөрөөчин болж чаддаггүй юм. Анчин гөрөөчин болох хүнд өөрийнх нь авьяас, тэсвэр, зориг, цог заль гээд л юм юм байдаг шүү дээ гээд морины сэгийг хааш нь харж зулгааж байхад хаана нь барьж яаж буудахыг нь яг таг тааруулан зааж өгчээ.

	Дорж хүү анчин болохоор шийдэж хүнээс хараагүй болхи хуучин цахиур буу авсан байжээ. Буутай болсноосоо хойш ан гөрөөнд явах аятай наг гараагүй боловч хараагүй буугаараа бишгүйдээ бай шав бууджээ. Чадахаараа л арчиж цэвэрлэжээ.

	Өвгөн гөрөөчний зөвлөсөн ёсоор Дорж нуувч модондоо бараг дээр нартай байхад иржээ. Ингэж эрт ирэхийн учир юу вэ? гэвэл хүн хөл сийрэг зах зайдуу ийм нутгийн, тэр дундаа зуд турхантай газрын хашир догь чоно ихээ эрт нууц нөөц газар ирчхээд сэг байгаа газар юу болохыг ажиж байдаг удаа гардаг. Түүнийг хүн яахан мэдэх, харах билээ. Тэгэхээр хэчнээн эрт л ирвэл сайн гэж өвгөн гөрөөчин зөвлөжээ. Доржийн ирж нуугдсан мод нь өрөөсөн талыг нь босоо хүн ороод зогсож орхиход юунд ч ажиг сэжиг төрүүлэмгүй болтол нь түймэр идэж өмхөрсөн мод ажээ. Чухам тэр талд нь Дорж ирээд наалдсан мэт яг зогсчихжээ. Сумны амт үзээгүй юм уу, хавх занганд цохиулж шорлуулж үзээгүй зарим чоно сэг дээр ердөө л наран унахыг яг тааруулж ирдэг удаа байдаг. Анчин хүн сэг эргэх буюу мэн хаясан газраа эргэх, мөн тийм газраа чоно отох хэрэгтэй, бол эртлэн ирэхгүй, алгуурлаж оройтсоноос болоод хоёр талаас зэрэг ирж нэг нэгийгээ үргээх ч явдал байдаг. Үгүй бол хүн өөрөө харахгүй байж байгаад чоноо буцаачхаад, сүүлд харин «ирдэггүй шүү муу санаат хар амт чинь» гэж чонондоо ч буруу өгч байх нь харагддаг л даа. Зарим чоно, анчнаа ирэхтэй зэрэг нь нуугдаж байгаад анчин гөрөөчин яваад өгөхөөр аятайхан гэгч нь араар нь тавьчихдаг явдал байдаг. Ер нь энэ мэтээр өгүүлээд байвал чонын арга заль, түүний муу хар санааны тухай өчнөөн зүйл өгүүлж болох авч энэ удаа хэмнээд хойд бүлгүүдэд бага багаар өгүүлэх нь зүйтэй болов уу!

	Дорж модондоо ирж яг наалдан зогссон цагаасаа аваад зүг зүг рүү тун сайн хараа бараатай байлаа. Ойр хавь айл малгүй аг чиг ийм газар гэгч түүнд тун хачин санагдаж авай. Оройн салхины чиг яг өөдөөс нь байх тул чононд харагдаж л орхихгүй бол үнэр авхуулчих вий гэж сэтгэл зовох юм бас байхгүй ажээ. Дорж чонын хаанаас яасхийн гарч ирэхийг хүлээн байхдаа заримдаа айж, заримдаа гайхаж байв. Хүн ан гөрөөний ажилд хэт хорхойтой болж туршлагажиж хаширжих хүртлээ ихээхэн эндэж гэнэддэг юм гэнэ лээ. Ядахдаа хүний нүд газар орчинд дасах байгалийн олон өнгөнөөс ан гөрөөсний өнгийг ялгаж суртлаа их будилж боольхойтдог юм гэнэ лээ... гэж энд тэнд олон янз анчдын ярьж хөөрч байсны заримыг энэ удаа мөн санаж бодож л байв. Наран шингэв. Уулын ам уруудан цийлгэнүүр хүйтэн жавар алгадаад барагтай хүнийг тэсгэж тогтоомгүй янзтай болов. Хамаг юмны өнгө бүүдгэрэн хувирч, цав цагаан цас ч гэсэн бор саарал ч юм шиг, бүдэг цэнхэрдүү ч юм шиг харагдах болов. Чоно тэнгэртэй... Чоно газрын өнгөнөөс ялангуяа цасны өнгөнөөс өөрийнх нь өнгө ялгагдахаа байх үед л ирнэ гэж мэдээрэй гэж өвгөн гөрөөчний онц хатамжлан хэлсэн үгийн үнэн худлыг шалгах цаг ёстой л айсуй явна. «Араатан амьтан бол ийш тийш үсрэн бултчин давхиж гэнэт далдирах мэтээр хүнийг мэхлэм түүний өмнө шийдэж болшгүй таавар асуудлууд тавьдаг» гэдэг. Түүн шиг Дорж, байсхийн нулимс бүрхээд байгаа нүдээ газрын байдалд дасгах гэж ядсаар атал нэг мэдэх нь ээ чоно хамар доороос нь ургах мэт гараад ирчихсэн байвал яана вэ? «Тэр нэг хар хадан хошуу байна шүү. Ай даа тэр хошууг л сайн харж бай! Тарвага руу мөлхөж яваа хүнд тус болдог газар гэж байдаг. Чоно уруудаж гэтэн ирэхэд тэр хар хошуу мөн ч адтай зохимжтой газар» гэж өвгөний захисан хар хадан хошууг Дорж гоц анхааран харсаар л байв.

	«Заа сахил ч үгүй, туулай ч үгүй болов гэх шиг юм болох нь уу даа. Аягүй бол холоос айсуй чоныг харах нь бүү хэл хүрээд ирчихсэнийг нь буудах байтугай харах аргагүй болох нь шив дээ. Яадаг хэрэг вэ...» гээд Дорж морины сэг рүү хартал нүдний үзүүрт нэг юм торсхийх шиг болжээ. Юм торсхийхэд бие нь бас сэрвэсхийх шит болоод лавлан хартал чоно ирчихсэн байхыг мэдмэгц үстэй толгой нь өрвөсхийжээ.

	Биеийнхээ сэрвэсхийхийг мэдэхдээ тэр «Би яаж байна аа?» гэж өөрөөсөө асуув. Долоон настай байхдаа айж сандарч явснаасаа доор юм болох нь уу гэхдээ тэр өөрийгөө эзэмдэв. Чоно ирж үү? гээд байн байн харахуй тутам нүдийг нь нулимс юм уу, хий юм бүрхээд тун ч горьгүй... Үгүй энэ чинь өнөөдрийг хүртэл би бишгүйдээ л чонын бараа харсан даа. Алж үзээгүй боловч харсан нь олон доо. Нүүр хагарч нүд дасаагүй байгаа нь үнэн байна гэж тэр мэдлээ. Чоно Доржийг мэдээгүй. Гэвч тэр чоно, угийн хашир хар санаа зааж, Доржийн ирснийг мэдэхээр барахгүй, яг хараад байгаа юм шиг хэсэг эгц хөдөлгөөнгүй хараад байхад нь Дорж ёстой л яавал ч яаж гэсэн маягтай огтхон ч хөдөлгөөнгүй байж чадсанаараа эхний сорилтыг давжээ. Байсхийн нулимс бүрхэж ирэх гээд байгаа нүдээ газрын байдалд дасгах гэж ядсаар атал нэг мэдэх нь ээ чоно хамар доороос нь ургах мэт гараад ирчихсэн байвал яана вэ гэж түрүүхэн Дорж бодож байсан юм. Үнэндээ яг тэгж ядсаар байгаад чонын хаанаас ирснийг нь харж амжаагүй байна. Чухам үнэнийг хэлбэл, яг тийнхүү бодож байх үед нь чоно ирдгээ ирчихсэн байжээ. Чоно өөртөө хүний аюулгүй гэж боджээ. Морины сэгийг эргэн тойрон шиншилж үзэв. Сэгийг тойрон холуур ойрхондуу гүйж газар доор гавшгай чөтгөр буюу өөр бусад амь насанд халтай юм нууж нөөж үү, үгүй юү гэдгийг шиншлэн үзэв. Тийм хал балтай юмгүйг мэдэв. Эцэст нь сэг дээр ирж хэдэн тийш дээгүүр нь харайж үзэв. Салхины урсгал дагуу энэхүү хөөрхий болсон морины эзнийх байгаа зүг рүү хүзүү сунган хошуугаа ятгалзуулан үнэр татав. Энэ нь чухам ямаршуу аяг болохыг Дорж яаж мэдэх билээ. Бодвол энэ морины эзнийг дамшиглаж байгаа буюу энэ сэг дээр аминд хал балтай юм хийгээгүйдээ баярлаж байгаа хэрэг юм болов уу гэж Дорж бодов. Чоно бас цийлгэнүүр хар жаврыг сөрж хуургасаа хэд хуухитнуулав. Мөн хэдэн удаа бүдэгдүү дуугаар улигнав. Энэ нь мөн ямар аяг болохыг Дорж яахан мэдэх билээ. Нэг бол их хоолтойдоо хавархаж, үгүй бол ирж идэлцэх ижил дуудаж шүү байгаа юм болов уу гэж Дорж бодов.

	Ийнхүү энэ үдэш морины сэг дээр чонын аяглах аяг дуусав. Хөлдүү сэгтэй ноцолдож гарав. Дорж буурал гөрөөчний зааснаар буугаа хараалж эхлэв. Дорж яарах даарахаа мартав. Чонотой тулж, нүүр хагарах нүд дасах гэгч нь эхэлж байгаа нь энэ юм болов уу хэд дахин шагайж үзэв. Эхний үед шагайсан газар нь дугуй шар туяа бадамлаад амин газар нь чухам хаана байгаа нь сайн мэдэгдэхгүй байв. Цахиур буу хэмээгч нэг л буудах «эрх» өгнө. Тэгээд оновол заяа, алдвал хохь. Чоно нэг бол бөгсөө өгөөд үгүй бол бүүр доошоо болж сэгнээсээ ялгагдаж өгөхгүй болчхоод ер буудах боломж өгдөггүй. Тэгтэл яах ийхийн тухад хүрэхгүй харанхуй болох гээд байдаг. Дорж ёстой л залуугийн бах таваар буундаа хараа болж чононыхоо амин газар нь ил гарч өгөхийг хүлээж байв. Тун болохгүй бол шар шувуу шиг дуугарах юм уу, үнэг шившрэх мэт шивширдэг ч юм бил үү гэж бодов. Гэтэл Дорж хэзээ ч шар шувуу болж дуугарч байсангүй. Ээ ашгүй, цаад хаданд нь үнэг ч юм уу, хярс ч юм уу нэг амьтан шог шагхийх чимээгээр чоно тэр зүг чих сэртийлгэн цээж өндийлгөн хөндөлдөн зогсож өгөв. Буу панхийв. Чоно ч газар дэлхийг эргэн урватал муухай гаслаад цас шороо бужигнуулан юу гэгч нь болж байгаа нь мэдэгдэхгүй болов. Дорж энэ их сүр сархийсэн авиа чимээнээс айсан нь тоймгүй. Дахин буудъя гэтэл чоно харагдахаа ч байж. Ийш тийш нь цус нөжөө цувуулан одов уу гэтэл бас юм мэдэгдсэнгүй. Дороо үхсэн үү? Доржийг хүлээгээд дутуу шархтай хэвтэж байна уу? Ер юу болсныг мэдэхүйеэ бэрх болов. Хамгийн гол нь дутуу шархтай хүлээгээд хэвтэж байвал яах вэ?! гэж бодмогц үг дуугүй ухран буцахаас дээр юм бодогдсонгүй. Дорж харагдах юмгүй ч гэсэн хараа салгахгүй гөлийн ширтсээр ухарч эхлэв. Ухран ухарсаар овоо холдмогц тэр чигээрээ гүйсээр шөнө дүл болсон хойно гэртээ харьж ирэв. Айсан, гүйсэндээ нүүр нүдгүй уур цан болсон хүүгээ амьсгаадан орж ирэхэд нь эжий нь ухаан алдах шахав.

	— Ээ бур-хаан, юу болов үр минь?

	— Зүгээр ээж ээ, юу ч болоогүй...

	— Боохой хөөгөө юү?

	— Үгүй, үгүй...

	— Тэгээд яасан их гүйгээ вэ?

	— Айгаад...

	— Юунаас?

	— Үгүй, гүй... гээд...

	— Юунд?

	— Яараад...

	— Май, бүлээн цай!

	— За ээж ээ...

	Ээж хүү хоёр тулганыхаа захад ийнхүү учир нач- аа олоогүй ядалдаж байтал Баавай орж иржээ.

	— За Дорж оо, антай юу?

	— Ан... үгүй...

	— Чи яагаа вэ?

	— Зүгээр ах аа...

	— Айж сандраа юу даа?

	— Жаахан гүйсэн юм...

	— Айгаад уу?

	— Тийм... үгүй...

	Баавай инээмсэглээд,

	— Тэгээд чухам яасан болж байна аа?

	—Яагаа ч үгүй, чоныг буудах нь буудсан... Буу тийрсэн, Чих дөжирсөн... Дарь өмхий үнэртсэн...

	— Оносон уу?

	— Оносон...

	— Үхсэн үү?

	— Үхсэн... үгүй. мэдэхгүй...

	— Шархтаад дайраа юу?

	— Үгүй...

	— Тэгээд яасан хэрэг вэ?

	— Буудуулсан газраа учиргүй гаслан гангинаад цас шороо манаргаж байгаад чимээ ч үгүй, харагдах ч үгүй болсон...

	— Ийшээ тийшээ яваагүй юу?

	— Үгүй байх аа...

	— Тэгвэл намначхаад ирсэн юм биш биз дээ?

	— Харин л дээ... гэж Доржийн эжий сая нэг санаа авсан мэт дуугарав.

	— За даа юу гээч нь болсон юм бол доо бурхан минь. Үүний нүүр нүдний хөө тортог болсныг хар л даа. Ийм царайтай анчнаас чоно алсан гэж горьдоход мөн ч бэрхтэйеэ дээ!...

	— Гэвч эрийг бүү бас, далайг бүү янд гэдэг үг бий. Хүү минь тэр чоныг доороо чимээгүй, харагдахгүй болсон гэснээс биш ийш тийшээ явах нь үзэгдсэн гээгүй. Заяа нь таараад нэг мундаг чоно намнаж орхисон ч юм бил үү, яаж мэдэх вэ...

	— Хараагүй буугаар харанхуй шөнө чоно намначихсан байвал хөгшин ах нь юугаа ч хайрлахгүй, зарж үрж байгаад ч гэсэн чамайг одоо цагийн хамгийн сайн буутай болгоно. Нэг чоно унагана гэдэг чинь хэдэн цоохор тахлай, хэдэн арван мориныхоо хариуг авч байгаа хэрэг. За маргааш өглөөний мандахын улаан нарнаар үзэж мэдье гээд Баавай гарах гэснээ, Доржийн баарсан дарьд хөх халтар болсон царайг хараад

	— Муу бух толгой дээрээ шороо цацна гэгчээр муу хар бууных нь хамаг дарь эзнийхээ нүүрийг лав ганц болгож тавьжээ гэв.

	— Миний муу хүүгийн нүүрийн муухай яах вэ, арилах юм чинь, тийм ээ, миний хүү! гэвэл Дорж хариу юм хэлэхийн оронд тормолзон инээхэд хөх халтар нүүрэн дунд цахиур цагаан шүд нь яралзан харагдав,

	— За за олдохгүйд мундахгүй буугаар хөндийн хөх чоныг унагасан байвал хөгшин ах нь хэлснээ заавал гүйцээнэ шүү гээд Баавай гарчээ.

	Маргааш нь хүмүүстэй цуг явсан Дорж нэг бүдүүн гэгчийн чонын арьс ганзагалж ирэв. Хүмүүсийн ярихыг сонсвол Дорж амин газраар нь тун цэцэн буудаж гэнэ. Хэрэв өөр лүү нь эгц харж өгсөн бол хоёр нүднийх нь хооронд мэргэн л онох байж гэнэ. Чоно буудуулсан газраасаа хэдхэн алхам яваад нам унасан байж гэнэ. Энэ мэтээр явсан хүн бүр Доржийг магтав.

	— Нутаг нугадаа нэртэй цуутай нэг сайн анчин хүүтэй ч болох дог шүү гэж Доржийг хэн хүнгүй хөөргөн дурдах боллоо.

	 


Дөрөв. Хормойгоо өгсөн нь

	 

	Нохой хэзээ ч худал хуурамчийг үйлдээгүй байхад 

	Чоно хэзээ ч үнэн шударгыг үйлдэж байсангүй

	 

	Доржийг арван долоон нас хүрэхэд нутаг нугад нь их өөрчлөлт гарлаа. Өлзий өвгөн нас барж, ядлаа муу хөгшнийх нь жил бүр өвлийн үүцийг нь бэлдэж өгдөг өнөөх, төрөл садныхан нь татаж аваачив. Өлзий өвгөний хөгшнийг тийнхүү хүмүүс нүүлгэн одохуй үед Баавай уналгын хөнгөн хөлтэй морь, саах тугалтай хоёр үнээ арваад хонь ямаа буян санаж өгөв. Доржийн эжий Должин эмээ үнээ мал саах чадал тун буурай боллоо. Баавайгийнх мал харыг нь харж хандах хүн хүчээр бүр л тарамдуу болсоор авай.

	Гэтэл энэ жил нутагт нь, «Хатны гол» гэдэг ардын нөхөрлөл үүсэв. Аль л хар бор хатуу хүтүүгээ хамжиж хавсран нугалах сайхан санаа өвөрлөсөн тэр нөхөрлөлийг Баавай түшив. Нөхөрлөлийн малгүй буюу байнгын ажилгүй зарим нь Баавайтай хэлэлцээ хийж мал маллахаас юунд татгалзах аж. Должин Дорж хоёрт нөхөрлөл бараадах хэрэгцээ байсангүй. Нэгэн өдөр сумын хувьсгалт залуучуудын эвлэлийн үүрийн саяхандуу сонгогдсон нарийн бичгийн дарга Дуламханд бүсгүй хүрч ирэв.

	Дуламханд Дорж хоёр нэг нэгийгээ төдий сайн танихгүй. Харин Дуламхандын аав ээжийг Должин эмээ зэгсэн сайн мэддэг таньдаг юм байна. Дуламханд эднийхэнд ардын нөхөрлөлийн тухай учир суртал таниулах гэж ирсэн биш, харин нутагтаа байгаа энгийн залуучуудыг шинэ бүртгэл маягтаар бүртгэх, тэдэнтэй ярьж хөөрөх, санал бодлыг нь сонсох гэж ирсэн байна. Дорж нэгэнтээ Дуламхандыг сайн танихгүй учраас түүнтэй иймээ тиймээ ярьж хөөрөх ч гэж бодсонгүй. Харин Дуламхандын ийнхүү хүрч ирсэнд Должин эмээ их л хөл хөс болж, ардын нөхөрлөл гэдэг яваандаа ямар учир ухаантай юм болох бол оо? гэж хамгийн түрүүн сонирхож мэдэв. Чадал доройтож хэнд ч хэрэггүй болохын цагт хамаг сайн сайхан юм бий болох юм гэж харамсаж ч үзэв. Дуламханд энд ирсэн чухам цаад санаа нь өөр юманд байгаа юм биш биз дээ? гэж ажиж сонжиж ч үзэв.

	Хүүд минь энэ цовоо цолгин бүсгүй шиг шав шувхийсэн хань олддог бол бас ч аятай юу гэж бодож ч үзэв. Энэ удаагийн Дуламхандын ярианаас аль болохоор ард олны нэгдэж хамтарч байгаа талыг нь түшихэд ер газардахгүй цаг ирэв гэдгийг сонсохдоо Должин эмээ машид баярлав.

	Нөхөрлөлд орсон ядуухандуу хүмүүсийн бүтээж байгаа ажлыг Должин эмээ харахдаа ч харж, сонсохдоо ч сонсож байсан болохоор одоо ийнхүү Дуламхандын ярьсныг нэмээд үзэхээр бүр ч баярлах сэтгэл төржээ. Санаа зөв, сэтгэл ариун байхад ард олны нийлж нэгдэн хүч чадлаа зузаалж байгаа зүйлд настай ч хүний нэмэр байдаг, эмэгтэй ч хүний элэг зүрхний үг хэрэгтэй байдаг гэж Дуламхандыг хэлэхээр Должин эмээ «За миний нэмэр болох нь ч юу билээ. Харин ч нэрмээс л болох нь үнэн биз. Гагцхүү хайртай хар хүүгээ өөртэй нь адил олон түмэн хааш нь хандаж байна, түүнийг нь түшүүлж өгөөд хорвоог орхиход хоргодох юмгүй аятай л байх болов уу» гэж боджээ. Дандаа муу хүүгээ яана даа гэж сэтгэл зовмоглож байдаг Должин эмээ өнөөдөр ийнхүү цээж онгойлгосон зүйл сонсоод үүнийгээ хүүтэйгээ сайн ярьж байгаад нөхөрлөлд эртхэн элсэж орох нь чухал юм байна гэдгийг мэджээ.

	Дуламханд тэр өдрөө бас хэдэн айлаар ороод, орой нь Доржийнд ирж Должин эмээгийн орны урдуур ор засаж эмээтэй хоёулаа өнгийн хангайн юм унтан унтталаа ярьж хөөрч, мөн ч бишгүйдээ инээж ханиалаа. Дорж тэр хоёрын ярианд оролцохыг бодсонгүй. Гагцхүү тэр хоёрын яриаг чагнахдаа чагнаж, мөн ч инээх газраа инээж хэвтэв. Дорж зулын гэрэлд дотуураа нимгэн хувцастай цээжээ гарган ярьж хөөрч буй Дуламхандын цээж, түүний төвийсөн хоёр булцгар хөхийг нь хараад тэрүүхэндээ гижиг нь хүрэх шиг болж элдэв юм бодов. Дуламхандын дэрэн дээгүүр сул асгарсан гил хар үс, тэр өтгөн хар үснээс нь анхилах сайхан үнэртэн хамарт нь их л содон аятай санагдав. Дуламханд бас үе үе Доржийг нүднийхээ булангаар харахад Дорж ичихдээ бушуухан дээлээ татаж нүүрээ бүтээснээ мөн л заримдаа Дуламхандыг сэмхэн шагайн хардаг байв. Дуламхандын өнөө оройн ярианы байдлаас үзэхэд ер нь их юм үзсэн, тэр ч байтугай Улаанбаатар хот машинаар орж өөрийн биеийг эмнүүлсэн аймгийн төв рүү бараг сар бүр ордог, сонин ном уншдаг яггүй их юм мэддэг, цааш нь сонин сонин юм бодож сэдэж явааг нь сонсоод Дорж дотроо өөрийн эрхгүй бахаджээ.

	Дорж бас Дуламханд зориуд гэрт нь ирж хоносон учрыг олж ядав. Манайхаас чадалтай гэр орон нь тохилог айл байсаар байтал заавал манайд ирж хонодог нь ямар учиртай вэ гэж гайхав. Маргааш ч юм уу нөгөөдөр Дуламханд дарга, Доржийнхоор хонож өнжөөд явдаг болжээ гэж хүмүүс шивэр авир гээд унавал юугаа хэлнэ вэ гэж бодож үзэв. Дуламханд заримдаа «Доржийгоо эвлэлийн гишүүнд элсүүлнэ, ийш тийш нь явуулж юм үзүүлнэ, дандаа ингэж ан гөрөөний мөр хөөцөлдүүлээд байхгүй, тийм ээ эмээ?» гэхэд Должин эмээ тэр яриаг нь их л таашааж: «Үгүй ер тэгэлгүй яах вэ. Одоо цаг гэдэг чинь ёстой л залуу хүн үзэх сурахыг, хөгшин хөвөө нь сонсох баясахыг дээдлэх цаг юм чинь ёстой чиний зөв. Хүүг минь олны хишгээс гээхгүй өөд нь татаж дэмжиж түшиж явдаг юм шүү охин минь» гэж хэлэхэд Дорж ээжийнхээ энэ ярианд юунд нь дургүйцэх билээ. Дорж Дуламхандыг гагцхүү эжийтэй минь ярьж хонох байх гэтэл сүүлдээ өөр лүү нь хандаж: «Дорж оо, чи яагаад бид хоёрын ярианд оролцохгүй байна. Чи надаас нэг л бишүүрхээд байна аа даа? Чи эр хүн байна, юм ярь л даа! Чи надаас асуух лавлах юм байвал асууж лавла л даа. Би мэдэх юмаа ярина. Мэдэхгүй юмаа ном сониноос олж мэдээд юм уу, мэддэг хүнээс асууж мэдээд дараа ирэхдээ хэлж өгч болно. Миний зорилго бол өөрийн юу мэддэг чаддагийг чиний мэтийн залуу нөхдөд нэгд нэгэнгүй хэлж сургаж өгөхөд л байгаа юм шүү...» гэх мэтээр ярьсанд Дорж хариуд нь юу ч хэлээгүй боловч Дуламхандын эрдүү цовоо гялалзсан хоёр нүд, ялангуяа хоёр хөөрхөн хөхийг нь дахин дахин хармаар л санагдах ажээ. «Миний хүү ч нэг насаараа хаашаа ч харсан ганц муу ээжийнхээ авдрын хээ шиг аржгар нүүрийг харсаар суугаад даанч нүүр нь хагараагүй амьтан даа. Үүнээс хойш, олон та бүхний дунд ороод ирэхээр эрхгүй эр хүн байна, гайгүй болох бий» гэж эжий нь өгүүлбэл «Эр хүн гэдэг чинь бүсгүй биднээс дор байж болохгүй биз дээ. Тэгж байж хэзээ энэ чинь гэргий авч гэр орон толгойлох байна даа. Аан» гээд Дуламхандыг тачигнатал инээхэд Доржийн нүүрт ёстой гал асах мэт халуу оргижээ. «Эвлэлийн гишүүнд хамгийн сайн ажилтай, төв төвшин залуу хүмүүс элсдэг шүү дээ. Манай Дорж бол нутаг орондоо их нэртэй анчин болж яваа болохоор удахгүй эвлэлийн гишүүнд элсэх л болно доо. Би чамайг удахгүй элсүүлнэ гэж бодож байна. Гишүүнд элсэх болтлоо жаал жуул юм бэлдэх хэрэгтэй болно. Гэвч тэр бол тийм ч ярвигтай зүйл биш. Би чамд туслаад л болчихно. Тэгэхээр чи дургүйцэхгүй биз ээ. Тийм үү, Дорж оо?» гэж Дуламханд инээмсэглэн асуувал Дорж аль хэдийн унтсан хүн болоод хожигнотол хурхирч байв. «Цаадхын чинь нойр гэж уут уутаар чихэвч барагддаггүй юм. Залуу багадаа нойр муутай хүн гэж хэн байлаа. Гэвч манай энэ дэндүү шүү. Дорж оо! Хүүш ээ, Дорж оо! Чамаас наана чинь хүн юм асууж байна» гэж эжий нь дуудан өгүүлсэнд Дорж хариуд нь юу ч гэсэн нь мэдэгдэхгүй хэдэн юм бувтнаад цааш эргэхдээ дээлээ толгой дээгүүрээ бүрхжээ. Дуламханд Доржийг хараад «За, за, үг олдож үхэр холдох нь. Эмээ минь ч ядарч байгаа байх» гээд лааны голыг чимхэн гэрэл унтраажээ.

	Баавай тээр жил «Хараагүй буугаар бараг харанхуй болчхоод байхад чоно алсан чамд юугаа ч хайрлахгүй үрж зараад заавал буу авч өгнө» гэж амласан ёсоор Доржид нэгэн бирдаан буу авч өгсөн билээ. Тэр буугаа Доржид өгөхдөө «Энэ ч бас олхиотой эд биш байна. Гэвч энэхэн үедээ надад олдсон нь энэ болохоор яах ч арга алга. Харин эндээшээ сайн буу гарвал заавал авч өгнө» гэж дахин ам өгсөн билээ. Дорж тэр бирдаан буугаар мэр сэр ан гөрөө хийсээр өдий хүрсэн боловч чоно тийм олныг агнаж чадаагүй билээ. Байсаар буу нь ч хуучирч муудан найдвартай нөхөр болохгүй болжээ. Тэгэхээр Дорж чонын том хар хавх олж аваад хавх зүүдэг болжээ. Гэвч чононд хавх зүүсэн Дорж маань эхний удаад чоно барьсангүй, харин морио «барьж» үзэв. Юу болсон бэ? гэвэл Дорж хар хавхаа ганзагалаад номхон хул морио унаад явжээ. Тэгээд чонын гүйдэл газар олж хавхаа зүүхээр зэхээд хар хавхаа дүүргэх хуурай хомоол олох гэж ойр тойрон гүйжээ. Гүйсээр арай чуу гэж хормой хомоол түүгээд хавх дээрээ гүйж ирвэл хавх нь алга болсон аж. Дорж гайхахын дээдээр гайхаж хавхаа дэлгэсэн газраа андуурч байна уу? гээд ийш тийшээ баахан гүйв. Газраа огт андуурсангүй аж. Тэгвэл ямар амьтан аваад явчихдаг байна вэ? гэхдээ ямар нэгэн амьтан аваад явчихлаа гэж бодсоноос биш чухам тийм л амьтан авч явсан байж таарна гэхээр тодорхой юм санаанд нь огт орсонгүй. Тэгээд хавх авсан амьтан хаашаа явсан байж таарах вэ? гэхдээ бас эргэн тойронд зөндөө гүйлээ. Эцэст хавх авсал амьтан хол явсан байж таарлаа гэхдээ морио харав. Морь нь анх ирж хавх зэхсэн газраас нэлээн хол очоод хэвтчихсэн байв. Дорж морио хараад энэ маань яагаад хэвтэж орхио вэ? Эрүү амаа өвснөөс салгахаа мэддэггүй морь нь өнөөдөр ийнхүү гэв гэнэтхэн «цадсанд» гайхав. Морин дээрээ очоод «Чуу-чуу!» гээд босгох гэтэл төмөр харжигнах шиг болов. Гайхан хартал хул морь нь өрөөсөн урд хөлдөө өнөөх том хар хавхыг нь зүүчихсэн байх аж. Хавханд цохиулсан хөлөө хөдөлгөж ч ядах шиг. Сайн лавлан харвал мориных нь хөл санжганаж ч байх шиг харагдсанд Дорж цөс цалгитал айв. Гэвч мориных нь хөл хугарсангүй. Хавхаа арай чуу салгаж авахад морь нь сүүдгэнэн доголж байгаад аандаа гайгүй болов. Ингэж хөгөө хөлдөө чирч явахыг нь хэн ч хараагүйд Дорж баярлав. Бас энэ хөглөсөн явдлыг эжийдээ ч хэлж болохгүй гэж хатамжлав. Хэрэв эжий нь Дуламхандад хэлчихвэл тэгээд нэг мэдэхэд нутаг нугаар нэг хөгтэй яриа болно гэж айж ичсэн ажээ.

	Дорж хавхаа зүүжээ. Хоёр хоноход хавх хөдөлсөнгүй. Хоёр дахь хоног дээр харин чоно хавх тавьсан мөн, сэг энэ тэрийг холуур тойрчээ. Гурав дахь өглөө ирвэл хавх дээр нэг биш, том жижиг хоёр чоно байх ажээ. Дорж бүр гайхаж хоцров. Нэг сумаар хоёр туулай буудав гэгч болов уу гэж баярлах ч шахав. Хавханд орчихсон чоныг чинь яадаг хэрэг вэ? Холоос буудах уу, ойртож буудах уу? Давхар буудахыг бодох уу, нэг нэгээр нь бууддаг юм уу? гэх мэт янз янзын юм бодогддог санж. Бас эхлээд алиныг нь буудах вэ, томыг нь уу, жижгийг нь үү? гэх бодол төрөв. Томыг нь түрүүлж буудахын учир юу вэ? Ингэж бодоход чухам тийм учраас томыг нь түрүүлж буудаж байгаа юм шүү дээ гэдэг хариу олдсонгүй. Хавх бол төмөр гар, морь тавиагүй хавх, чоно танина гэсэн ёс алга. Холоос буудах гэдэг гоомой ажил хийнэ гэсэн үг. Ойртдог хэрэг гэж бодлоо. Хүн ирж явааг чоно мэдлээ. Хүн гэдэг хэзээд чононд эрлэг байдаг нь ганц үнэн билээ. Дорж нэгд, хоёр чонотой болов гэж баярлав. Хоёрт, ойроос цувуулж нэг нэг л буудна гэж бодов. Гуравт, хэчнээн ойртсон ч аюул байхгүй.

	Хар хавх том жижиг хоёр чоныг байтугай миний морь шиг том хоёр чоно орсон ч тавихгүй гэж итгэв. Хүн ойртон айсуйг чоно мэдсэн. Чонын мэдсэнийг Дорж мэдсэн. Одоо өөрийгөө нууж нөөж маяглах хэрэггүй гэдгийг Дорж ч мэдлээ. Дорж буугаа яг бэлдээд шулуухан дөхөж эхэлтэл том чоно нь жижгээсээ холддог юм байна. Жижиг нь дороо гаслан гангинаж томыгоо дагах гэсэн буюу түүнээс аврал эрэх мэт боллоо. За хэрэг биш боллоо. Хоёр чоно хавханд орсон биш, жижиг нь орж том нь жижгийгээ яаж ч чадахгүй бараадан байжээ. Хүн ирэхээр том нь явах гэлээ. Гэтэл жижиг нь дагах гэлээ. Дагаж барахгүй болохдоо аврал эрлээ. Том нь жижгээ аврах уу? Аврах бол ер нь яаж авардаг юм бол доо? Аврах ч ёс бас байдаг гэдэг шүү. Том нь явах ч гээд, байх ч гээд шийдэж ядан эргэлдэж, хөдөлгөөн нь түргэслээ. Дорж томыг нь буудахаар хэвтэж буугаа шийрлэж эхлэв. Аюул ойртсоныг мэдсэн том чоно, хар амиа аван талийх гэтэл жижиг нь үхэвч хамт, амьдравч хамт гэх мэт байж суухын эрхгүй улин гасалж гангинах тул том чоно эргэлзэж, эргэлдэсхийж байснаа шийдэв бололтой гэв гэнэтхэн жижиг дээрээ үсрэн буугаад түүнийгээ муур оготныг үнгэх мэт үнгэж гарав. Жижиг нь эхлээд хэдэн хором чанга, сүүлдээ муухай, бүүр муухай гаслаад дуу тасрах үед буу тасхийв. Том чоно нэгэн удаа мөн муухай гаслаад өрөөсөн хөлөө чирэн цаашлав. Жижиг чоно огт хөдөлгөөнгүй тэрийн хэвтэнэ. Том чоно жалга руу оров. Дорж жижиг чоно дээр гүйж очвол тэр нь сүүлчийнхээ амьсгааг татганан татаж байх аж. Юу болсныг сонирхон харвал том чоно түүнд сүүлчийн «авралаа» буулгаж хоолойг нь тас хазсан байв. Чоно гэдэг чоно шүү дээ гэдэг маань ийм учиртай санжээ. Чонын санаа хорон гэдэг ч ийм учиртай байна. Хаашдаа үхэхээс өөр замгүй болсон ядруу муугаа хүний гарт оруулж үйлийг нь үзэхгүй гэхдээ чадалтай нь чадалгүйгээ ингэж «авардаг» чонын өөрийнх нь «хууль» байдаг гэдэг нь ийм учиртай ажээ.

	Үхсэн чоно дээр эргэлдээд яах вэ. Хөлөө чирээд алга болсон чонын хойноос явдаг хэрэг. Дорж цастай цасгүй халтар жалга руу том чонын араас явлаа. Гөрөөс, үнэг, чоно буудсан даруй цовхрон ухасхийж давхих нь хөл өвчүү хавсран сум туссаны тэмдэг байдаг. Шүүслэг шингэн цус их л ховорхондуу янзтай гэх үү, ов тов дусаагаад явсан бол уг амьтан гэдсээрээ шархтсаны тэмдэг байдаг. Харин өтгөн хүрэн цус элбэгдүү гоожсон авч хөлийн хөдөлгөөнд сэвгүйхэн явчихвал тэр амьтан элгээрээ шарх авсны тэмдэг байдаг. Дорж хөлөө чирч цусаа цувируулан одсон тэр чоныг заавал олж ална гэж шийдлээ. Уртын урт, бас түүний дээр балагтай сүрхий бартаатай жалга уруудан өдрийн хагас явлаа. Цасан дээгүүр цусаа цувируулан одсон мөргүй болбол ч орхихоос өөр аргагүй байв. Шархтай, тэр мөртөө араас нь хүн хөөн явааг мэдсэн чоно явамхай ч байх нь аргагүй. Дээр цагт анчин хүмүүс чонын явамхайг яаж мэддэг байсан бэ? гэвэл хотноос нь буюу хөгнөөс нь шүүрсэн хурганых нь толгойг тав зургаан өртөө газрын цаанаас алагдсан чонын ходоодноос гаргаж чоно хэчнээн явамхай араатан болохыг нь тогтоож байжээ. Бүхэл бүтэн хурганы толгойг залгичих гэдэг чонын үнэхээр шунахай бөгөөд залгимхайн тэмдэг биш үү! Шархтай чоно гэдэг шарх нь эдгэрэхгүй байлаа ч гэсэн хүний гарт хэзээ ч орохыг үл хүсэх тул газрын бартаанд өөрийн эрхээр үхэхээс өөр ямар хүсэл тийм чононд байх ажээ. Дорж уг чоныг мөрдөн жалга даган явсаар атал тэр нь сүүлдээ жалгаа орхин уулынхаа ар өөд гарч оджээ. Тэр ар нь үргэлж цастай, бас зулзаган ширэнгэ сөөгтэй газар ажээ. Ийм газар сүлжиж сурсан араатан гөрөөсөндөө ээлтэй эетэй боловч хүнд хэзээ ч аятай таатай байдаггүй билээ. Энэхүү зулзаган сөөгийг туучиж чоно мөрдөх гэж Дорж үзээгүйгээ л үзжээ. Ямар зугаа цэнгэл хийж яваа биш, үхэн үхтлээ мөрдөгч хүнтэйгээ нэгийгээ үзэх гэж шийдсэн улангассан хамгийн зэрлэг араатныг мөрдөж яваа хүн рүү энэ ширэнгэ сөөг шархтай чоныг ганцхан хоромд хаанаасаа ч болов гаргаад ирэхэд үл болох газаргүй тул Дорж алхам бүрд хараа тавьж явлаа. Энэ харлахдаа ч харлаж, борлохдоо ч борлосон ширэнгэн дотор Доржийг хуурч хударгаар нь тавьчих газар шархтсан чононд олдсонгүй санжээ. Шархтай чоно чөдөртэй морь шиг ширэнгэ сөөг дундуур эргэцэж орооцолдон баахан явснаа ширэнгээ орхиод уулынхаа хяр өөд гарч явахыг Дорж олж хараад суун тусаж нэг буудав. Амин газар нь бас л оноогүй боловч юу ч болтугай онох нь ч оножээ. Яагаад вэ гэвэл чоно гаслан намсхийгээд цасан дотор хутгалдан өөрийгөө хэмхчин ноцох шиг болсноо хүндэрсэн зовлогоо чирэн цаашаа давахыг Дорж харав. «Энэ хярыг даваад чиний хар амлаад хэвтэж байхыг би нэг үзэх бий...» гээд Дорж мөн л шархтай араатнаасаа доргүй ядарсан авч чоноо лав унагасан гэсэн тэр эрчээрээ зүтгэн өнөөх цасан дотор намсхийн унаад өөрийгөө хэмхчин ноцсон газар очвол чоно хуга буудуулж шархтсан урд хөлөө бараг угаар нь тас хазаж хаяад одсоныг харж чонын энэхүү эрэлхэг омголон занд нь дахин гайхах сэтгэл төрөв. Чонын давсан хяр дээр гарвал тэр нь цаашаа даваад унасангүй, бүүр ч аймшигтай хар жалга руу оржээ. Энэ үед наран цаад уулын цаагуур орлоо.

	«Одоо би яах вэ?» гэдэг асуудал Доржид тулгарлаа. Гэр лүүгээ буцах юмаа гэхэд шөнөжин яваад ч үл барна. Нэгд, гэрээсээ хэтэрхий холджээ. Хоёрт, бэрхтэй ядарчээ. Ойр хавьд айл мал юу ч байхгүй. Гэдэс өлсөх яах вэ? Анчин хүний аль өлсөж цантаж явдгийг тэр гэх вэ. Цөлх сурах гэдэг анчны онцлог доо! Харин хөхөө өвлийн хүйтэнд хөр цасны хайрууд хөлдөж үхэх гэдэг гарцаагүй тулгаран ирж байна. Ийм аюулыг гагцхүү ухаанаар л давна. Чоно жалга руу орсон. Тэр одоо хаа нэгтээ үхсэн үү, үхлүүт унасан уу, энэ хар жалгыг гатлаад бас цаад уулыг давж явна уу? Аль эсвэл үүдэн хоймрын цаана нуугдан хэвтээд мөрдөгчтэйгөө эцсийн амь өрсөн тулаан хийх гэж бэлдэж байна уу. Алины нь ч мэдэхэд бэрхтэй. Дорж буцахгүй гэж шийдэв. Чоно орсон хар жалгын эх өөд тасархай бөөн ширэнгэтэй их хунгар нөмөр газар харагдав. Тэнд очиж цас малтаад цасан доор хур шувуу шиг хонохоор зорилоо. Тэр газар хүрэв. Цасыг нь малтаж доороо сахлаг өвстэй, аятайхан газар шургаж буугаа бэлэн бариад үүргэлэх унтах, дагжих чичрэх, айх цочих хослон хонолоо. Угаасаа хөдөө хөхөрч гадаа гандаж сурсан хүн гэдэг яг аминд тулсан хүйтэнд тийм ч амархан бууж өгдөг амьтан биш. Дорж ийм явдал болно гэж бодоогүй учраас өвөртөө чүдэнз ч үгүй, хэдэн ширхэг хатуу ааруултай гарсан бол ийм үед хүлхэж суувал өлсөх ч үгүй, цангах ч үгүй, хэчнээн сайхан байх билээ.

	Өвлийн шөнийн урт, өглөөний цийлгэнүүр хүйтэн жавар цөм өнгөрлөө. Ууланд өглөөгүүр цийлгэнээд жаварсаад байх нь гайгүй. Гагцхүү их л жинтэй, бараг хар тугалга шиг хүнд хөшингө хүнтэй уур амьсгаатай байх нь л айхавтар ажээ. Даарч хоносон хүнд энэ нь дамаа хүнд байгаа болохоос биш уг нь ядраагүй, өлсөөгүй яваа бол бас гайгүй ч юм шиг. Дорж буугаа барьдгаараа бариад өчигдөр оройн шархтай чонын давсан мөр дээр очив. Тэр мөрийг дагаад явлаа. Цус нь асгарч дуусаж байгаа юм уу. царцмаглаад нөжирч таглараа юм уу их л ховорхон үзэгдэнэ. Цасан дундуур одсон байдлыг нь ажвал гурван хөдлөөд дажгүй явжээ.

	Бага үд өнгөртөл хар жалга дундуур мөр дагаж сүлжээд арай гэж жалгаас гаргаж аваад дагасан чинь сүрхий хадан асган дотор орчхов. Аль чулууны доор түүнийг хэвтэж байна гэж мэдэх билээ. Алхах гишгэх бүрд аюул өмнө минь байгаа гэж бодсоор явтал аюул ч тулгардаггүй, гараад явчихсан юм байх даа гээд нэлээд тайвширсхийгээд явж атал гэнэтхэн хар хурхийгээд л чонын халуун амьсгаа нүүрэн дээгүүр бүрхэн ирэх шиг болсноо нэгэн удаа их л хүчтэй урагш дугтрахад золтой л чирэгдээд уначхалгүйхэн шиг биеэ цахлан тогтов. Чоно нэгэн чулууны цаагуур оров. Байдлыг нь харвал зовлогоо арай ядан чирч явах шиг. Одоо ч бүр айх зүйлгүй болжээ. Араас нь дагахгүй холуур тойрч очоод нам буудъя гэж шийдэв. Аль чулууны доор буюу ар өвөрт хэвтээг мэдэх гэж нүдээ хөхөртөл эрсээр халив шиг том чулуун доогуур орчхоод ярзайн архирч байхыг нь хараад яг цээжийг нь барин буудав. Буу ч панхийв. Чулуун доороос хар хурхийн улаан цээж гарган дайран орж ирэхэд нь буудахын оронд буугаараа тархин дундуур нь явуулчхав. Буу нь мод төмөр хоёр болов. Гарт төмөр нь хоцорчээ. Чоно унасан чигээрээ, мухар хөлтэйгөө ноцолдож байх шиг харагдав.

	Дорж бууныхаа төмрөөр чоныг дээр дээрээс нь цохин нам унагав. Доржийг оройн наран шингэхийн өмнөхөн хүмүүс мөрөөр нь явсаар олж ирэв. Хүмүүс түүний дээлийн урд хормой алга болсныг хараад гайхав. 

	— Түрүүн хадан дундуур нэлээд тайвширсхийгээд явж байтал энэ гайхал гэнэтхэн хар хурхийн дайрч халуун амьсгаа нь нүүрэн дээгүүр бүрхэн ирэх шиг болоод нэг удаа сүрхий хүчтэй урагш гуд татсан юм. Тэгэхдээ л хормойг минь аваад явчихсан юм байж. Би одоо болтол огт анзаараагүй юм. Бодвол энэ гайхлыг газрын хаанаас гарч ирэх бол гэж бодчихоод бараг ухаангүй явсан хэрэг юм байх даа гэж Дорж хээвнэг өгүүлжээ.

	 


Тав. Миний чаддаг юм гэвэл...

	 

	Чоно, ямааг хараад тулгарч ирсэн аюулаа мартдаг...

	 

	1942 онтой Дорж хорин хэдэн настай, хонгор сайхан сэтгэлтэй учирчээ.

	Гитлерийн герман итгэлийг эвдэж Зөвлөлт Холбоот Улс руу довтолж аугаа их эх орны дайн үүсээд хоёр дахь жилийн нүүр үзэж байгаа цаг авай.

	Монгол, Зөвлөлтийн ард түмний үхэх сэхэх хувь заяа нэг учраас манай хамаг ажил гагцхүү нийтийн дайсныг бүрэн ялах ариун үйлст чиглэгдсэн байлаа. Дайн гэдэг хамгийн аймшигтай хар гамшиг мөн. Хүн төрөлхтөн түүхэндээ олон олон дайн үзсэн боловч чухам энэхүү дайн шиг аюултай, хохирол сүйрэл ихтэй, хорсголон өшөөтэй, хүнд нүсэр дайныг нэг ч үзээгүй байлаа. Энэ дайн зөвхөн Зөвлөлт Холбоот Улс төдийгүй дэлхийн бүх эрх чөлөө, шударга ёс, энх амьдрал хүсэгч ард түмний хувь заяаг, даян дэлхийн ард түмний хувь заяаг хутганы ирэн дээр авч ирсэн учраас чухам аюултай дайн байлаа. Уужим хорвоогийн нийт ард түмний хувь учрал гитлерийн хүрэн тахлын төмөр тах доор гишгэгдэхэд хүрэх бол юу болох байв аа?!

	Дайн монголын ард түмнийг агуу их Зөвлөлт Холбоот Улсын ард түмэн, түүний эрэлхэг Улаан армид юу байдаг, юу чаддаг бүхнээрээ дэмжин туслах ариун үйлст босгосон билээ. Дайн манай улс орон, ард түмний амьдралыг, бүх ажил үйлсийг шал ондоо уур амьсгаатай, нэг л хачин өнгө байдалтай болголоо.Бүх юмыг ариглах хэмнэх болон бүтээх хийх ажил амжилтынхаа дээдийг ялалтад зориулахад чиглүүллээ. Чи юу хийж чаддаг бол түүгээрээ фронтод хувь нэмрээ оруул! Чи зуун хувь хийж чаддаг байсан ажлаа зуун тавин хувь, хоёр гурван зуун хувь хийдэг бол! Чи найман цаг ажилладаг байсан бол арван цаг, арван зургаан цаг ажилла! Чи зөвхөн өдөр л ажилладаг байсан бол шөнө ч ажиллах хэрэгтэй! гэдэг ариун шударга шаардлагыг манай бүх иргэний өмнө тавилаа. Тэгж ажиллахыг манай ард түмэн өөрийн нэр төр, зориг баатарлалын хэрэг гэж үзлээ. Гитлерийн фашизмын эсрэг дайнд монголын ард түмэн ийм фронт нээж орсон юм.

	Дорж, би энэ дайнд яаж оролцох вэ? гэдгээ бодсоон. Би эх орондоо, нам засгийнхаа бодлого уриалгын хариуд ямар үйлс бүтээж буурал ээжийнхээ, өөрийнхөө хувь хандивыг оруулах вэ? гэдгийг олон янзаар цэгнэж үзсээн.

	Тийм ээ! Дорж дайсныг даралцах ёстой. Гитлерийн нэг ч гэсэн фрицийг унагалцахгүй бол яаж энэ ариун дайнд оролцсон болох вэ. Үнэн сэтгэл байхад газар орон холдох ёсгүй. Ариун сэтгэл тавин хийж бүтээсэн юм багадах учиргүй. Эрх чөлөөг эхийнхээ сүү шиг хайрладаг монголын ард түмэн Улаан армид хэрхэн тасалж буй тухай янз бүрийн сонин сайхан мэдээ хэвлэлд радиогоор тасралтгүй мэдээлэгдэх боллоо. Должин эмээ хүүдээ өөрийн гараар дээл оёж өгөх гэж үйлээ үзэж байж элдэж хураасан хэдэн сайхан хонины нэхийгээ гаргаж улаан цэрэгт дулаан дээл өөрийн гараар оёлоо. «Хүүдээ амьд насандаа хийж үлдээх сүүлчийн минь хөлс хүч шингэсэн дурсгалтай юм дээл байх юм. Энэ дээлийн дулаан, энэ дээлийн нэхийний зөөлнийг хүү минь ярих бодох бүрдээ дандаа ээжийгээ л дурсан санаж явах юм шүү дээ. Эд мөнх, эзэн нь хэврэг гэдэг ийм л байдаг юм байж дээ гэж муу хүү минь дурсан санаж явах юм шүү дээ» гэж Должин эмээ бодож байсан юм. Должин эмээ жигтэйхэн сайхан Дээл оёж бэлэглэлийн комисст өгөхдөө: Эмээ нь гитлерийг, Улаан армид нугасаа тас цохиултал үхэхгүй, ялалтыг заавал үзнэ. Би дахин Улаан армийн хүүхдүүддээ зузаан нэхий элдэж дулаан дээл оёж өгнө. Гитлерийн цэрэг жадтай буутай, хөө хар санаатай юм бол монгол эх хурц зүүтэй, сүүн цагаан сэтгэлтэй юм шүү. Хөө шиг хар санааг сүүн цагаан сэтгэл яаж угаан арилгахыг тэд үзэг!..» гэж хэлжээ.

	Доржийг ганц хөгшин эхтэй, түүний дээр олон зуун малтай урьд баян гэгдэж явсан ч үнэндээ шударга шулуун санаатай өвгөн Баавайн малыг бас маллалцаж явах учраас цэрэгт татахгүй чөлөөлж байв. Дайн эхэлж ард түмэн бүхнийгээ фронтын ялалтад зориулж хүн бүр юу байгаагаараа тусалж эхэлсэн үед Доржийн хажуу дахь их малтай Баавай өвгөн Улаан армийн ялалтад зориулж өөрийн хувь нэмрийг нэртэй сайхан оруулжээ.

	БНМАУ-ын Бага Хурлын 25 дугаар чуулган, «монголын ард түмний хүсэл зоригийг илэрхийлэн» Хувьсгалт Монгол танкны цувааг худалдан авч Зөвлөлт Холбоот Улсын ялгуусан Улаан армид бэлэг болгохоор тогтоосныг манай ард түмэн баяртайгаар хүлээн авч тэрхүү танкны цувааны их хөрөнгө хуримтлал эхлэхэд өвгөн Баавай олон тооны шилдэг сайн морь мал бэлэглэжээ. Удсангүй Должин эмээ Дорж хоёр болон өвгөн малчин Баавай нарт Улаан армийн ялалтад зориулж өөр өөрийн хувь нэмрийг оруулсны учир Улсын бэлэглэлийн төв комиссоос дурсгалын алтан үсэгтэй үнэмлэх иржээ. Мөн «Хувьсгалт Монгол» танкны цуваа цогцлох хөрөнгө хуримтлуулах шийдвэр гаргасны хариуд Зөвлөлт Социалист Бүгд Найрамдах Холбоот Улсын Сайд нарын Зөвлөлийн дарга Иосиф Сталинаас ирүүлсэн баярын бичиг «Үнэн» сонинд хэвлэгдсэнийг хөдөөгийн бараг бүх малчин ард гэрийнхээ хоймор гуунд хийж хүндэлсний адил Должин эмээ, Дорж, Баавай өвгөнийх бүгд гуунд хийж хоймроо өлгөжээ.

	Дорж зунжин мал маллаж байгаад намар болохоор тарвага агнаж бэлэглэлийн фонд нь хувь нэмрээ орууллаа. Баавай өвгөн түүнд урьд амласан ёсоороо шинэвтэрхэн карабин буу худалдан авч өгчээ. Энэ карабин буутай болохоос өмнө Дорж буугүй, ёстой л гар хоосон болсон учраас ан гөрөөнд гагцхүү хавх зүүдэг байв. Тэгэхдээ Дорж хавхны чонын аюултайг арван долоон настайдаа өнөөх муу бирдаан буугаа мод төмөр хоёр болгохдоо үзсэн учраас, түүнээс хойш бас чононд хавх зүүхээ больсон юм. Гэтэл дайн эхэлж ялангуяа 1942 оноос эхлээд хүн бүрийн тодорхой хувь нэмэр, түүний дундаас анчин хүний хувь нэмэр бүр ч их хэрэгтэй болсон учраас Дорж хавх буу аль алины нь хэрэглэх болжээ. Дөчин хоёр оны өвөл Доржид бас нэгэн хөгтэй явдал тохиолджээ. Дорж чононд хавх зүүжээ. Нэг удаа хавхаа эргээр явахдаа нэгэн үе чоно хөөж сайн цохидог гэж байсан танил хүнээ дагуулан явжээ. Хавханд том чоно орчихжээ. Тэр чоно хавханд тийм ч амархан алдран гарчихааргүй суусан байж. Хоёулаа буугүй учир яах ийх тухай яриа болсоор эцэст Дорж уургын хуйвыг чононыхоо хүзүүнд хийж хоолойг нь шахан боож мушгиад тун сайн татаж байх, нөгөө хүн нь цохихоор шийджээ. Дорж ч хуйваа мушгиад татахаараа татаж, нөгөө хүн нь ч бүдүүн яргай ташуураа бариад чонын эгц өөдөөс алхам алхмаар дөхөөд л байжээ. Ярган ташуур барьсан хүн нь сарьсан хамар дээр нь ташуураа яг буулгахаар дөхөж очин очтол чоно огт хөдөлгөөнгүй байжээ. Хавханд удаж зовж шаналж дуусаад үхэх.. мөч нь ирснийг мэдэхээрээ чоно ингэдэг юм байх даа гэж тэр хоёрын хэн нь ч боджээ. Нүд нь ногоорон хөшчихөөд ямар ч эсэргүүцэл тэмцэлгүй болсныг бодоход энэ чоно хавханд суугаад их уджээ гэж үнэхээр бодмоор ч авай. Яргай ташуурт дөхөн дөхсөөр яг ташуураа далайтал амьдаараа үхсэн юм шиг байсан чоно гэнэтхэн хар хурхийгээд үсчсэнд Доржийн татаж байсан хуйв ч тас үсэрч, чоно ч хальт цохиулж хавхтай чигээр нөгөө хүн дээр буух шиг болсноо цаад жалга руугаа алга болжээ. Чоно хавхтай чигээр нөгөө хүн дээр буутал тэр хүн нь азаар зайлж чадсан учраас зөвхөн дээлийг нь хүү татаад оджээ. Чонын орсон жалга руу тэр хоёр ороод яваад л байж, яваад л байж. Тэгтэл аймшигтай ганга эрэгтэй газар тэр хоёр очжээ. Чоныг хальт цохиж дээлээ хүү татуулсан эр баахан айгаад яргай ташуураа барин эрэг дээгүүр явахад Дорж богиновтор суман ташуураа бариад эрэг өгсөн чоныг хярж хэвтсэнийг тэр хоёр олж үзэв. Буугүй хүн гэдэг мухар гартай хүнээс ялгаагүй ажээ.

	«Одоо яана вэ?», «Чи дээрээс нь дахин уургалах арга байна уу?» «Үгүй, чи өөр лүүгээ чонын анхаарлыг татаж үз, би цохьё» гэж тэр хоёр элдвээр зөвлөн ярилцаж аваад Дорж нь чонын анхаарлыг өөр лүүгээ татах санаатай чоныг элдэвлэж, нөгөө нөхөр нь тонгойж цохих гэж байтал эрэг нь гэнэт нурж чонын дээрээс бөөн шороо тоостой орчихсон чинь бас л хар хурхийсэн аймшигтай юм болж бөөн шороо маналзсанаа чоно нь хавхаа чирээд цааш одов. Дорж зориглон араас нь ойртож бараг сүүлэн дээрээс нь барьтал чоно эргэж сарьсан хамраа үрчийлгэн шүдээ ярзайлган ухасхийтэл Дорж яг сарьсан хамар дээр нь нам буулган ойчсон нөхөр лүүгээ очтол тэр нь эхээс биш эргээс гарсан юм шиг хөх саарал царайлчхаад уйлах» инээх аль ч учраа олохгүй мэлрэн зогсож байв. Харин түүний дээл гэж эргэж эдлэхийн эрхгүй болтол хүүчүүлснээс гадна мөр, гарын шуу, бүдүүн гуянд нь гурав дөрвөн газар чонын шүд хөнгөн хүрснээс өөр ноцтой юм болоогүйд тэр хоёр баярлав.

	Энэ хөгтэй авлалтын дараа Доржийг Баавай өвгөн карабин буутай болгосон байлаа. Хавхтай чоныг ийнхүү сүүлдэх шахаж байгаад суман ташуураар дохиж алснаасаа хойш Дорж чононоос айж цочихыг байсан гэж нутгийнхан нь ярьдаг болжээ. Харин эвлэлийн үүрийн залуу дарга Дуламханд хаачсан бэ? гэвэл хотын шуудангийн нэгэн жолоочийн машинд суугаад сураггүй болсон гэж ярилцах ажээ.

	1942—1943 оны намар Оросын их Ижил мөрөн дээрх аварга тулалдаанд мөнхийн эргэлт буюу Сталинградын тулалдаанд гайхамшигт түүхэн эргэлт гарлаа. Гитлерийн цэргийн уналт, гитлеризмийн ёс суртахууны уналт, хүнийг үзэн ядагч түүний арьсны үзлийн ноёрхлын үзэл санааны уналт цөм нэгэн зэрэг Сталинградаас эхэллээ. Зөвлөлт Холбоот Улсын баатарлаг Улаан армийн мөнхийн гавьяат сүрлэг ялалт ингэж эхэллээ. Энэ ялалтын сүр суу, манай ард түмнийг улам ч ихээр зоригжууллаа. Хүн бүхэн дайн түргэн дуусаг, дайсан түргэн дарагддаг гэхдээ өөр өөрийнхөө юу хийж бүтээж чаддаг бүхэн дээрээ улам ч эрч хүч нэмэн мэрийлээ. Их ялалтын суу заль юм бүхнийг өөдрөг болгодог санжээ. «Хатны гол» гэдэг нөхөрлөлийнхөн маань «Хатны гол» нэгдэл байгуулах яриа хөөрөө үүсгэж, аймгийн намын хороо, захиргаа түүний нь сайшаан дэмжиж эхэлжээ. Тэгэхдээ гэрийг ч гэсэн барихын тул урьдаар аятай газар олох хэрэгтэй байдаг. Түүнтэй адилхан нэгдлээ байгуулахын тул малчдыг санал хүслээ сайн ойлголцох, бодлого зорилгоо сайн мэдэлцэх, ажил төрөл, түүнийхээ чиг зүгийг нь тодорхой гаргахыг зөвлөж өгчээ. Малчид тэгэх тусмаа нэгдлээ даруй байгуулахыг яарав. Дайн фронтод гайхамшигт ялалт эхэлж буй энэ бэлэг дэмбэрэлтэй үед бидний малчид ардын нэгдлээ байгуулах нь Улаан армийн ялалтад ч улам ихээр туслах, улс эх орныхоо хөгжилд ч болох зохих хувь нэмрээ үзүүлэх юм гэж мэрийн байгаагаа нэгдэх гэсэн малчид хоёргүй сэтгэлээр илэрхийлэн гаргасан учир «Хатны гол» нэгдлийг байгуулахаар шийджээ.

	«Монголын ард» хэмээх нисэх онгоцны эскадрилийг худалдан авах хөрөнгө хуримтлуулах ажлыг орон даяар зохиож, уг эскадрилийг монголын ард түмний бэлэг болгон, ялгуусан Улаан армид шилжүүлэх тухай тогтоол гарсанд анчин Дорж баярлаж хэсэг хүмүүстэй цуг чонын авд гарчээ. Дорж буудах оньд сууж хамт гарсан хүмүүс үргээлэгт явжээ. Тэр өдрийн чонын ав туйлын олз омогтой болжээ. Үргээлгээр увж цуван гарч ирсэн долоон чоныг Дорж сум тоолон унагажээ. Ялалтын чимээ улам ойртож шинэ нэгдэл нутагтаа байгуулж нэгдлийнхэн анх удаа хүч нийлүүлэн чонын авд гараад зүгээр ч үгүй долоон чоно авласан нь малчин нэгдэлч олны урам зоригийг бүр ч хөгжөөв. Доржийн нэр алдрыг ч улам мандаав.Должин эмээгийн ганц хүү Доржийн нэр ийнхүү «Хатны голынхны» бахархал боллоо.

	1944 оны өвөл Доржид бас нэгэн сонин учрал тохиолдов. Тэр өвөл энэ нутагт цас ч их орж хүйтэн ч болжээ. Бас л отор нүүдэл... Мөн л цасан шуурга болж мал уруудуулан алдах, чоно нохойд оруулах, эрэх хайх ажил гарчээ. Тэр өвлийн цас, хүйтэн, цасан шуургыг «Хатны гол» нэгдлийнхэн амьдралдаа хамгийн өлзийтэй сайхан давлаа. Тэдэнд малаа уруудуулах алдах, эрэх хайх явдал тохиолдсон боловч тийм ч их хөл алдсан явдал болсонгүй. Хамтарч нэгдэхийн ачтайг нэгдэлчид энэ бэрх өвөл ажлаараа ингэж шалгуулсан нь тэднийг цааш цаашдаа улам ч эв нэгдэлтэй амьдрахад нь сайхан сургамж болжээ. Харин тэр өвлийн цас, хүйтэн цасан шуурга нэгдэлд ороогүй мал олонтой зарим айлыг нэлээд ширвээдүүлжээ. Нэгдлийн зарим гишүүнийг малаа цасан шуурганд уруудуулж алдсан бүл чадал муутай малчдад туслуулахаар явуулсны дотор Дорж оролцжээ. Дорж адуугаа алдсан айлын адууны эрэлд явлаа. Дагуулж тарсан нэг нөхөртэйгөө хоёр өдөр яваад ер малын бараа олж харсангүй. Харин эрлийнхээ хоёр дахь орой Дорж нөхрийнхөө хамт баахан чоно чөдөр галзуу туссан мэт хөлхөлдөн нэгэн ам өөд өгсөж явахыг дурангаар харжээ. Чононуудын өгсөж яваа цалгайдуу амны цаад сэтэрхийг оройн наран голлож доош суусаар байсан цаг. Харсаар байтал тэр сүрэг чоно чиглэн яваа амаа өгссөөр цаад ониор нь давах хүчин чадалгүй явааг Дорж мэдлээ.

	— За хө энэ чононууд чинь амьтны уруудсан мал цусалж цусалчхаад хүүр зовлогоо арай ядан тээж яваа бололтой Хэрэв тийм бол эд цаад сэтэрхий онио давж чадахгүй наад жалгынхаа хажуу талын өгсүүр дэвсэг дээр гараад пид пидхийгээд л ойчоод өгөх байх гэж Доржийг өгүүлбэл,

	— Тэгэхээр яах гэж? хэмээн дагаж явсан нөхөр нь асуужээ.

	— Тэгэхээр үү? гээд Доржийг инээмсэглэхэд,

	— Тийм! гэж нөхөр нь өгүүлбэл, 

	— Бид бас тэднийг пид пидхийлгэхгүй юү гэж

	Дорж өгүүлжээ.

	— Ийм олон чоныг уу? гэж тэр нөхөр нь айсан маягтай өгүүлэхэд нь Дорж нөхрөө инээвхийлэн хараад,

	— Ийм олон чоныг нэгэн доор алж болохгүй гэсэн хууль байхгүй биз дээ. Би нэг удаа та бүхний..- гэснээ аа чи чинь нээрээ тэгэхэд үргээлэгт яваагүй, ер нь ан гөрөө хийддэггүй л дээ. Тэгэхэд би цувж ирсэн долоон чоныг долоон сумаар унагасан шүү дээ. Би тэр үед Баавай гуайн авч өгсөн карабин буутай байлаа. Одоо бол бэлэглэлийн улсын төв комиссын бэлэглэсэн цоо шинэхэн винтовтой яваа байж энэ найман чоныг пид пидхийлгэж чадахгүй гэж үү? гэвэл түүний ярианд эргэлзсэн нөхөр нь,

	— Энэ олон чоно ам өгссөөр тэр онийг давж зайлахгүй гэж үү? гэв.

	— Зайлахгүй...

	— Яагаад?

	 Яах вэ дээ. Чи амаараа гартлаа хоол идчихсэн бол тэр онийг давж чадна гэж үү?

	— Тэр ч тийм л дээ. Тэгэхдээ энэ чононууд, гэдсээ тийртлээ идчихсэн явааг чи яаж мэдэж байгаа юм бэ?

	— Анчин хүн агнах гэж яваа юм уу дайралдсан ан гөрөөснийхөө байр байдлыг яг мэдэхгүй болбол анчин биш манчин болно шүү дээ.

	 Тэгвэл энэ чононуудыг хаана тэгтлээ идчихсэн гэж чи бодоод байгаа юм бэ?

	— Түүнийг мэдэхэд нэг их цаг орохгүй. Энэ их цас эдний явсан мөр гэдэг чинь, энэ чононууд хаана юу хийчхээд ингэж явааг нь бид хоёр нэг нэгнийхээ нүүрэн дээр юу байгааг мөн нэг нэгэндээ хэлээд өгөхтэй яг адилхан үзүүлээд өгдөг юм шүү дээ... Өвөл цагийн цас гэдэг юу вэ? Өвөл цагийн цас бол ямар ан амьтан хаанаас хаашаа ямар шалтгаанаар хэдийд хэрхэн явсныг нэгд нэгэнгүй үзүүлээд өгдөг байгаль хорвоогийн бэлэн зэлэн толь байхгүй юү! гэж Дорж өгүүлэв. — Муу нөхөр чинь хамаг амьдралаа ан гөрөөтэй хөөцөлдөн өнгөрөөж яваа болохоор цасан дээрх ан амьтны мөрийг хараад энэ маань тийм амьтны мөр байна гэдгийг хэлэхээр барахгүй, уг амьтан уржигдар, өчигдөр, өнөө өглөө эрт үүрээр буюу саяхан өнгөрсөн алин болохыг нь ч хэлээд өгнө. Тэр ч байтугай уг амьтан маань ая тааваараа явж уу, айж зугтаж явж уу, ингэж явахдаа холдож хулжин одох нь уу хавь ойрд тогтох нь уу гэдгийг ч хэлээд өгнө шүү. Миний мэддэг ном гэвэл энэ шүү дээ гэж Дорж бас нэмж өгүүлжээ.

	 Чи тэгвэл эр эм чонын мөрний ялгааг цасан дээр хараад хэлж чадах уу?

	— Чадахаар барах уу...

	— За ямар ялгаатай байх вэ?

	— Ялгаа их ээ хө! Эр буюу азарган чонын мөр зууван гувчгардуу байдаг, өлөгчин чонын мөр арай паалгар хавтгайдуу байдаг. Тавхайных нь голын хоёр хуруу нь урагшаа сунасан юм шиг уртавтар, бас бусад хуруугаа бодвол нэлээн бүдүүвтэр байх... гээд Дорж цасан дээр гараараа чонын мөр даран гаргав.

	 Энэ бол гичий чононых. Энэ нь азарган чононых. Нохойн мөр чонотой төстэй. Гэвч арай жижиг. Тэр мөртөө ийм дугаригдуу хэлбэртэй байдаг. Нохойн мөр ийш тийшээ мурийж тахийн эргэлдэж, мөрүүд нь ингэж салж нийлсэн сүлжилдсэн янзтай явдаг байхад чононых шулуун чигээр явсан байдаг. Жишээлбэл ийм гээд бас цасан дээр дарж үзүүлээд, — Миний энэ гаргасан мөрүүдийг яг чоно нохойн мөрний хэмжээ гэж бодоорой. Үүнээс том ч үгүй, жижиг ч үгүй л гэж мэд. Би яг гаргана шүү.Чоно хэчнээн том тусмаа мөр нь том, цасан дээр ч тод гарсан байдаг. Гэхдээ чоно тун аргагүйдэж цасан дээр мөрөө гаргаж байгаа болохоос биш, уг нь ч газрын аль цасгүйг, харыг барих дуртай. Цасан дээр мөрөө гаргалаа ч гэсэн аль болохоор мөрөө баллаж явахыг боддог араатан даа. Муур хумсаа нуухын адил чоно мөрөө нууж явах гэдэг амьтан. Цасан дээгүүр аргагүй мөр нь гарсан байвал тэр нь нэгд газрын эзгүйг ашигласан хэрэг гэж мэд! Хэрэв айл малд ойрхон чонын мөр цасан дээгүүр явж өнгөрсөн байвал тийм чоныг ойр хавьд тогтоогүй шууд явж өнгөрсөн гэж мэд! Айл малд ойрхон цасан дээгүүр явж өнгөрдөг чоно гэдэг заримдаа ч тэр хавийнхаа эрчүүл харчуулын байдлыг мэддэг, эд чоно авлах гэж биеэ зовоодоггүй сайн улс гэж мэддэг. Заримдаа ч бүр тэднээр тохуу тоглоом ч хийж гаргасан мөр байдаг гэж мэдээрэй! гэв.

	— За энэ ч яах вэ ийм байж. Тэр чононууд чинь чиний хэлснээр пид пидхийтэл унаад өгөхгүй яваад л байна шүү дээ.

	— Явж л байг. Чи харин нэг их яарах хэрэггүй, сайн хараад л бай... Анчин хүн яарах тэвдэх л юм бол амархан алдаж эндэхээр барахгүй, амь насаа ч үрж мэднэ шүү.

	— Ингэсээр байтал наран уулын цаагуур унаад өгдөг. Тэгээд уулын буга ч үгүй унасан бух ч үгүй болов оо гэгчийн үлгэрээр олсон адуу ч үгүй, очсон айл ч үгүй гурав дахь шөнөө хээр хонож хэц дэрлэх байх аа даа. За бид хоёр ч яах вэ, муу морьд маань уядах нь дээ.

	— Чи ер нь жаахан айгаад л байна аа даа. Хүүш тэр! Хар! гэж Дорж гэнэтхэн өгүүлсэнд нөхөр нь юу болсныг мэдээгүй атлаа давхийн цочжээ. Чононоос айдаг хүн тоншуулаас цочдог гэдэг. Чи мөн сүйд болтлоо цочив оо. За ямар байна, би эс хэлж үү! Өнөөх, гайхлууд чинь миний хэлсэн дэвсэг өөд мацлаа. Түүн дээр гараад ёстой л пид пидхийтлээ ойчоод өгнө дөө. Чи сайн л хараад байгаарай! гэж Дорж өгүүлжээ. Чононууд дэвсэг өөд их л залхуутай цуван гараад удаж түдсэнгүй нээрээ л сунаад сунаад, унаад унаад өгчээ.

	Яачихсан чоно гэж нээрээ ингээд навс нэвс унаад унаад өгдөг байна? Яасан хачин юм бэ?

	— Зүгээр зовлого идсэн чоно биш. Уул талын гөрөөс мөрөөс ч юм уу, уруудсан алдарсан малыг цас усанд унагаж суулгаж юм уу, ээрч хашиж юм уу, гаргах эсэргүүцэх газаргүй болгож авсан чоно бах таваа хангаж, хөөрхий мал адгуусны үйл тамыг нь үзэж амьдаар нь зулгааж халуун цусанд нь цадахаараа л ингэдэг юм гэнэ лээ. Тэгэхээр энэ их цас, хүйтэн, энэ эзгүй аглаг нутагт ийм олон чоно ядарсан зүдэрсэн малыг яаж дамшиглаж тамлах нь ёстой л дурны хэрэг шүү дээ. Амьтны халуун цусанд мансуурсан чоно гэдэг ийм байдаг байна. Эд чинь бараг ухаангүй яваа юм. Амьтны халуун цусанд мансуурч согтуурах гэдэг энэ дээ...

	— Тэгээд эднийг очоод дээрээс нь нам нам буудаж орхих хэрэг үү? 

	— Хаанаас даа өвгөн минь! Чоно гэдэг чинь чоно тулдаа л өөрийгөө авч өдий хүртэл амьд яваа амьтан шүү дээ. Түүнийг хар! Долоо нь ухаан зулаггүй ундуй сундуй ойчоод өгөхөд нэг нь өцийж суугаад үлдэж байгааг нь харав уу? Чоно тулдаа л нэг нь харуул зэсүүлд ингэж үлдээ шүү дээ...

	— Тэгээд одоо яах вэ?

	— Ямар ч байсан одоо үзэлцэх цаг ирлээ.

	— Яаж?

	—Чи битгий яаж ийж гээд л сэртгэнээд бай! Үргэсэн тураг шиг яасан хөгийн эр вэ чи! Ингээд байвал чинь сэтгэлтэй хонгорт чинь очоод, чи энэ хар хүнээ үүнээс хойш, түүнээс цааш жаал зориг зүрхтэй болгож авахгүй юм болбол ч яваандаа базаахгүй юм болж мэдэх нь шиг байна гэж хэлнэ шүү гэсэнд нөхөр нь хариу юм хэлэхийн оронд жуумалзан инээжээ. 

	— За чи бид хоёр тэнгэрийн нарыг тэр сэтэрхий онь дээр барьж оосорлоод тогтоож чадах биш, яарахгүй бол аманд орсон хишгийг хэлээрээ түлхэж мэдэх нь гээд Дорж морио эргүүлжээ.

	— Одоо хаашаа явах вэ?

	—Буцаж далд ороод, эргэж газрынхаа намыг барьж чононууд руугаа дөхье дөө.

	Тэр хоёр, чононууд хэвтэж байгаа дэвсэг хүрэх гэж зөндөө газар явлаа. Яг дэвсэг дөхөөд очтол бие далдалж ойртох газар улам эвгүй болов. Чоноо гэдэг ингээд л ирэхээрээ юм юман дээрээ чоно шүү дээ. Дорж морио нөгөө нөхөр дээрээ орхиод мөлхөх гэсэнд нөхөр нь,

	—Хоёулаа мөлхье. Би чиний чоно буудахыг харъя гэв.

	— Тэг, тэг. Тэгвэл морьдоо чөдөрлөөд орхичих.

	Тэр хоёр морьдоо чөдөрлөн орхив. Хэсэгхэн өвстэй аятайхан газар нээрээ ч морьд нь овоо идэшлээд авалгүй яах вэ. Доржийн мөлхөх гэдэг уул өөд аварч буй ямаа шиг гялалзаад алга болж байхад нөхөр нь араас нь бөгсөө тонтойлгочхоод, мөлхөх буюу суугаагаараа явахын хооронд нэг л хачин юм аахилж уухилан дөхөж байв. Дорж хүрэх газраа хүрээд нөхрөө хүлээв. «Чулуу шиг хатуу үгтэй, шувуу шиг хөнгөн биетэй хачин хүн шүү» гэж нөхөр нь Доржийнхоо тухай бодлоо. Нөхөр нь уухилсаар хүрч ирэв. Чононуудад ёстой л ойртжээ.

	— За чи сайн хар! Тэрийж тарайсан олон чоно ямар байна? Аймаар байна уу? гэж Доржийг өгүүлэхэд нөхөр нь тожгор харганын завсраар чононуудыг харж харж,

	— Ёстой аягүй байна гэв.

	— Айх хэрэггүй. Чононоос айх юм бол олигтой малчин болж мал өсгөнө гэж ярихгүй шүү. Харуулд гарсан чоныг сайн харав уу?

	— Харахаар барах уу. Дэгсхэн яривал сахал нь хүртэл цантайхан шиг сэрвийн харагдаж байна биш үү гэсэнд,

	— Ер нь цээж тал нь жигтэйхэн уур цантай байгаа биз дээ?

	— Тийм байна.

	— Тэр чинь л эд ямар нүгэл хийчхээд хэнэггүй хэвтэж байгааг нь харуулж байгаа юм даа...

	— Чи бас дөхөх үү?

	—Үгүй, би эндээсээ буудна. Одоо тэр харуулд гарчхаад нойр нь хүрч, хар хамраараа хариугүй газар хатгах гэж байгаа гайхлыг нэг мөсөн унтуулаад өгье. Чи түүний яасхийгээд унахыг нь сайхан харж бай! Харин нөхөр минь баярласан хэрээ бархирна гэгчээр чоно унахад чи хашхирч бархирах юм уу, өндийн босож ажиг сэжиг авхуулж болохгүй шүү гэж Дорж өгүүлэв. Нөхөр нь:

	— За за гээд амьсгаа даран хэвтэв.

	Буу панхийв. Харуулд байсан чоно ха-аа-н гээд зоослон ойчихдоо нам доороо ойчсонгүй. Ойрхон хэвтсэн нэгийгээ сэрээх гэсэн маягтай ноцож ноолон ойчив. Унтаж байсан чоно ч цочин «яа-ав, юу болоо вэ?» гэсэн аятай босон ирсэнд Дорж яг цайсхийн харагдах цээжийг нь барин буудсанд тэр чоно гэдрэгээ их хол савагдан ойчихдоо бас л нэгийгээ босгох гэсэн юм шиг сүр сархийн даран ойчив. Үнэндээ ч тэрхүү үхсэндээ дарагдсан чоно бас л давхийн цочиж, дээрээс дарсныгаа ноцон ноолон сугаран босож иртэл Дорж түүнийг доор нь нам буудав. Байсхийн пан пинхийх буун дуугаар үлдсэн чононууд уван цуван өндийн ирэх бүрд нь буудсаар атал нэг чоно шархтан гасалж цааш болтол Дорж дахин буудаад унагав. Долоо дахь чоныг Дорж хөнгөн шархтуулж дэвсэг өөд нэлээд гарч одсон хойно нь хараа сунгаж байгаад буудсанд цээж нь цааш зүтгэж бөгс нь хойшоо сууж их л хөгжилтэй сунаж унав. Харин сүүлчийн чоно алагдсан сүргийнхээ өшөө хорсголыг авах гэсэн мэт давхийн босонгуутаа шууд тэр хоёр луу бөөн бор сум шиг шуугин орж ирсэнд нөхөр нь буцаад бархиран харайж байх хооронд Дорж тэр чоныг буудсанд тэр чоно сунаж байсан эрчдээ хэд годройтон яг ирж нуруугаараа тэгнэн ойчив.

	Арав буудаад найман чоно. Анчин хүнд ховорхон олз омог биш гэж үү! Найман чонын арьс хуучих гэдэг хүйтэнд төвөгтэй ажил. Харганад гал тавьж дулаацах бүлээцэхийн хүчинд чононуудын арьсыг салгаж хоёул хуваан ганзагалах болов. Дорж хэдэн арьсыг нөхрийнхөө эмээлд толгой талыг нь буруу тийш унжуулан даруулж өгөв.

	— Яагаад ингэж толгой талыг нь буруу тийш нь харуулж ганзагалж байгаа юм бэ? гэж нөхөр нь асуусанд,

	— Үнэг, чонын арьсыг ингэж ганзагалдаг ёстой. Эд чинь хар мөртэй араатан. Аа харин зээр гөрөөсийг бол ч өөр шүү. Зөв тийш нь харуулж ганзагалдаг учиртай юм гэж хэлж өгчээ. Тэр хоёрыг мордоод цаашаа явахад шөнө орой болж тэнгэрт дүгрэг саран мэлтийн орчин байгаль сүүн цагаан туяа татан харагдаж байв. Тэр хоёр, чононуудын ирсэн мөрийг сөргөн дагасаар яваад хэдэн метр зузаан цас хунгарласныг бүү мэд, цас овоортол чихсэн гуунд орж ирсэн чинь ээ бүү үзэгд, юу үзсэн гэж санана даа. Буурал цан хүүрэг болсон морьд нь хамраа тас няс хийлгэн үргэж хургаад ер урагшилж өгөхгүй болов. Тэр хоёр бууж морио хөтлөн явсаар юу үзэв ээ гэвэл саяын алагдсан чононууд газрын хаанаас ч юм бэ хоёр морь хөөн ирж энэхүү гууны их хунгар цасанд хоргоож шигтгэж аваад дээгүүр нь харайн тоглож, дэргэд нь ноцолдон наалдаж, тэр ч байтугай их хунгар дотор тэлчилсээр танаг тамираа барж байхад нь ууц нуруун дээр нь шээж хүртэл аяглаад эцэст нь хоёр морийг бөгснөөс нь эхлэн амьдаар нь ухаж идсээр халуун цусанд мангуурчхаад тийнхүү үлгэн салган явсаар тэрийж тарайн ойчоод Доржийн гарт орсон ажээ. Дорж хоёр морины үхсэн байдлыг ажиглалаа. Бөгснөөсөө эхлэн ухуулж идүүлсэн хоёр морь хөөрхий тээр хойно, бараг найман чонын гэдэс цадаж гүйцсэн хойно үхсэн юм шиг санагджээ. Морины толгойд ойртом сайн ажвал хамар амаар нь сүүлчийн уур амьсгаа нь одоо л дөнгөж гарч гүйцэж байгаа юм уу даа гэхээр санагджээ.

	 


Зургаа. Бас нэг хөглөсөн түүх

	 

	Чонын арьсыг хуулаагүй цагт чоно хэвээрээ л үлдэнэ.

	 

	1944 оны өвөл өвгөн Баавай нас барав. Өвгөн нас өндөр болсноос биш тухайлсан ямар нэгэн тодорхой өвчин тусаж эмч домч, эм тариа гэж хүмүүсийг өөд уруу гүйлгэж сүйд майд болсонгүй ёстой л толгой тавивал л унтдаг ид шидтэй болоод тэгж унтсаар агаад нэг мэдэхэд бүрмөсөн унтчихсан байлаа. Баавай ингэхийгээ мэдсэн юм шиг «Улаан арми дайснаа дарж дархан цолоо мандуулах цаг холгүй болсон. Улаан армид тусламж хуримтлуулах шинэ ажил гарвал миний малаас харамлахгүй өгч бай» гэж бригадын даргад нэг удаа хэлж бичүүлсэн байна. Бас би ингэж байгаад гэнэтхэн унахад хүрвэл манай гэдэг айлыг хойшид мэдэж, энэ гэрийн утааг уугиулж явах хүн нь Дорж шүү. Миний хотод, миний гэрт буй бүх юм ганцхан Доржийнх шүү» гэж нэгдлийн даргад захиж бичүүлж үлдээсэн байв. Баавай өвгөнийг нэгдэл хүндтэй сайхан хөдөөлүүлэв.

	Дорж өөрийн эжий, Баавай гуайн хөгшид гээд хоёр буурал ээжийг харж ханддаг болов. Баавай гуайн төрсөн үр хүүхэд гэж байхгүй. Өргөж авсан ганц охин байсан нь дайн эхлэх жил эрд гараад өмч хөрөнгөө таслан аваад өөр аймаг дамжин оджээ. Өргөж авсан бас нэг хүү байсан нь цэрэгт яваад сүүлд эрдэм номд сурч том дарга болон дэвшиж дайны үед эднийг гэх зав зайгүй байв.Цаана нь холын хэдэн төрөл садан хүмүүс байвч, тэднээс Баавай гуайн хөрөнгө хогшил руу илүү харж билүү долоох хүн байсангүй.

	Дорж ан гөрөөгөө үргэлжлүүлэн хийж нэгдэл, сумын ангийн үс ноосны сар, улирал, жилийн төлөвлөгөөний голыг үүрч гардаг дассан сурсан ажлаа яг л хийж байв. Доржийн ан хийх арга ухаан улам тэлж хээр хөдөө өнжин явахыг тэр огтхон ч юман чинээнд боддоггүй байв. Харин сүүлийн үед, Доржийн зиндаанд хүрч, түүнтэй дүйцэн ан гөрөө хийдэг хүн ховор болжээ. Дорж чоно авлах талаар нутгийнхаа анчдын хийдэг хэрэглэдэг бүх арга саамыг хэрэглэж, үзсэнээр барахгүй, одоогийн бидний ярьдгаар хэлбэл, нутгийн анчдын хуучин арга барилын ихэнхийг нь эвдэж огтын цоо шинэ амжилт ололтоор баяжуулахаар барахгүй, харин ч нэлээн хэдэн шинэ туршлага амьдралд нэвтрүүлээд одоо өөр шинэ арга зам эгээрч яваа ажээ.

	Дорж анч нохойтой болъё уу гэж нэг боджээ. Гэтэл өөрөө ганцаар, түүний дээр хоёр буурал эжийтэй, бас гэр зуурын өч төчнөөн ажилтай тул анч нохойтой болохыг нэг ч их яарсангүй. Харин нэг удаа тэр, нохойгоор ан хийдэг өөр бригадын хүнтэй нийлж чонын авд явжээ. Тэд явсаар олон чонотой тааралджээ. Анч ноход нь ч өөр өөрийнхөө «учрааг» хөөгөөд алга болдог юм байна. Дорж аль ч нохойн араас явахаа мэдэхгүй дунд нь мэл гайхан хоцорчээ. Гэтэл нохойн эзэн «нэгэн дор долоо, найм, арван чоно алдаг чиний тэр агналтаас чинь энэ их өөр шүү. Бушуу тэр нохдын араас яв! Тэгээд хаана дараачийн ноход байна тэр лүү яв! Ийм үед түргэн хөдөлгөөн,шаламгай самбаа л чухал байдаг шүү» гээд өөрөө нэгэн чиг чоно хөөн одсон нохдын араас давхин оджээ.

	Дорж нохойн эзний заасан нохдын араас мориндоо ташуур өгөн давхилаа. Нэгэн жалга руу өнгийтөл тэнд хоёр нохой нэгэн чонотой дээр доороо оролцон ноцолдож байх ажээ. Чоно муу ч долоон нохойдоо зөв гэдэг үг энэ удаа оносонгүй. Хоёр нохойн ээрсэн чоно их л том чоно байсан боловч, үнэнийг хэлэхэд тэрхүү хоёр нохойг яаж ч чадахгүй арваганаж байжээ. Дорж «Ийм цагт түргэн хөдөлгөөн, шаламгай самбаа л чухал» гэсэн анч нохдын эзний хэлснийг санан хоёр нохойн ноцож буй чоныг нам цохин, арьс хөрсийг нь хуулах гэж яаралгүй ганзагалаад морджээ. Нэгэн чоныг барьсандаа баярласан хоёр нохой цас үмхлэн анч хүндээ баярлан эрхэлснээ цааш нь үнэр татан яаран давхилаа. Энэ нь нөгөөдүүлдээ яаран тусалъя гэсэн дохио билээ. Дорж хоёр нохойг даган давхиулсаар бас нэгэн чонотой ач тач авалцан буй ноход руу давхин явтал морь нь гэнэт үргэж бусган огло харайх шиг болсонд ганзагалсан чоноо эргэн харсан чинь тэр чоно нь амь орж ганзага руу унжиж орхиод хаг хаг гээд л ярзалзан тийчилж байх ажээ. Дорж үзээгүй юмаа үзэх нь тэр аж. Яах ч учраа олохгүй дэмий сандчиж байтал давхин ирсэн нөгөө анчин нь:

	— Битгий зогс, давхиад бай! Давхингуут чононыхоо тархи руу балбаад бай! гэжээ.

	Морины цавинд бараг хүртлээ унжиж орхиод дэгээнд орсон загас шиг ганзаганд дүүжлэгдэн тийчилж байгаа чоныг балбах гэдэг сандарсан хүнд, ончийг нь олж онон цохиж болдоггүй осолтой «авлалтын» нэг санжээ. Дорж морио шавхуурдан мөн түүний хажуугаар чоноо цохих гэтэл хальт мөлт цохиод түүний дээр айж сандран үргэж бусгаж буй морио ч дэмий балбаад заримдаа өөрийгөө ч цохиод ёстой л яаж ч болохгүй хөгийн юм гэгч болж, сүүлдээ бүр ухаанаа олохоо байжээ. Тэгтэл нөгөө анчин нь ашгүй даган давхиж,

	— Бушуухан буугаад ганзагаа хөм татахыг бод гэсэнд Дорж буун харайж айж сандран тасчуулж үргээд алга болох гэж зогсоо зайгүй хамар нармайгаа тачигнуулж байгаа мориныхоо эмээлийн ганзагыг арай чуу хэмээн хөм татсанд чоно ч ганзаганаас шувтран унаад цааш эргэх гэв. Тэр хооронд морь нь бөгсөө хайчилж ирж байгаад өнөө чоныг ёстой л ганцхан удаа ганхийгээд мажийтал нь өшиглөв. Гэвч чоно үхсэнгүй. Мөн л ухасхийгээд хулжих сөгөөтэйгөө байжээ. Чоно ч сүүл хавчин хулжих гэлээ. Ноход ч түүнийг хөөлөө. Тэртэй тэргүй түрүүн нохдод бариулсан, Доржид цохиулсан, сүүлд ганзаганд амь орохдоо мөн ч хальт мөлт баахан цохиулсан, тэгээд моринд өшиглүүлээд одоо дахиад бүр ч олон нохдод базуулж байгаа чоныг хаа холдох вэ гэж хүн бодвол ч бодмоор. Тэгэхэд амьтан бүр тийм сүрхий долоон голтой байдаг юм уу, ерөөсөө чоно гэдэг араатан тийм сүрхий амиа гэсэн араатан байдаг ч юм уу бүү мэд. Энэ чоно өнөөх олон ноходтой ана мана үзэлцэж заримыг нь мөн үхэн хаттал нь базан ноцсоор цаашилж л байв. Доржийн түрүүчийн айсан сандарсан нь сайн арилаагүй, түүний дээр энэ ноход ганц чоныг эрхбиш барьчих байгаа ч гэж санасан уу, нэг харахад морио хөтөлж, дахин харвал мориндоо хөтлөгдөн явах нь яавч энэ чоныг цааш нь харуулж барамгүй янзтай байхад нь нохдын эзэн дайран орж ирээд,

	— Үгүй, чи чинь харсаар байтал хэдэн нохойг минь чононд хэмхүүлж дуусах нь уу... гэж хашхираад мориноосоо буун харайж ноход дундуураа дайран орж нөгөө чоныг ёстой нэг цохиж алав.

	— Аль вэ зүүн хойшоо явж үз! Би тэр урагшаа явъя. Сүүдэр ший үзэх гэж байгаа юм шиг аягласаар байтал хэдэн нохойг маань чоно тасчиж дуусах нь... гээд нохдын эзнийг урагшаа давхин одоход Дорж түүний хэлсэн ёсоор зүүн хойшоо давхив. Доржийг давхин одоход гурван нохой нэгэн чонын бодийг хөтлөөд дуусаж байв.

	Энэ өдөр анчин ноход таван чоно дайралдсаныг бүгдийг нь барилаа. Дорж энэ удаагийн ангаас ямар сургамж авсан бэ гэвэл нохой тэжээн ан хийх гэдэг бас нэг өвөрмөц арга байдгийг мэдэв. Өөрийг нь ингэж ан хий гэвэл больё, түүний оронд азарга хариулж болдог юм бол түүнийг хариулъя гэж хэлмээр юм байна гэж мэдэв. Бас ганзаганд амь орсон чоныг цохих гэж байж өөрийгөө хөх няц болтол балбасан нь түүнийг нэг хэсэг сөдгөнүүлэв.

	Үгүй энэ ан гөрөөний ажил гэгч юутай нарийн төвөгтэй, бас түүний дээр ямар олон янз арга барил шаарддаг юм бэ? Ганцхан анчны гуч хүрэхгүй насанд ийм олон янзын учрал тохиолдол гарч байна. Хэрэв энэ хүн тавь юм уу, жаран нас хүртлээ ан гөрөө хийвэл ямар их., юутай сонин юм үзэх бол оо!

	 


Долоо. Олноороо сүрэглэсэн чонын сүүлч нь

	 

	Туулайг залгих гэдэг чононд тийм ч нэр төртэй хэрэг гэж үү?!

	 

	1944—1945 оны өвөл болоход дайны явц Монголын ард түмний урам зоригийг улам бадрааж, гитлерийн дайны гэмтнүүд ичээндээ нугаслуулах өдөр хэзээ ирэх бол гэдгийг даян дэлхийн хүмүүс тэсэж ядан хүлээх боллоо. Дайн анх эхэлж байхад хүн олны сэтгэл намрын хатаж гандаад хандсан зүг рүүгээ налчихсан өвс ногоо шиг байж билээ. Энэ дайн хэзээ яаж дуусдаг бол? Хэдэн жил үргэлжилдэг бол? Хэчнээн газар хүн ардыг эд агуурсыг түймэр мэт түйрэнддэг юм бол? гэсэн олон өнгийн бодлоор тэдний зүрхийг хөрөөдөж, санаа сэтгэлийг нь зовоож байлаа. Гэтэл одоо энэ дайны эцэс төгсгөл яаж дуусах нь хүмүүсийн нүдэнд бараг үзэгдэх болжээ. Дайн 1945 оныхоо дунд хүрэхэд яавч нэг тийшээ болно гэдэгт даян дэлхийн хүн ард нэгэн сэтгэлээр итгэн буйг зүйрлэн хэлэхэд уулын их модны орой цөм гагцхүү өндөр тэнгэр өөд дүүлсэн байдаг шиг тийм л нэгэн үзүүрт сэтгэлтэй болсон байв.

	Дорж хоёр буурал ээжийгээ гайгүй байвал чоно авлахаар л явдаг байв. Дайны төгсгөл ойртоод ч тэр үү, ажил төрлийн өнгө явц бас нэг өөр байдалтай болж хүний санаа сэтгэл ч уужирсхийгээд нэг л сайхан байх шиг. 

	Дорж ганц нэгэн чонотой хөөцөлдөх биш, чоныг бөл цөл олноор нь хүйс тэмтрэх аргыг их л сонирхох болжээ. Энэ өвлийн хувьд өвгөд өтгөсийн яриа нэг л хачин байх аж. Тэд их зуд болох бий л гэж ам нээвэл ярих боллоо. Бүр их өндөр настай бөгөөд залуу зандандаа чоно агнах гэж хөөцөлдөж явсан анчин хүмүүс энэ өвлийн чонын ороо хэзээ эхлэхийг сайн ажиж шинжих хэрэгтэй гэв. Амьтны ороо гэдэг бол тэрхүү араатан амьтны дараа жилийн төрх төлжих үржих цаг хэдийд аятай байхтай их холбоотой байдаг гээг билээ. Буурал өтгөсийн ярих нь амьтны орооны хугацаа өөр болоод байна гэлцэх болжээ. Чонын ороо урьд бүр цагаан сарын өмнөхөн болдог байсан бол одоо арван хоёрдугаар сарын дундуур, заримдаа арван хоёрдугаар сарынхаа эхээр ч болдог болжээ гэж ярилцах ажээ. Арван хоёрдугаар сарын эхээр болох бол хавар бүр эрт дулаарна гэсэн үг.

	Хэрэв үүнээс хожуу, бүүр 1 дүгээр сарын эх юм уу дундуур чонын ороо болох бол дараа жилийн хавар нь их урт болно гэсэн үг гэлцэнэ. Ерөнхийдөө цаг улирлын уур амьсгаанд өөрчлөлт орж, өвөл хаврын улирал дулаавтар болсоор байгааг хашир буурлууд мөн ч ажаад байх болжээ. Анчид, малчдын ажаад байгаагаар бол чонын ороо энэ өвөл хожуу эхлэх бололтой нь мэдэгджээ. Ороо нь эхлэхэд чонын чуулдаг аглаг хээр буюу хөвч чигжүү газар гэж байдаг. Доржийн нутагт чонын ороо болохоор чоно чуулдаг газрыг нутгийн хичээнгүй гярхай буурлууд юу андах ажээ. Чонын орооны үе гэдэг чононыхоо хувьд гэвэл амгалан омголон хоёр талтай байдаг. Амгалан гэдэг нь юу вэ? гэвэл чонын орооны чуулга тусгай «товлосон» аглаг зэлүүд нутагт болох учир чоно энэ, биед бидэнд халдаад ирэх зүрхтэн зоригтон хаана ч байхгүй гэж ихээхэн амгалан мансуурангуй байдаг. Үнэндээ ч чонын орооны үед түүнтэй хөөцөлдөж явсан тийм их төмөр зүрхтэй хүн тэр бүр дуулддаггүй билээ. Чонын орооны омголон цаг гэгч нь орооныхоо үед ёстой юу руу ч дайран орохдоо бэлэн байдаг. Ямар ч адгуус амьтан, хүнийг яаж ч дайран орж, чухамхүү санаснаараа түмэн хэсэг болгохдоо бэлэн байна. Орооны омголон чоно өөрийн амийг юугаар ч золихоос буцах няцахаа мэдэхгүйгээр эрслэн шийдсэн улаан галзуу явдаг аж. Чонын орооны омголон тал гэгч энэ билээ. Хуучин цагийн хүмүүс чонын ороог янз бүрээр аждаг байв. Чонын ороо хэзээ эхлэх нь вэ гэдгийг ажиж шинжихийн хажуугаар ороондоо хөгшин чононууд шунан яарч байна уу, залуу чоно нь тачаадан гүйлдэж байна уу гэдгийг их гярхай аждаг байна. Ингэж шинжих нь бас учиртай. Залуу бага чононууд тэсгэлгүйтэн гүйлдэх гэдэг нь аливаа амьтны жам ёс. Түүнд гайхах хэрэггүй. Харин хөгшин чонын ороо хожуу аажуу эхэлдэг атал тэд цаг алдан эртээр ороондоо чуулбал эсэргэн жилийн хавар эрт болохын тэмдэг гэж мэдэх хэрэгтэй гэлцэнэ. Урьд насны залуу идрийн цогтойд чонын орооны үед олон чоныг хүйс тэмтэрдэг байсан хашир анчид, болчимгүй залуу хүмүүст чоныг орооны нь үед авла гэж ер зүрх гаргаж зөвлөдөггүй байв. Учир нь гэнэн залуу хүмүүс орооны чонотой орооцолдож яваад осол эндэл болбол эцсийн гэм зэм нь хэнд буухыг мэддэг байв.

	Дорж ер нь чоно агнахынхаа хувьд ч, сүүлийн үед чоныг олноор нь алсны хувьд ч нутагтаа байтугай аймагтаа нэрд гарсан учраас нутгийн нэртэй анчин явсан өтгөс буурлууд түүнд чоныг орооных нь үед олноор нь алж болох аргыг зааж өгчээ. Бас нутагт нь орооны чоно чуулдаг хөвч, уулын чигжүү хэд хэдэн товтой газар байдгийг ч хэлж өгчээ. Тэр ч байтугай аль газар орооныхоо үед олон чоно хуран чуулдгийг ч хэлж өгчээ. Орооны чоныг алах аргын хувьд гэвэл гол нь ороо нь хэзээ эхлэв, орооных нь хамгийн их улайрсан ухаангүй үе нь хэдийд болох нь вэ гэдгийг л мэдэх явдал юм. Тэгээд чонын ороо эхэллээ, чоно чуулж эхэллээ гэдгийг л яг мэдэх нь чухал гэсэн учраас Дорж чонын орооны үед хамт явах нөхөд, унах морьдоо зэхээд чоно хэзээ чуулж эхлэхийг хянан ажиж явсаар байв.

	Чонын ороо их орой эхэллээ. Анаж манасаар агаад буурал өтгөсийн зааж өгсөн нэгэн чигжүү ойд чонын ороо эхлээд хэд хоног яг л тэрхэн хавьдаа хойш урагш, баруун зүүн тийш гүйсээр байхыг тэд ажаад л байв. Чонын ороо баймгай буюу гүймхий байх нь гичий чонын ааштай их холбоотой. Гичийн чоно хэчнээн залуу бага тутмаа төчнөөн хөл хөдөлгөөн ихтэй, энэ тэр азарган чоно руу худал хуурамчаар наалдаж нагшин, тэдгээр азарган чоныг өөр хооронд нь үргэлж барилдуулан уралцуулж, эдгээрийн дундаас аль хүчтэй сайны нь шилэн нөхцөх гэж ихэд тавтиргүйтнэ. Ингэж ихэнхдээ чононуудыг үргэлжид уралцуулж идэлцүүлсээр их цаг өнгөрөөх тул чонын ороо ч сунжирч, орооны нь чухам ухаангүй үе нь олдож оногдож өгөхгүй тогтож тайвширч өгөхгүй анчдыг үлэмж чирэгдэлд оруулна.

	Доржийн, нөхдийнхөө хамт отож буй энэхүү чигжүү ойн сүрэг чоно тийм олон биш байв. Энд ердөө ганцхан гайхалтай жилбэлзсэн жигтэйхэн хөдөлгөөнтэй гичий чоно байв. Энэ гичий чоныг дагаж арван хэдэн азарган чоно иржээ. Тэр азарган чононуудын дотор гэнэн томоогүйдээ томчуулдаа үнгүүлж зүрхээ зүсүүлчхээд тэднийг зөвхөн эргэн тойрч, шүлсээ савируулж, хий дэмий шээс алдан гаслан гангинаж яваа бага залуу азарган чоно хоёр гурав байв. Нас хөгширч хэмхэх шүд, барилдах чадлаа барсан ч эмийг эмлэх тэр нэгэн чөтгөр шулмын шунал тачаалаа огоороогүй учраас мөнөөх тавтиргүй гичий чонын илбэ жилбэнд хууртан түүнд энэ нэгэн удаа хайр дураа өгөх гэж хэдэн сүрхий хүчин төгс азарган чононд арьсаа хуулуулж амин голоо тастуулахын наана салсан ч басхүү шунан бараадан яваа хөгшин сөөдөг доголон азарган чоно мөн хоёр гурвын зэрэг үзэгдэх ажээ. Ямар ч шарх сорви олоогүй, хүчин чадал гэвэл ид гүйцэх дөхсөн, соёо шүд гэвэл хурцын хурц хутга шөвөг шиг боловч гол өрсөлдөгч хэдэн азарган чононд халдаж чадахгүй яваа гялалзсан сайхан залуу азарган чоно мөн ч хоёр гурав харагдана. Гичийг сүүдэр мэт дагаж түүний загас аятай баригдашгүй илбэ жилбэний өнгийг олж, шунал тачаалаа хангах гэж ид өрсөлдөн яваа хүчин чадал бүрдэж гүйцсэн азарган чоно мөн хэд байв. Гэвч энэ бүх азарган чонын дунд гунан бух шиг гулбилзсан гоц нэгэн азарган чоно байх учир бусад бүх азарган чоно ганцхан түүнээс айн эмээх аж. Гичий чоныг харвал тэрхүү гунан бух шиг гулбилзсан чононд төдий л таашаалтай бус авч түүний эрхэнд явааг нь харахад аргагүй хүчинд автан яваа мэт харагдана. Нэгэнт хүчинд автагдан яваа учраас түүний эрхшээлээс гарч бусад азарган чонотой өөрийн зоргоор жаргасугай гэхдээ дандаа тэр чононууд руу гүйж, тэдний хамар амыг долоон, мөн ч өөрийгөө долоолгон таалуулж үүнээс болоод тэдний дунд байнгын тулалдаан болж байх ажээ. Дээр үеийн ихэд нэр гарсан анчин хашруудын ярихыг сонсвол гичий чоно хэдийгээр орооны үед хөгшин залуу олон арван азарган чоно дагуулдаг авч, тэдний дунд үнэн журмыг сахилцсан ганц азарган чонотой л байдаг. Тэр азаргатайгаа орооны үед ч журам сахисан хэвээр байдаг. Орооны дараа мөн төрөх, гөлөг бэлтрэгээ өсгөх тэтгэхдээ ч хоёул байдаг. Тэр ч байтугай насан туршид эгүүрд ч хамт байдаг. Гай зовлон тохиолдож аль нэг нь алагдаж үрэгдэхэд хүрвэл амьд үлдсэн нь гичий байвал ахин насан турш азарган чоно дагуулахгүй өнгөрдөг, азарган чоно байсан бол. амьд насандаа ахин гичий чоно дагахгүй өнгөрдөг гэлцэнэ. Доржийн хувьд гэвэл чонын энэ хачин өвөрмөц амьдралыг ажиж мэдэх боломж бас ч олдоогүй л явжээ. Гичий чонын бусдадаа ийм шунал тачаалтай мэт байдал нь тэдгээрийг хүчин санаагаа нэгтгэн өнөөх гунан бух шиг том чоныг барьж дарсугай гэж бодол төрүүлэх авч, тэд тэрхүү том чоноо дарсны эцэст гичий чоныг чухам яаж эзэмших вэ гэдэг дээр ирэхээрээ, түүнийг дундаа эзэмшин эзэгнэж болохгүй, эрхбиш бас нэг аль хүчин төгс нь эзэмшихэд хүрэх тул тэд яаж ч чадахгүй болохдоо нэг талаар тэрхүү азарган чонондоо дарлагдан нөгөө талаар өөрсдөө ч хохирон яваа нь энэ ажээ.

	Уулын буюу ойн чоно өвлийн цагт цагаан саарал өнгөтэй зөөлөн урт өтгөн сахлаг үстэй, зоо нуруугаараа харавтар өнгийн сортой байдаг гэдэг. Дорж нөхдийн хамт уулын буюу ойн энэ сүрэг чоныг маш хянуур дагасаар байгаад үзэлцэх мөч дээрээ тулж ирлээ. Хашир анчдынхаа зөвлөсөн ёсоор эхлээд гичий чоныг нь унагах хэрэгтэй болж түүний нь дор нь нам буудах уу, хүнд шархтуулах уу, чухам хэн нь түүнийг буудах вэ? гэх мэт зөвлөсөөр Дорж гичий чоныг буудах болов. Дорж гичий чонын урд хоёр хөлийг давхраар нь хуга буудах буюу өрөөсөн хааг нь барьж цээжээ чирэн хөдөлж чадахгүй болтол нь буудах, нөхдийн нэг нь өнөөх гунан бух шиг азарган чоныг унагах, нөгөө хоёр нь азарган чонын дараа орох хүчин чадалт томуудаас нь буудах болов.

	Дорж гичий чоныг цээжээрээ газар наалдан намсхийтэл нь буудав. Гунан бух шиг том азаргыг ч нөхөр нь унагав. Ийнхүү хамгийн харгис том чоно унасанд зарим нь түүнээс өшөө хорсголоо авах гэж ноцон буудуулж, зарим нь гичий дээр буруу зөв харан шавж буудуулсаар байв. Олон чонын аль хүчтэй томоос эхлэн дэс дараагаар ончтой цэцэн унагаад байхаар доод талаас нь хүч муутай нь олдсон завшааныг ашиглан өнөөх гичийгээ эдлэх зэдлэх гэсээр бүгд буудуулдаг жамтай ажээ. Гэвч мань анчид чоно бүрийг санасан ёсоор нам нам буудан дуусгаж чадсангүй заримыг нь шархтуулж, заримдаа ч алдан буудаж эцэст хамгийн залуу хэдэн чоно нь цээжээ чирсэн гичийгээ ой руу чирч зугтах гэсэнд тэрхүү овжин чононуудыг нуугдсан байраас босож хөөж буудахад хүрэв. Гэвч буудуулсаар амьд яваа чоно гурав дөрөв, шархтсан авч зугтаж чадахгүй болсон нь хоёр гурав байв. Дорж хүнд шархтай чононуудыг анхаарсангүй. Тэд зовлогоо чирээд явлаа ч их цасан дээр мултрах газаргүй тул өнөөх шархтай гичийгээ дамжлан мод руу орсон чононуудын хойноос хөөж бас нэгийг нь буудан унагасанд үлдсэн гурав нь тэртэй тэргүй эдлүүлэх чадалгүй болсон гичийгээ үхэж буй хэр нь чирэн цаашилсаар мөн ч буудуулсаар эцэст хоёр залуу азарган чоно үлдэв. Тэр хоёр үхсэн гичийгээ мөн ч орхихгүй хоёр тийш нь зулгаан зууралдсаар бөгс цээж хоёр болгож өөр өөрийн хувийг аваад зугтах үед нэгийг нь нам буудаад нөгөөтэй нь нэлээд хөөцөлдөж явж алдчихаад эрж яваад нэг нөхөр нь гэнэт дээр нь орж уруулах шахаж байхад нь салгаж авчээ. Орооны нь үед чоныг бөөнөөр агнах анхны ав ийнхүү амжилттай болов. Гэвч энэ явдлаас авсан сургамж их билээ.

	Энэ авын дараа орооны үед чоно хамгийн олноороо цугладаг нөгөө нэгэн царам өөд Дорж нөхдийн хамт туршуулд явж хэд хэдэн гичийтэй гучин хэдэн чоно байхыг үзжээ. Чонын ороо эхлээд хагас сар болсон буюу орооны нь хамгийн улайрангуй үе учраас эдгээр чоныг бөөн хүчээр зохион байгуулалттай устгах анчны хэсгийг гаргав. Цармыг бүсэлж, нэг ч чоно зугтаалгахгүй бүгдийг нь устгах гэж тун их хөл болов. Олон ч хүн гарав. Өөр баг сумаас анчид авав. Ийнхүү чармайн агнасны хүчинд гуч гаруй чоно алж хэдэн чоныг үнэхээр хүчин мөхөстөж газар нь ч бартаа саад ихтэй учир аргагүй алджээ.

	Доржийн амьдралдаа олноороо сүрэглэсэн чоныг агнасан нь энэ ажээ. Энэ үеэс аваад Доржийн нутагт чонын хөл татарч, ялангуяа олноороо сүрэглэсэн чоно урьдын адил байхаа больжээ. Ийнхүү 1944 оныг Доржийн нутгийнхан баруун зүүн хоёр зүгт хоёр аюултай дайсан дарагдахаар барахгүй, байсан төрсөн нутагтаа балагт чоно бараг дарагдаж дууссан бас нэгэн түүхтэй сайхан он хэмээн бэлгэшээн ярих болжээ.

	 


Найм. Чоно ойрхдоо өлзийтэй

	 

	Чоно бэлтрэгээ хөлийг нь гөрөөнд, амьтны цусанд хүргэхийг эрхэмлэдэг ажээ. Хэрэв байгаль ингэж шалгадаггүй сэн бол чонын удам угсаа доройтон доройтсоор аль хэдийн үнэг шиг дорой амьтан болсон байх буюу эсвэл чоно гэдэг араатан энэ дэлхийгээс бүрмөсөн сөнөсөн ч байж болох юм.

	Д. Намдаг

	 

	Манайхны хүмүүсийн чонын тухай бичсэн зүйлст гичий чоно амьдралдаа хэд дахин гөлөглөдгийг нарийн тогтоосон зүйл би олж үзсэнгүй. Харин чонын тухай гадаадынхны бичсэн зүйлээс миний уншсан ном, судлал шинжлэлийн зүйл, өгүүлэл тэмдэглэлийн заримд гичий чоныг амьдралдаа хэд дахин төрдөг мэтээр бичсэн баримт сэлт тааралдаж байлаа. Тэгэхдээ бусад амьтны үржих төлжихийг маш нарийн шинжлэн тогтоосныг адилаар нэгэн гичий чоно хэдэн жилийн дотор хэд дахин төрж, хэчнээн гөлөг бэлтрэг өсгөснийг тодорхойлсон тийм хөдөлбөргүй иш үндэстэй зүйл олж үзсэнгүй. Манай буурал анчдын яриа хөөрөөнөөс үзэхэд зарим нь гичий чоно амьдралдаа хэд дахин төрдгийг тухайлж мэдэхгүй байна. Энэ бол аргагүй ч талтай нь үзтэл мэдэгдэж байна. Жирийн анчин хүний хийдэг ан гөрөөний ажил, жинхэнэ амьдралаа зориулдаг эрдэм шинжилгээний ажилтан хүний ажил хоёрын хооронд үлэмж их зааг байгаа нь тодорхой юм. Манай зарим анчин, гичий чоно нэг л гөлөглөөд саваа идчихдэг учраас дахин гөлөглөдөггүй юм. Харин савгүй ч гэсэн гичий чоно жил жилийн ороонд ордог юм. Тиймгүй бол гичий чоно бүр жил бүр өч төчнөөн гөлөг бэлтрэг гаргаад байдаг бол чоно учиргүй их үржин олшрох биш үү гэнэ.

	— Тэгвэл та гичий чоно тэгж гөлөглөөд саваа идэж байхыг нүдээр үзсэн үү? гэвэл,

	— А-а үгүй чиш, аав минь, эсвэл, манай нутгийн хэн ч билээ нэг айхавтар гөрөөчин байсан, тэр л тэгж хуучилж байхыг дуулсан юм гэнэ. Зарим анчин:

	— Чоно бол чухам чоно л тулдаа өөрийгөө манай энэ үеийг хүртэл авч яваа юм. Түүнээс биш чононоос өөр амьтан байсан бол аль дивангарын сөнөөд хатаад дуусах байсан юм гэлцэнэ.

	— Тэгвэл таны энэ чинь гичий чоныг ганцхан удаа гөлөглөдөг гэсэнтэй яг дүйж байх шив дээ? гэвэл.

	— Ээ мэдэхгүй хонгор минь, чоныг амьдралдаа дахин төрдөггүй гэж би огтхон ч үзэхгүй байна. Энэ ер нь худлаа дэмий домог таавар үзэл байх шүү. Гичий чоно дахин дахин гөлөглөдөггүй бол өчнөөн олноор нь хядаж байхад дуусахгүй байхын учиргүй гэлцэнэ.

	— Тэгвэл гичий чоно нэг гөлөглөхдөө хэдэн бэлтрэг төрүүлдэг вэ? гэхэд зарим нь,

	— Дээд тал нь арав гэнэ. Зарим нь:

	— Би ч мөн олон удаа чонын бэлтрэг нүхнээс нь авсан хүн. Тэгэхэд надад дээд тал нь зургаа долоо л дайралдаж байв гэнэ. Өмнөговийн нэг анчин,

	— Би есийг авсан гэлээ. Архангайн Бадарч,

	— Найм ч байдаг, арав ч байдаг. Арваас дээш бэлтрэг барьсан хүнийг дуулаагүй. Харин эртэй сайн гичий чоно ганц бэлтрэг гаргадаг юм. Өөдгүй муу өлөгчнүүд л олон гөлөг цувуулдаг юм гэлээ.

	— Та ганц бэлтрэг барьсан уу? гэвэл,

	— Барихаар барахгүй. Хараа самбаагүйд хаанаас ч ирж мэдэх хамгийн овсгоотой аюултай тэр гичийд чинь золтой л хоолойгоо тас хигүүлчхээгүй гараад түүнээс хойш дахин бэлтрэг барих гэж нүх рүү мөлхөхөө больсон юм гэлээ.

	— Чонын нүхэн дотор хүн ороход хүнийг урдаггүй гэдэг үнэн үү?

	— Үнэнээр барах уу! Нүх рүү нь ороод яваад байхаар улам л цаашлаад, буруулаад байдаг юм. Миний багад эцэг минь тэгж чонын нүх рүү ороод гичий чоныг нь оосорлож чирээд гарч ирэхийг би нүдээрээ үзсэн. Харин чоно гадаа гарч газар тэнгэр харахаараа л ёстой уур омог нь бадарч яахаасаа ч сийхгүй болдог бэрхтэй араатан билээ гэж манай хотын нэгэн алдартай анчин надад өгүүлж билээ.

	За ингэхээр чоно ойрхдоо өлзийтэй гэдэг нь ямар учиртай үг вэ?

	Тавиад оны дунд болоход Доржийн маань эжий Должин эмээ нас барж Баавай гуайн хөгшинтэй үлдэв. Дорж маань ингээд нэг насаараа хээрээр гэр хийгээд эхнэр мэхнэр авч, эр хүний зол жаргал эдэлдэггүй юм байх даа гэж нутаг усныхан нь дээр доргүй шивэр авир гэлцэж байтал түүний амьдралд хүн санамгүй сонин явдал гарч билээ. Гэвч тэр тухай хойд бүлэгт өгүүлэхийг амлаад дээр асуулт тавьсан чоно ойрхдоо өлзийтэй гэдгийг Дорж амьдралдаа үзсэнээрээ хариулахыг сонирхох ажаамуу.

	Тавиад оны дундуур нэгэн хавар Доржийнх нүүж сүүлийн жилүүдэд бараг айл амьтан буухаа больсон, зүүн энгэрээсээ аваад уул өгсөөд даван давтлаа модтой уужим хөндийн нэгэн хөмөг доор буужээ. Тэр хөмгийн баруун талаар жалгатай, жалгаа татлаад өгсөхөөр уулын бэл жаахан цаашлаад мод руу орно.

	Урьд, хожид жилийн дөрвөн улирлын аль нэгэнд нутаглаж яваагүй шинэ бэлчээр бууцанд ирсэн мал нэг л тогтвор идээшил муутай байдаг. Мал бол нутаг бэлчээрээ ихээхэн шилэмхий голомхой мөртөө таашаагдсан нутагтаа амархан дасамтгай, бас ч өөртөө таарсан хачин араншинтай шүү дээ. Тэгэхэд зарим малд нүүж буусан шинэ нутаг зохилдох атал заримд нь үл зохилдох учир өөр хоорондоо хямарч нэгэндээ чирэг түвэг болох нь ч бий. Мал, эзнийхээ гэр босчхоод байхад хүртэл таашаалгүй хотондоо тогтохгүй шуугин шаагин гүйж бэлчээд байх ч бий. Зарим үед таашаагдсан газраа эзэн нь гэрээ барих байтугай ачаа хөсөг нь ч ирээгүй байхад энд гэрээ барь гэсэн юм шиг ирээд хотлоод хэвтчих нь ч бий. Ер нь малчин хүн гэгч малын ааш араншнаар дамжуулж түүний хүсэл бодлыг мэддэг байх хэрэгтэй. Тэгж мэддэг хүн жинхэнэ малчин болно. Тэгж мэдэх чадалгүй нь дуураймал малчин болно. Мал маллах гэдэг их ухаан. Тэр их ухаанд нэвтэрсэн хүн малынхаа ааш араншин төдийгүй, малынхаа хүсэл бодлыг мэддэг юм. Малчин хүн малаа зөвхөн сэрэлтэй амьтан гэж бодож үл болно. Малд ухаан байхгүй байж магад. Гэвч муу ухаанаас дутуугүй сэрэл байдаг юм шүү. Түүний нь л мэдэх чухал. Тэгэхдээ онц сайн мэдэх нь чухал юм шүү. Шинэ бэлчээр бууцны мал ба эзэндээ ашигтай буюу ашиггүй, өлзийтэй буюу өлзийгүйг үнэнийг хэлэхэд мал. нь сайн мэднэ. Эзэн нь өвс бэлчээр, нөмөр нөөлөг нь зүгээр юм гэж бодсон байхад мал нь уул нь чонотой, ус нь шавартай, хур бороонд хоргодох газаргүй, салхинд нөмөрлөх нөмөргүй, наранд халхлах сүүдэргүй хэцүү нутаг байна гэж байгааг малынхаа «ухааныг» мэддэг хүн малаа уг бэлчээр буюу бууцандаа авч ирэнгүүтээ л мэднэ дээ.

	Доржийнхыг нүүж ирсэн өдөр хонь нь баруун жалгандаа бэлчиж байснаа оройхон наран жаргахын наана их л сүрхий үргэн шуугив. Доржийнхыг нүүлгэж ирсэн хүмүүс хамт байдаг айлынх нь хүүхдүүд:

	— Мал юунаас үргэв?

	— Шинэ нутаг нохой чонотой байж мэднэ.

	— Энэ сайхан нутагт яагаад сүүлийн жилүүдэд айл буухаа больсон бэ? Энэ нэг л учиртай гэлцэж хонь малаа эргэн тойрон явснаа гэнэт хүүхдүүд,

	— Хүүе тэр мод руу цагаан саарал амьтан орлоо. Чоно биш үү!

	— Тийм ээ, хонь түүнээс үргэлээ.

	— За яршиг, би түүнийг чинь ижлээсээ нэг хонь тасраад явна гэсэн чинь чоно байх нь уу? гэж хүмүүс шуугиад тэр зүг нохойгоо «Туу туу-» хэмээн давхиулав. Ноход шуугин давхиад хэргээ бүтээсэнгүй ирэв. Нохдын байдлыг харвал чоно байх юмаа гэхэд хортой л чоно биш байна гэсэн аятай байх аж.

	Дорж хэрсүүрхэж тэр шөнө хонио маналаа. Энэ шөнө хонь нэг ч удаа сэрхийсэнгүй, нохой ч нэг удаа дэрхийсэнгүй их амгалан, ёстой амгалан шөнө өнгөрөв. Шинэ нутгийг Дорж их сайхан нутаг гэж үзэв. Үүнээс хойш орой бүр гагцхүү хонь хотлохын өмнөхөн л,

	— Хүүе ээ чоно!

	— Мод руу орчихлоо!

	— Энэ жалганы дотроос, хонин дундаас гарлаа гэх мэт яриа хэдэн орой наран шингэхийн өмнө гарлаа.

	Нохдыг туу! туу! гээд л явуулна. Төдхөн буцаад л ирнэ. Орой бүр л чоно, зүгээр ч үгүй жалганд бэлчиж байсан хонины дундаас гарлаа гэдэг яриа малчдын санаа зовоож тэд чоно гэсэн ярианы дараа заавал бүх хонио шалгаж үзнэ. Гэтэл нэг ч сэжиг сэвтэй зүйл үл гарна. Нэг орой Доржийнд баахан залуучууд ирэв. Тэднийг гэрт шуугилдаж байтал,

	— Хүүе чоно хурга аваад явчихлаа гэдэг яриа дэгдэж бүх залуучууд мордон өнөөх чонын араас хийсгэлээ. Тэд чоныг хөөсөөр мод руу ортол чоно зууж явсан юмаа нэгэн модны ёроолд орхин өөр нэгэн хар юм зуун цааш зугтахыг ажсангүй, юу ч болтугай чоноо хөөсөөр явтал чоно нь хар юмаа хаян бас цаашаа зугтжээ. Чонын орхисон хар юмыг үзвэл улиасны томоо гээгчийн харласан холтос байх ажээ:

	— Энэ чоно хурга аваад зугтахгүй, холтос зуун зугтахын учир юу вэ?

	— Ийм сонин чоно бас байдаг аа! хэмээн шуугьтал нэг залуу,

	— Үгүй, энэ чоно тэнд нэг модны ёроол руу ороод тэндээсээ энэ холтос зуун зугтах шиг болсон шүү. Тэр ямар учиртай вэ? гэхэд,

	— Тэгвэл барьсан хургаа тэнд орхисон байх. Тэр газар чинь очъё гэтэл ноход тэдний ард бараг модны захад нэгэн юм ээрэн хоргоон хуцах сонсогдов. Дорж тэргүүтэй залуус нохдын шуугин буй газар давхин хүрвэл модны ёроолын хур өвсөн дотор чих нүдээ бараг нээгээгүй нэгэн бэлтрэг дагжин гийнаж байх ажээ. Бэлтрэг анх, төрөхдөө зөвхөн нүд нь аниастай ч төрдөггүй, чих нь мөн хумиастай байдаг. Гэтэл хүмүүс гагцхүү нүд нь аниастай төрдөг мэт ойлгодог. Энэ нь бүр тэгж зуршчихаад чихийг нь ажиглаж анхаардаг ч хүн тэр бүр байдаггүй бололтой. Бэлтрэг төрөөд 10-12 хоноод нүд чихээ нээнэ. Гичий чоно бэлтрэгээ арваад хоног сүүгээрээ тэжээгээд сүүн хугацаа дуусахаар амьтны дутуу барьсан хүчин чадал мөхөс үр зулзагаар бэлтрэгүүд юугаан дамшиглуулан эрхлүүлж амьдралынх нь алхмуудыг аажим аажмаар ахиулна. Бэлтрэгийг тэжээх үүрэг гагцхүү гичий чононд ноогдоно. Бэлтрэгүүд ирэх жилийн орооны цаг болтол голдуу эхээ дагаж амьдарна.

	Одоо бүх юмны учир тодорхой болов. Уул гэр хоёрын дундах жалганд чоно гөлөглөжээ. Нэгэнт айл малтай болсон учраас гичий чоно гөлөгнүүдээ шинэ байр луу зөөж байжээ. Жалга дахь үүрээсээ бэлтрэгээ шинэ байр луу зөөж байжээ. Жалга дахь үүрээсээ бэлтрэгээ авч гүйснээ ноход ба залуучууд хөөгөөд ирэхээр бэлтрэгээ модны ёроолд нуун орхиод хар холтос зуун давхиж тэднийг төөрүүлэх гэсэн хэрэг байжээ. Тэднийг мэдлээ.

	— Ингээд энэ бэлтрэгийг яах вэ? гэдэг яриа гарлаа.

	— Ганц муу нүд нээгээгүй бэлтрэгээр юугаа ч хийх юм билээ. Үүнтэй оролдсоноос болоод өширсөн гичий чоно малд халдаж мэднэ. Үүнийг ингээд орхисон нь дээр. Харин маргааш үүрийг нь эрж олъё... Одоо орой болчихлоо гэж Дорж хэлэв.

	— Энэ чоно энд өчнөөн хоноход яагаад ганц ч малд ам хүрэхгүй байв аа? гэж нэгэн залууг асуухад,

	— Чоно ойрхдоо өлзийтэй гэдэг энэ дээ. Бид энэ гичийд гай болоогүйгээс хойш, энэ гичий бидэнд гай болохгүй. Үүртэй чоныг устгавал бүрмөсөн устгах хэрэгтэй. Эс тэгвэл дэмий оролдох осолтой гэж Дорж өгүүлжээ.

	Дорж нөхдийн хамт маргааш нь чонын үүрийг эрсээр олов. Гэвч тэр үүрэнд нэг ч бэлтрэг байсангүй. Өнөөх гичий чоно өнгөрсөн шөнө бүх бэлтрэгээ зөөсөн юм уу өчигдөр оройных нь түүний сүүлчийн бэлтрэг байсан ч юм уу бүү мэд! Энэ хоосон үүрийг харсан залуучууд,

	— Ээ тоогүй, өнгөрсөн шөнө л өнөөх, гичий бэлтрэгүүдээ зөөсөн байх. Түүнийг анаж байгаад намнадаг байж. Ядахдаа хавх зүүдэг байж гэхэд Дорж,

	— Зүгээр, найзууд минь! Нэг үеийг бодвол чоно манай нутагт ховор зэвэр болсон цагт нүдээ нээгээгүй бэлтрэг алах ямар ашиг байх вэ. Харин түүнийг өсгөж том болгож байгаад намнах юм бол аль ч талаараа ашигтай бус уу? гэсэнд,

	— Хүүе ер өө, өнөөх чонын эрлэг Дорж маань одоо харин байчхаад чононыхоо өмгөөлөгч болох нь уу даа?! гэлцэхэд,

	— Зүгээр хонгорууд минь! Чоно хонь болох хаа юм бэ, хэрээ цагаан болох хаа юм бэ гэгчээр чонотой байхад хүн чинь ядахдаа малчин байдаг юм. Ер нь ч тэгээд огт чоногүй болчхож ч бүр таарахгүй. Эрх биш хэд гурван чонотой байвал ядахдаа тэр талаар сонирхдог хүнтэй, анчинтай ч байж болох юм шүү гэж Дорж өгүүлжээ.

	 


Ес. Жүжигчин болж үзсэн нь

	 

	Намайг хүн бүр таних юм. 

	Гэтэл би нэг ч хүнийг танихгүй юм.

	Чонын үг

	 

	Түрүүчийн бүлгийн эхэнд Доржийн амьдралд хүн санамгүй сонин явдал болж билээ. Түүнийг дараах бүлэг буюу энэхүү есдүгээр бүлэгт өгүүлэхийг та бүхэнд амласан ёсоор өгүүлсүгэй.

	Тэгэхээр Доржийн амьдралд хүн санамгүй ямар сонин явдал болсон бэ? гэвэл мэдээжийн хэрэг, эхнэр авсан явдал л байгаа биз. Тэгэхээр та бүхэн Дорж ямар эхнэртэй болчих нь тэр вэ! Яасан амархан юм бэ! Яасан хачин юм бэ! Ямар хүний өмнө тэгж бэлэн зэлэн эхнэр биеэ бэлдээд зогсож байдаг байна аа! Тэгээд Дорж чухам хэнтэй суугаа вэ? гэж бараг л ам амандаа асуух гээд байгаа биз дээ! Харин тийм ээ! Зарим эр хүн ийм их азтай байх юм. Тэр дундаас мань Дорж бүр ч их азтай хүн шүү. Доржийг та нар хэчнээн сайхан эхнэртэй болсон гэж санана вэ. Эрдэм боловсролтой, цэвэр цэмцгэр, ажил төрөлтэй, ихээ догь хүүхэнтэй суусан даа. Та нар тэгээд тэр чинь хэн юм бэ? гээд шалгаах гээд л байна уу? Тэгнэ ээ. Би та нарт тийм амархан хэлчих үү! Холоо хэвтэнэ.

	За ингээд юманд учир байдаг болохоор урьдаар би бас нэг жаахан түүх ярья. Тэгээд дараа нь Доржийгоо хэнтэй суусныг нь ярья. За та нарын зарим овсгоотой чинь мань Доржийн чухам хэнтэй суусныг энэ бяцхан түүхийг ярьж дуусгах үед надаар хэлүүлэлгүй мэдчих байх аа даа.

	Тэгээд юу л даа! Аа тийм. Урд бүлэгт Дорж тавиад оны дундуур нэгэн шинэ нутагт нүүж ирж байгаа. Үнэндээ нэг гичий чонын үүрийг хөндөлгүй байж байгаад тэр чоныг бэлтрэгтэй нь нутаг сэлгүүлчхэж байгаа хэсэг гараа биз дээ. За энэ бол тодорхой хэрэг. Тэгэхэд Дорж эхнэртэй болчихсон байсан уу? Тийм ээ. Эхнэртэй болчихсон эхнэр нь анхныхаа хүүхдийг олчихсон байсныг яана гээч!

	— Үгүй тэгээд тэр эхнэрийг нь хэн гэдэг юм бэ? гэж та бүхэн бас л асуух гэнэ биз. Та нар битгий яар! Би ч бас хэлэх сэн гэж яарч л байна. Гэвч та бүхэн жаахан хүлээ! Юманд учир байдаг, модонд мөчир байдаг. Би урьдаар тэр учрыг өгүүлэх хэрэгтэй биз дээ!

	Тэгээд юу л даа! Аа тийм! Доржийнх тавиад оны дундуур тэгж шинэ нутагт нүүж ирэхээс хоёр жилийн өмнө юм. Ийм нэгэн явдал Доржид тохиолджээ. Өвөл хаврын завсар цагаар юм даа. Доржийн гадаа нэгэн суудлын тэрэг давхиж иржээ. Тэр тэргэнд киноны зураг авдаг хүмүүс явжээ. Тэдэнтэй хамт Доржийн бригадын дарга ирдэг юм байна.

	— За Дорж оо, бид ер нь их чухал ажилтай явна. Чамд ч өдий хүртэл ийм чухал бөгөөд туйлын нэр хүндтэй ажил бараг ч тохиолдож байгаагүй биз ээ! Эд киноны зураг авдаг улс. Чи тэгэхээр эдний авах кинонд жүжигчин болж тоглох хэрэгтэй болжээ. Чи ч кино цөөхөн үзсэн. Гэхдээ чиний хамгийн дуртай кино чинь «Цогт тайж» тийм биз дээ? «Цогт тайж» киноны чухам хэнд нь чи дуртай вэ гэвэл Арслан тайж. Хулан хүүхэн хоёр байх аа. Тийм үү? Тийм. Тэгэхээр одоо чи Арслан тайж болж эдний авах кинонд тоглох болж байна. Нэгдлийн дарга чамайг тоглож өг! Хөдөлмөр өдрийн чинь хөлсийг сайн өгнө гэж байна шүү гэсэнд Дорж ийм битүү хатуу, үнэн худалтай үг дуулсандаа за ч гэж чадахгүй үгүй ч гэж чадахгүй уурлаж ч болохгүй, инээж ч болохгүй, дэмий л бүлтэлзэн суутал киноны нөхөд ирсэн учраа ийн өгүүлрүүн:

	— Бид чоно агнадаг алдартай хүний тухай кинонд нэг жаахан хэсэг авах хэрэгтэй боллоо. Танай нэгдлийн удирдлагатай ярилцсанд өөрийг чинь зааж өглөө. Бидний ажил их яаруу. Та хичээж базаагаад даруйхан тус хүргэхээс өөр аргагүй байна...

	— За одоо учрыг нь мэдэв үү? Чоно агнаж кинонд гарна гэдэг чинь жүжиглэнэ гэсэн үг мөн биз дээ? гэж бригадын дарга асуувал,

	— Одоо нэг ёсондоо жүжигчин л болж байгаа хэрэг гэж киноны нөхөд хэлэв.

	Ингээд л тэд чоно агнах ажилдаа оржээ. Чоно энэ нутагт урьдынх шиг элбэг биш ээ. Газар орны байдал ч гэсэн машины дураар давхих тохиромжтой бус аа! Бас чоно маань өдий үед хаана байж болохыг мэдэх хэрэгтэй. Хэд хэдэн газар Доржид тоймлогдож байна. Эцсийн бүлэгт олны туслалцаагүй энэ ажил бүтэхгүй нь бас тодорхой болов. Олон хүн гаргаж үргээлгэх. Тэгээд чоно олдвол амьдаар нь барьж морин гөрөөний аргаар хөөж цохиж кинонд авхуулах л ганц арга байх ажээ. Ойрын хоёр бригадаас олон хүн гаргаж хэдэн хэсэг болгон айлд бөөнөөр нь хонуулсан шөнө чоно ч яг загатнасан газар нь маажаад өгөх гэсэн юм шиг тэр шөнө үргээлэгт гарах хүмүүсийн хонож буй айлуудын хавьд яр ярхийтэл улилддаг юм байна. Чоно суга цавиараа хүртэл ульдаг гэдэг. Тэр үнэн байх. Түүнээс биш манай энд ийм олон чоно одоо байх ёсгүй гэж тэд ярилцав. Үргээлгийн хүмүүс тэр шөнө ёстой л хормойгоо мушгиж хонов. Тэд үүр шөнөөр чонын ульсан уулыг бүслэв. Будан татаад арилахад хөх чоно урвайдаг гэдэг. Бас идсэн чоно хонгилд, идээгүй чоно хоморгод ч гэдэг үг байдаг. Өглөө болж наран хөөрсөн хойно чоно ямар ч байлаа гэсэн нүх хонгилоо бараадалгүй яах вэ! Шөнө уулнаас бууж ирсэн чоно өглөө эрт уул өөдөө гарч бүгэх газраа очих ёстой. Бүгэх газраа ирэнгүүтээ тэгж ч шув шулуухан ойчоод өгөхгүй. Урьдаар өнгөрсөн шөнөөс аваад одоо хүртэл араар нь эргэн тойронд нь юу болсныг тун ч хашир хянуур хараачлан шинжинэ. Тэгээд сэтгэлд сэв оруулах зүйлгүй гэж үзсэний дараа чоно сая хоргодох бүгэх нүх хэвтэртээ сэтгэл амар хэвтэнэ. Чонын ингэж бүгдэг газрыг заншиж мэдсэн ба үргээлгийн үед босож зугтах юм гэхэд чонын аль амь тэмцэн зүтгэдэг бартаатай газар, бултаж зайлж мэдэх зам гудсыг хааж авсан бол анчид, хүмүүс ганзагаа мялаадаг л даа. Үргээлгээр боссон чононд сайн тал бас бий. Гэнэт боссон учраас энэ талаас үргээж явна гэдгээ мэдсэн бол түүний өөдөөс дайрахгүй, шууд нөгөө тал руу буюу отоонд суусан хүн рүү ямар ч харгүй очдог нь их ашигтай. Олон чоно байсан бол тэд бөөн очихгүй уван цуван очно. Газрын бартаа, уулын цуурай нь зүг зүгт болчихоор үргээлгийн чоно учраа олохгүй болж сүүл сүүлийнх нь хэнэггүйтэх нь ч бий. Ер нь үргээлгийн чоно аажим зөөлөн явдаг. Үүнд чонын бас нэг онцлог нь байдаг. Ийнхүү чоныг хэвтэх үед цаад талаас нь уулаа бүслэн, буу пижигнүүлэн хашхирч бархиран цохиж нүдэх юм барьсан нь мөн ч түүнийгээ балбан нүдэж үргээлэг эхлэв. Үргэсэн чоно бууж ирэхгүй үед өртөөлөн хөөхөөр нуугдаж байсан хүмүүс мордон чоныг газрын бартаа өөд алдахгүйгээр өртөөлөн хөөж бахардуулан барих ёстой. Үргээлэг амжилттай болов. Уулнаас хэдэн чоно буулгав. Хариугүй буцааж алдахад хүрсэн нэг чоноо буудаж аваад нөгөө хоёр чонын нэгийг нь хэсэг анчид хөөсөөр уургалж барив. Нөгөөг нь бахардуулж бухал өвсөнд оруулаад, тэнд чоныг хоргодоод хэвтчихээр урдаас нь киноны хүмүүсээ машинтай нь ойртуулан анхаарлыг нь татаж байгаад араас нь Дорж гэтсээр овоодон дарж байгаа хүртэлх хэсэг киноныхонд тун аятай олз болов. Дараа нь Дорж чонын амыг ногтолж авав. Эцэст хоёр чоноо цагаан газар гаргаад хөлийн нь дөрвөн өндгийг хага зүсээд Дорж мориор хөөн цохиж зургаа авхуулжээ.

	Киноны хүмүүсийн ажил аятайхан бүтэж тэд урамтай буцжээ. Ингээд хавар, зун өнгөрчээ. Намрын дунд сарын үед Доржийг нэгдлийн төв дээр дууджээ. Доржийн ирэхэд нэгдлийн нөхөд, иймээ тиймээ элдэв юм хэлсэнгүй, улаан буланд шууд аваад оржээ.

	Кино гарч эхэлжээ. Тэгсэн чинь юу байх вэ! Өвөл хаврын завсар өнөөх киноны нөхдийн явсан Доржийн чоно агнаж буй зураг гарсан чинь бараг Дорж өөрөө итгэмгүй сонин зураг гарчээ. Доржийн чоныг гэтэж, овоодож буй, мөн хөөж цохиж буй нь ч гайхалтай итгэлтэй, тун аятайхан гарчээ. Кино дуусахад кино үзсэн бүх хүн Доржид баяр хүргэж,

	— Чи зөвхөн зоригтой анчин төдийгүй нүгэлтэй их авьяастай жүжигчин шиг байна гэж түүнийг үнэхээр хайрлан магтжээ.

	Хүмүүсийг Доржид ингэж баяр хүргэж байх үед түүний нүдний буланд их үзсэн үнэхээр танил нэгэн бүсгүйн царай зэрэвхийн харагджээ. Яагаад ч юм бэ тэр бүсгүйг хараад Доржийн бие ч хачин болжээ. Улаан булангаас гараад ирэхэд өнөөх бүсгүй, цаад талынх нь нэг жижгэвтэр шавар байшингийн буланд Доржийг харан зогсож байснаа өөрийг нь яг олж харахаар бүсгүйн царайд аятайхан инээмсэглэл тодорсхийгээд байшингийн цаагуур далд оржээ. Дорж энэ тэр хүнтэй ярьж хөөрч жаахан зогссоноо амьтны хөл сийрмэгц ганцаар болоод өнөөх, жижгэвтэр байшингийн булан дээр очоод цааш харвал өнөөх бүсгүй цаахна нь буй хэдэн гэрийн нэгний нь үүдэн дээр зогсож байгаад гэр лүүгээ орох нь Доржид «Би энэ гэрт байгаа. Ирж уулз!» гэх шиг санагдсанд Дорж «Яадаг юм бэ, оройхон орно доо. Заавал орно доо» гэж аман дотроо өгүүлжээ.

	Анчин хүн ан гөрөөнийхөө ажилд ихээхэн зориг зүрхтэй болохоос биш эхнэр хүүхний хойноос явахдаа бараг зүрхгүй юм шиг хулмагар хулчгар байдаг байх гэж яагаад ч юм бэ зарим хүн ярьдаг. Гэтэл чухам үнэнийг хэлбэл, ан гөрөөний хүнд хэцүү бөгөөд их зориг шаарддаг ажил гаргадгаасаа их зүрх зоригтой гэдэг нь үнэн юм. Үнэндээ ч тийм байлгүй яах вэ.

	Дорж тэр оройгоо өнөөх хүүхний орсон гэрийн гадаа яг очоод хаалгыг нь таттал өнөөх хүүхэн зүрхээрээ Доржийн ирэхийг чагнаж байсан юм шиг яг гарч ирэх мөртөө Доржтой духаараа мөргөлдөж орхижээ. Гэвч энэ «мөргөлдөөн» тэр хоёрт таатай аян шалтаг болж хэзээ язааны танилууд шиг уулзжээ. Тэр хоёр гэрт л орсонгүй. Улаан буланд сум нэгдлийн уран сайханчдын концерт ч үзсэнгүй, нэг нэгнийхээ ая даган явсаар голын хөвөө хүрчээ. Иймээ тиймээ юм ярьсаар яваад хүүхэн:

	— Муу Должин эмээ минь одоо бүр насны туйл болоо биз дээ? гэтэл Дорж давхийн цочих шиг болон юу ч хэлэлгүй буруу харахыг хүүхэн ажаад, «Ээ эвий минь, Должин эмээ өнгөрчихсөн юм байжээ. Одоо яана аа хөөрхий... Муу Дорж маань газар дээр ганцаараа болсон юм байж...» гэж өөртөө өгүүлжээ. Хүүхэн Доржийг даган юу ч хэлэхгүй бүлх залгичихсан юм шиг гэлдэрч явснаа,

	— Дорж оо би дуулаагүй, мэдээгүй болохоороо л эвгүй юм хэлчих вэ дээ... Хэзээ юу болсныг чи хэл л дээ... гэв.

	Дорж баахан дуугүй явснаа биеэ эзэмдэн,

	— Нэлээн хэдэн жил болсон доо, муу эжий минь намайгаа газар дээр ганцаар болгоод...

	— Ээ зайлуул хөөрхий минь дээ гэж... Үнэнийг хэлэхэд надад чамаас илүү л сайн байдаг байсан юм сан даа. Би ч гэж дээ мөн дүүрсэн тэнэг толгой байжээ...

	— Залуу хүн бүр л эжий аавыгаа, хайртай хөгшдөө дандаа л энх мөнх байх юм шиг санаж явдаг болохоос биш, нэг цагт орхиод явчих юман чинээ тун ч боддоггүй бололтой. Тийм дээрээс ч зарим нь эжий аавдаа амьд үед нь олигтой тус болдоггүй. Зарим нь эжий аавыгаа нэг ч удаа олигтой баярлуулахгүй байж байгаад, хамаг хэрэг өнгөрсөн хойно нь амаа барьж, тэгэх минь ч яав, ингэх минь ч яав гэдэг бололтой. Би ч арай тэгээгүй ээ. Муу ээжийгээ өргөхөөрөө л болсон. Тэлээ ч ээжийгээ ер санаанд нь хүртэл тийм ч дэвтэй байлгаж чадаагүй байх л гэж боддог. Ээжийгээ нэг л цагт намайг орхиод явчих юм шүү дээ гэж бодсоор байсан хэр нь огтын санаандгүй нэг л өдөр араараа тавиулчихсан шүү дээ. Ээ хөөрхий, эхийнхээ ачийг хариулна гэдэг шүүдрийн дуслыг цуглуулж сүүн далай оргисон цай хийж өгсөн ч гэсэн хариулж бардаггүй юм гэдэг түмэн үнэн ажээ. Ингээд л эжийгээсээ салчихсан юм даа. Гэвч би ээжийгээ алга болчихсон гэж огт итгэдэггүй юм. Уул хад ой модонд өвөл хавар, үүр цүүрээр гүйж яваад харихдаа бор гэрт минь сэгсгэр ч гэсэн эжий минь сууж л байгаа юм шиг санагдаж байдаг юм. Энэ дэлхий дээр ганцхан үнэн юм байна, тэр бол эжий л юм даа гэж Дорж өгүүлжээ. 

	Ийнхүү тэр хоёр хэсэг дуугүй явснаа,

	— Чи тэгээд гав ганцаараа байгаа гэж үү?

	— Арай ч ганцаараа биш ээ!

	Энэ үгийг сонсоод хүүхэн ээлжид нь давхийн цочив. Тэр хоёр мөн нэг хэсэг дуугүй явснаа,

	— Чи миний үгийг юу гэж ойлгоо вэ? гэж Дорж асуувал хүүхэн хариуд нь юу ч хэлсэнгүй.

	— Тийм ээ би одоохондоо арай ч ганцаараа биш. Би бас нэг буурал эжийтэй байгаа. Яг л миний муу эжий гэсэн үг. Чи бараг тэр эмээг таних байх аа?

	— Хэн юм бэ, тэр эмээ чинь? гэж асуухдаа хүүхний сэтгэл уужирсан янзтай болов.

	— Баавай гэдэг хүний хөгшин. Чи тийм өвгөнийг таних байх аа?

	— Танихаар барах уу... Баавай гуай бас өнгөрчихсөн юм уу?

	— Тэгсээн...

	— Аа зайлуул гэж, баян ч буянтай ч... ер нь зарим баячуудыг бодвол тостой нүнжигтэй сайхан өвгөн байсан юм сан даа.

	— Хорвоо гэдэг бөөрөнхий гэдэг аймаар үнэн үг шүү.

	— Дорж минь ээ, чи одоо алийн болгон ганцаараа явах нь вэ?

	— Хоёулаа болъё гэтэл нэгд, миний ажил гэдэг тэр болгон хүний санаанд таарахгүй ажил юм. Хоёрт гэвэл надад таних үеийн бүсгүй хүн цөөн. Тэдний араас явж байх зав зай ховорхон. Гуравт гэвэл нас минь яваад өглөө. Ёстой л уулын оройд цас харагдаж, уургын үзүүрт мөс хөлдөх цаг нь ирж явна биш үү! Тэгэхээр одоо намайг хэн тоох вэ. Ингэж гон бие, гозон толгой оргиж яваад л ээжийнхээ араас очих уу даа...

	— Тэгж ч ярихгүй шүү Дорж оо!

	— Тэгээд би яах юм бэ? Нуруугаа үүрсэн нь намайг голно, нусаа чирсний нь би голно гэгч болоод байгаа юм биш үү?

	— Чи юмыг сайн эргэцүүлж тойруулж бодоорой... Баян хангай, барагдашгүй байгалиар гэр хийж явдаг хүн гэдэг чинь хамгийн баян дэлгэр сэтгэлтэй явдаг юм биш үү!

	— Бодоод бодоод бог ч гэсэн тэр, бод ч гэсэн тэр цөм дөрөв дөрвөн шийртэй.

	— Тэр үнээн.

	— Яг үнээн...

	Энэ хоёр ийнхүү ярьсаар нэг нэгийнхээ доторхыг ойлгосон авч нэг нэгэндээ нэг л үгийг хэлж чадахгүй байсаар удаж удаж тээр хойно нь,

	— Чиний багын танил эс боловч, ээжийн чинь үнэхээр хайртай байсан нэг бүсгүй танайд очвол чи хөөж туух уу? гэж хүүхэн зүрхлэн өгүүлсэнд Дорж шууд,

	— Яасан ч үгүй! гэжээ.

	Ингэж хэлсэн энэ хүүхнийг уншигч та бүхэн одоо ч бараг миний нэрийг нь хэлсэн, эс хэлсэн гадарлаад байгаа бий. Энэ хүүхэн Дуламханд байсан юм. Дуламханд дайны хүнд үеэр Тээхийн нэг жолооч дагаад хот орсон нь үнэн. Хотод ороод тэрхүү жолооч түүнийг хөлдөө үрэх гэж байгааг мэдээд түүнээс салж угийн сэргэлэн цовоо болохоор хун эмнэлгийн техникумд орж сайн сурч бага эмч болоод хотод хэдэн жил ажиллаж цэвэр цэмцгэр, эрдэм боловсролтой гэгдэж олны сайшаал сонсож яваад саяхан нутагтаа өөрийн хүсэлтээр бага эмчээр хүрч иржээ. Тээхийн тэр жолооч Дуламхандад нэгэн талаар гай тарих шахсан ч гэсэн нөгөө талаар хот оруулсан нь тус болжээ. Нэг насны гэнэн томоогүй байдлаасаа хатуу сургамж авсан Дуламханд дахин эр нөхрийн хойноос үхэн хатан явалгүй өдий хүрсэндээ бас алдсангүй. Нутагтаа ирээд Доржтой ийнхүү учирч удаж түдэлгүй тэр хоёр ханилан суужээ.

	 


Арав. Хоёр сонин тохиолдол

	 

	Ер чонын сүрэгт ямар нэгэн чоно онц чадалтай болбоос түүнийг дагагчид олон болдог билээ.

	Э. Сетон-Томпсон

	 

	Жараад оны дунд үе болоход Дорж маань ороороо дүүрэн орог саарал хүүхэдтэй болох нь тэр. Тэднийх гурван хүү, гурван охинтой болсон байлаа. Дорж Дуламханд хоёрын гэнэтхэн ханилж тэр мөртөө ийм олон хөөрхөн хүүхэдтэй болсон нь нутгийн олны дунд сонин шог яриа гэдэг юм уу, хайр дурлалын тухай домог үүсгэжээ. Эр эм хоёр хүний эр нь эмэгтэйдээ илүү хүчтэй дурласан аваас тэр хоёр дурлалцагч ханилан суусны дараа бүсгүй хүүхэд олон төрнө. Эмэгтэй нь эрэгтэйдээ илүү дурласан аваас тэр хоёрыг ханилан суусны дараа бүстэй хүүхэд олныг төрүүлнэ гэдэг. Гэтэл Дорж Дуламханд хоёр хоёр биедээ харилцан ав адилхан дурласан болохоор бүстэй бүсгүй хүүхдийнх нь тоо тэнцүү боллоо гэсэн яриа түгсэн байлаа. Ийнхүү орон нутагтаа төдийгүй, аймаг улс даяар чоно алах талаар нэрд гарсан Дорж маань хэдхэн жилийн дотор бас алдарт эцэг болон цуурайтан гарч ирлээ. Харин Дорж Дуламханд хоёр Баавай гуайн хөгшнийг яг тээж төрүүлсэн эх шигээ сайхан асарч өргөж байгаад өнгөрүүлжээ...

	Дорж энэ хооронд ан гөрөөний ажлыг тасралтгүй хийсээр байв. Тэр бүхнийг энд үл өгүүлэн, өнгөрөгч хавар эртээр Доржид нэгэн долоо хоногийн дотор хоёр сонин тохиолдол болсныг энэ бүлэгт өгүүлэхийг хүснэм.

	Доржийн нутагт чоно ховор болсныг дээр өгүүлсэн. Нутгийнхаа чоныг ганц Дорж бүгдийг нь нударсан гэвэл дэгсдэх болов уу. Харин Доржийн ,хувь овоохон оролцсон гэвэл зохино биз. Юмны даруухан нь дээр байдаг даа. «Хатны гол» нэгдлийн хөрш Цагаанчулуутын сангийн аж ахуй хавьд чоно их элбэг болов гэж ярилцах мөртөө энэ их чоно хаанаас ирэв гэвэл Доржоос зугтаж Хатны голын нутгаас ирэв гэж ярилцдаг юм байна.

	Хавар эртээр Цагаанчулуутын сангийн аж ахуй дээр хавийн сум нэгдэл, сангийн аж ахуйн залуу анчдын зөвлөгөөн болжээ. Энэ зөвлөгөөнд анчин Дорж хүндэт зочноор уригджээ. Дорж нэгдлийнхээ даргын «Газ-69»-тэй давхисаар Цагаанчулуутын сангийн аж ахуйн нэгэн бригадын тарианы талбай руу орж иржээ. Замд бригадын төв дээр хоол идээд цаашлан замаа хөөх гэтэл энд хаврын тариалангийн бэлтгэл шалгаж явсан Цагаанчулуутын сангийн аж ахуйн дарга нь Доржтой танилцаж аж ахуй хүртэл Доржийн арга туршлагатай танилцах гэж Доржийг тэргэндээ урьж суулгажээ. Нэгдлийн даргын тэрэг дотроо бас хэдэн хүнтэй, сангийн аж ахуйн даргын тэрэгний араас дагажээ. Замд отрын их адуу тарианы талбай дүүрэн бүрхсэн байв. Цаг өглөө эрт үе байжээ. 

	— Манай энд мал их, бас чоно орогнох газар элбэг. Замд чоно дайралдаж мэднэ. Ер нь ч олигтой бууддаг хүнгүй болохоор ч тэр юм уу өч төчнөөн л чоно дайралдлаа гэдэг юм. Алсан оносон хүн тэр бүр байдаггүй юм. Яав? гэхээр тэр ч тарианы шан руу, энэ ч сүрэл мүрэл рүү орчихлоо гэдэг юм гэж сангийн аж ахуйн дарга ярьжээ.

	— Дарга аа! юмыг яаж мэдэх вэ, шилээ сөхөж орхих уу? гэж жолооч хэлжээ.

	— Тэгье, арай ч хөлдөөд үхчихээргүй байна даа гэж дарга өгүүлжээ.

	Тэрэг давхиж л байж. Тарианы талбай дүүрсэн их адууны захад гарчээ. Тэд тарианы хоёр талбайн хоорондох элс цастай, дэнсэлгээ донсолгоотой замаар зугуухан давхиж явжээ.

	— Чоно! гэж Дорж хэлэнгээ буугаа шүүрчээ.

	Машин дотор яваа дарга, бусад хүмүүсийн аль аль нь Доржийн заасан чоныг тэр даруй нь хардаггүй юм байна.

	— Ийшээ эргүүл, тийшээ эргүүл гэж хэлэнгээ Дорж буугаа яг зэхэх мөртөө машин доторх хүмүүст гагцхүү анир чимээгүй байхыг хүсэв. Учир нь чоно бол харахаасаа сонсох, үнэртэх нь илүү араатан. Машин дахь хүмүүс чоныг сая харлаа. Таван чоно...

	Тарианы нэг талбайгаас нөгөө талбай руу орох гэж чононууд харайж байв.

	Алдахад амархан байна, яах билээ?

	Ядахдаа зам гэж зараа юм.

	— Зогс!

	Машин яг зогстол буу тасхийж хамгийн урд талд хошуучлан давхисаар сүрэл рүү орох гэж явсан чоно ойчив. Түрүүчийн чоно ойчихоороо дагаж явсан нь зог тусах хооронд буу тасхийж бас нэг нь ойчив. Үлдсэн гурван чоно амь гарах газрынхаа бартаатай сайныг сонгосон мэт зүүн урагшаа давхитал буу дахин тасхийж гурав дахь чоно ойчив. Үлдсэн хоёр нь бултасхийж далд ороод дахин цухалзан гартал буу тасхийв. Дөрөв дэх чоно бөгсөө чирээд оцойн суув. Тав дахь чоно давхисаар бөөн сүрэл рүү ортол буу тасхийв. Тэр чоно годройтон савж ойчин босоод цаашаа сүрэл рүү оров. Дорж буудсангүй.

	— Шархтаж орхилоо... Гэвч нэг их холдож барахгүй болов уу. Түргэн давхих арга байна уу? гэж Дорж хэлэв.

	Машин дахь хүмүүс амь орсон мэт Доржийг магтан шуугьж гарав. Сангийн аж ахуйн дарга Доржийг баярлахдаа хойш нь татаж үнсээд,

	— Ёстой үүдтэй, тэнгэртэй аавын хүү байна гэв.

	— Шууд л давхиад байх уу? гэж жолооч асуувал,

	— Хаанаас, баруун урагшаа яв гэж Дорж хэлэв.

	Тэд замгүй талбай дундуур машинаа баахан дэндгэнүүлж явтал,

	— Хойш эргэ! гэж хэлэв. Бас баахан ондгонуултал, — Одоо зүүн урагш эргээд... За зогс! гэж Дорж хэлэв.

	Дорж буугаад буугаа барин гүйж баруун зүүн тийш харуулдан зогсозносноо,

	— Тэр байна! гэв.

	Тэднийг очиход, өвчүүнийхээ бүдэрхийг хүртэл гэдсээрээ суманд цуу хавчуулсан асар том чоно босох гэж амь тавин хоёр тийшээ савж унасаар байв. Дорж жолоочийн калибраар хулхи руу нь буудаад унагаж орхив. Дахиад л Доржийн одтой мэргэн буудсаныг гайхсан яриа. 

	— Энэ чинь яасан бүдүүн чоно вэ? .

	— Бүдүүн гичий чоно байна.

	— А-а хээлтэй байх нь ээ 

	Яриа юу байх вэ. Арьсыг нь салгаж аваад хагалж үзсэн чинь нэлээн томорсон долоон гөлөг байжээ.

	— Нэг бүдүүн чоно маань ингээд найман чоно болчих нь тэр үү?

	— Тэгэлгүй яах вэ.

	Хүмүүс өнөөх бөгсөө чирээд оцойн суусан чоно дээр очив. Тэр чоно онигор шар нүдээ хүмүүсээс буруулан айж тэрүүхэндээ чичрэн гасалж байв. Бас гичий чоно. Найман гөлөгтэй байжээ. Хоёр чоно унагахад арван долоо болох нь тэр. Нөгөө дор дороо унасан гурван чонын хоёр нь азарга, нэг нь гичий чоно байв. Тэр гичий чоно нь мөн зургаан гөлөгтэй байв. Ийнхүү нийтдээ хорин зургаан чоно нэгэн талбайд унасан Доржийн алдар сангийн аж ахуй дээр болсон залуу анчдын зөвлөгөөний турш олны талархал хүлээж байв. 

	Залуу анчдын зөвлөгөөн дээр сангийн аж ахуйн дарга өөрийн нүдээр үзсэн Доржийн чоно буудсан арга туршлага, өөрөө анд дуртай авч ямар дутагдал гаргадгаа харшуулан ярив. Аж ахуйн даргын гярхай ажигч байдал залуу анчдад сургамжтай яриа болох нь тэр. Дорж залуу анчдыг дагуулж хонуут өнжүүд уул ойд явав. Чоно хэдий үед хаана байж болох сэжиг сэвтэй газрууд ямар байдаг, ямар улиралд чоныг яаж агнах туршлага, ангийнхаа зэр зэвсэг, түүнийг яаж хэрэглэдэг, ер нь өөрийнхөө амьдралын замд тохиолдож явсан бүх олзтой олзгүй, осолтой осолгүй, баяртай аймшигтай юу тохиолдсон бүхнийгээ нэгд нэгэнгүй ярьж өгчээ.

	Долоон хоногийн дараа Дорж сангийн аж ахуйгаас Эмбикав хэмээх суудлын боловч хагас ачааны тэрэгтэй буцжээ. Доржийг буцахад сангийн аж ахуйн дарга түрүүчийн уулзсан бригадаа хүртэл хамт явжээ. Тариалангийн уужим өргөн талбайг өнгөрөн өнгөртлөө замд бас юу ч билээ гэсэн аятай дөрвөн зүг найман зовхист машид хараачлан явав. Гэвч их санасан газар хоосон явах явдал байлгүй яах вэ. Бригад хүртэл тэдэнд юу ч дайралдсангүй. Сангийн аж ахуйн дарга бригад дээр үлдэж бригадын дарга нь цаашаа үнээний нэг ферм хүрэхээр Доржтой цуг явжээ. Кабинд гурван хүн чихэн суужээ. Зам, арчсан толь мэт цагаан тал болов. Тэрэг хурд мэдэн давхиж байтал нэг чоно дайралджээ. 

	— Буудах уу? гэж жолооч асуув.

	— Буудаад яах вэ гэж Дорж хэлжээ.

	— Тэгээд ингэж гэнэт халз тулсан чоныг яавал дээр вэ? гэж бригадын даргыг асуухаар.

	— Та нарын ид шидийг үзье. Дайрчих! гэж Дорж хэлжээ.

	— Тэгье гээд жолооч ухасхийжээ. Хөөсөөр явтал чоно гэдрэгээ эргээд машиныг халз дайрах шиг сүүдгэсхийгээд л алга болжээ. Жолооч ч дайрчихлаа гэж боджээ. Дорж ч бас дайрчихлаа гэж санажээ.

	Машин зогслоо. Тэд гараад харсан чинь чоно дайруулсан ч үгүй, хавьд харагдсан ч үгүй байна.

	— Яасан хачин юм бэ! хэмээн гайхжээ.

	Ойрхон нэг суваг байж. Тэр лүү орчихдог юм болов уу хэмээн өнгийсөн чинь бас алга. Бригадын дарга шаврын хаалт дээр гишгэж кабинаас бариад цаашаа хөдөлжээ. Тэд хэсэг ийш тийш хараа тавин явтал бригадын даргын хойшоо эргэн харсан нүдэнд нэгэн юм барсхийн тусжээ. Сайн харвал өнөөх чоно ард талын ачааны тэвш дотор байж байна. Бригадын дарга ихэд айж, толгойгоо кабин руу оруулаад,

	— Өнөөх гайхал чинь арын тэвш дотор...

	— Яах билээ? гэж жолооч асуувал,

	— Түргэн чадлаараа давхи! гэж Дорж хэлжээ.

	Бригадын даргаа явуут тэргэндээ оруулж авчээ. Тэрэг байдаг хурдаараа давхиад байжээ.

	— Ойр айл бий бил үү? гэж Дорж асуув. 

	— Очих айл маань нэлээн холхон бий.

	— За ямар вэ? 

	— Бараг л иймэрхүү!

	— Тэгвэл давхиад бай! 

	— За!

	Тэд хэчнээн ч давхисныг бүү мэд. Айл харагджээ. Гэнэт тоосруулан айсуй машины чимээгээр олон ноход шуугин иржээ. Нохойн дуугаар машин дээрээс чоно ч буун харайгаад л зугтдаг юм байна. Ноход чоныг хөөгөөд алга болжээ. Тэд буцаад чононыхоо араас хөөжээ. Хоёр ч жижигхэн нуур тойруулж явж, арай гэж нохдоос чоныг түр холдох хоромд Дорж чоныг буудан унагажээ.

	Долоохон хоногийн дотор Доржид тохиолдсон үнэн бөгөөд олзтой, инээдтэй хоёр тохиолдол гэгч ийм ажгуу.

	 


Арван нэг. Бэлтрэг Дорж гэгдсэний учир

	 

	Чоно 4 дүгээр сарын орчимд гөлөглөдөг. Гөлөглөхийн өмнө нэг сарын дотор гөлөглөх газартаа шинэ нүх малтах хуучнаа сэлбэх зэргээр бэлтгэдэг. Чоно гөлөглөхөөр бэлтгэж буй тэр газарт хүний ул мөр гаргах буюу өөр ямар нэгэн сэжиг авхуулж болохгүй. Хэрэв гөлөглөсөн чононд сэжиг авхуулбал бэлтрэгээ зөөчихнө. Гөлөглөсөн чонын үүрийг сахихдаа юуны урьд гичий чоныг алахыг хичээх нь чухал. Хэрэв тэгэх бололцоо олдохгүй бол бэлтрэгүүдийг нь аваад нэгийг нь үлдээж түүнийг шуудай саванд хийж модны мөчир буюу хаднаас зүүж, тохиромжтой байраас сахиж гичий чоныг бууд! 

	«Анчид ба бэлтгэлийн ажилтанд тусламж» номоос.

	 

	Далаад оны арван нэгдүгээр сарын дундуур хангай нутагт сурвалжлах ажлаар явж агаад «Хатны гол» нэгдэлд хүрсэн юм даа. Нэгдлийн төвөөс морь унаж айлуудаар яваад хэд дэх хоног дээрээ ч байна даа бэлтрэг Дорж гэдэг хүний нэрийг олж сонслоо. Хөндөөнийхөн заримдаа хачин улс шиг санагддаг юм.

	— За нэгдлийнхээ нэртэй сайчуулыг нэрлээд бай гэхээр ийм саальчин, тийм нэг хоньчин буй. Тэр маань улсын аварга хадланч алдраа энэ жил хамгаалж чадах юм уу даа, бүү мэд!

	— За манайд хөдөлмөрийн баатар ч юм уу, Ардын Их Хурлын депутат хүн байхгүй дээ...

	Аймгийн депутат хүн бий. Гэр нь их хол. Аймгийн намын бүгд хурлын гишүүн хүн бий... гэх мэтээр заавал нэрс нь тодорсон ажлаараа шалгарсан хүмүүсээ л нэрлээд...

	— Үгүй ээ, сонин монинд гарч байгаагүй, гавьяа шагнал аваагүй ч гэсэн сум нэгдлийн аливаа ажилд онц зүтгэл чармайлттай хүнээсээ нэрлэж өгөөч гэхэд,

	— За тийм хүн бишгүй дээ. Аяндаа айлуудаар орж гаран асууж сураад явтал тань тааралдана гэнэ шүү.

	— Нэртэй анчин ямар хүн байна аа? гэхэд,

	— Нэг сайн гахайчин байсан юм. Цаад жил нас барчихлаа. Тарвагачид бий дээ гэсхийгээд больчих нь тэр! Жишээ нь «Хатны гол» нэгдлийн удирдах нөхөдтэй уулзаад алдарт анчдаасаа нэрлээч гэхэд Доржийн тухай дурсаа ч үгүй юм. Бодвол түүнийг дурсахгүй зориуд дараад өнгөрье гэж огтхон ч бодоогүй, харин Дорж шиг анчин хаана ч байдаг л биз гэж бодоцгоодог байсан нь сүүлд надад мэдэгдсэн юм. Сүүлийн үед Дорж бие ядарч чоно агнах гэж залуу зандан цагийнх шигээ гүйхээ байсан болохоор «хоцрогдож яваа юм» гэж үзсэн янз ч цухалзсан билээ.

	Үнэндээ энэ туужийн баатар Доржийн сургийг би нэг айлд хонохдоо хүнээс юм сонсох дуртайдаа л далан долоон юм хөврүүлж байж олж сонссон юм шүү дээ. Тэгээд Доржийнхыг хүрэх гэж мордоход минь наана цаана нь элдэв юм хэлэлгүй зөвхөн гэрийг нь зааж өгсөн юм. Доржийнхыг хүрэх гэж даарч бээрч, мөн ч өмссөн хувцсандаа түүртэж ядалдсаар явтал шөнө болов. Унасан морь маань уг нь хөл хөнгөнтэй овоо л ялгуум юм шиг байсан. Сүүлдээ ч миний ядлаа мууг мэдсэн бололтой ёстой л өнөөх «Чи яагаад олигтой ажиллахгүй байна вэ?» гэхээр «Яах вэ, цалинд чинь тааруулж байна» гэлээ гэх шиг морио давирч ташуурдавч толгойгоо цогнолзуулж сүүлээ хэд шарваад «Чи намайг ингээд ингээд юу л базаах аж даа» гэх аятай бүр урагшилж өгдөггүй шүү. Өвлийн улирал эхэлж байхад өдий цагийн морь мал бас учиртай байдаг сан даа. Бушуухан, унагч эзнээсээ ч салахыг боддог, өвс тэжээлдээ ч хүрэхийг боддог л доо гэж бодоход энэ морь бүр ч тэгэх шинжгүй шүү. «Энэ морь яагаад ийм хашин хачин байна даа?» гээд бодоод байсан чинь ийм хариу олдож байна: «Одоо мал хаана ч тарган цатгалан. Цас хангайд саяхан унав. Гэлээ ч өвс нь байна аа даа харин. Ийм цагт унагч хүний эрхээр ташуур далайхын төдийд давхиад байж болохгүй! Цатгалан тарган болохоор жаахан давхиж л орхивол амьсгаадаад хамаг биеийн усан хөлс цутган нэг мэдэхэд бөөн цагаан уур цан болчихно. Тэгэхээр л өнөөх гайхал хүмүүс үүр цүүр хүртэл хайрцаг болтол хантайраад шөнөжин бөнжгөнөтөл чичрүүлээд уячих нь тэр. Тэгүүлэхгүйн тулд ингэж өөрийн эрхээр гэлдэрч яваад энэ нөхрийг бор хоног тааруулж нэг айлын гадаа шиддэг хэрэг»гэж морь минь «боджээ» гэж би бодож оллоо. Ийнхүү морио захирах биш мориндоо захирагдчихаад явж байтал битүү модтой, жигтэйхэн асга чулуутай газар орж ирэв. Урьд нь явж үзээгүй, ийм замд айл хаана байгаа, хэзээ хэрхэн хүрэхийг мориндоо даатгахаас өөр аргагүй болов. Ядахдаа саран орой гарна. Саран гараад ч ашиг бага. Яагаад вэ? гэвэл тэнгэрийн зүүн, зүүн өмнө хаяагаар зэгэл саарал үүлэн хошмог татжээ. Модон дотор адуу, заримдаа сарлаг дайралдаж байна.

	Удсангүй чоно улих дуулддаг байна. Чоно улихаар бие минь зарсхийв. Эзгүй хээрт эр ганцаар тэнэж үзээгүй хүнд чоно үзэх, чонын мөр үзэх хоёрын аль аль нь эвгүй бодол төрүүлдэг дээ. Харин аймхай хүнд бол чонын мөр харах гэдэг жинхэнэ чоныг харахаас ялгаагүй аймшигтай санагддаг юм гэнэ лээ. Морь минь ч «энэ чинь юу билээ!» гэсэн шиг толгойгоо цогнойлгон чихээ сортолзуулав. Эхлээд нэг чоно урт нарийнаар ихээхэн гунигтай янзтай ульсан юм. Тэгтэл чонын дуу хоёр гурав сүүлдээ жигтэй олон янз боллоо. Чонын дуу бол чонын дуу юмаа. Чонын дуу дуулдсанаас хойш морь минь овоо урагшлуур ч болох шиг. Энэ олон чонын дуу хаана ингэж хадаагаад байна вэ? гэвэл ердөө урдхан талд минь, тийм ч хол биш юм шиг. Тэгтлээ энэ олон чонын дуу уулын оройд ч биш, голын шугуйд ч биш ердөө л, газар доор юм шиг сонсогдох нь гайхал төрүүллээ. Байтал чононуудын ульсан тэр газар бас ноход шуугин хуцалдав. Далимд нэгэн зүйл тэмдэглүүштэй санагдлаа. Ингэхэд хүнд хамгийн түрүүн гаршиж нөхөр нь болсон энэ нохой маань хаанаас гарсан бэ? гэдэг яриа байдаг. Энд янз бүрийн тайлбар, таамаглал, домог ч байдаг. Зарим нь чоно, цөөвөр чононоос гарсан байх гэнэ. Зарим нь нохойн элэнц хуланц нь балран сөнөсөн гэнэ. Эрдэмтэн Ж. П. Скотт нохойд байдаг 90 зүйлийн шинжийн 71 нь чононд бий гэж тогтоосон байдаг. Гэтэл хүмүүсийн дотор бас гэрийн нохой чонотой нийлж зэрлэгших болсон тухай элдэв яриа байдаг. Тэр ч байтугай тэгж зэрлэгшсэн нохой чононоосоо аюултай гэлцэх нь ч буй. Чухам энэ үед намайг олон чонын улилт айлгасангүй. Харин чонын улилтыг залган хуцалдсан нохойн дуу л сүрхий айлгасан юм. Чоно нохойн дуу холилдоод яр ярхийсэн хачин юм болж байтал миний бага балчир цагт хааяахан сонсогддог байсан цахиур бууны ханхийсан хачин дуу гарсанд өнөөх олон чоно нохойн дуу нэгэн зэрэг намдав.

	Явсаар нэгэн айлын гадаа хүрч очив. Яр ярхийж байсан чоно нохойн дуу гэнэт алга болж, мал сүрэг нь налайсан айлын гадаа хүрч очиход чоногүй бог мал тайван, ховчгүй бол айл тайван гэдэг үг өөрийн эрхгүй санаанд орлоо. Модон хашаа, харласан хот, таран хэвтсэн мал, хураасан өвсний үнэр, өтөг бууцны үнэр, утааны үнэр айлын гэрийн тооноор савсах чанасан махны үнэр... Хэчнээн олон янзын үнэр ханхалж байна вэ дээ. Гэрийнх нь гадаа очсон хойно айлын ноход боорлон хоргоомоор аядсанаа «Ээ дээ нэг муу ядарсан дээлийн гол явах шив дээ» гэсэн аятай ард үнэр татан цуван хоцров. Эсвэл энэ ноход миний унасан морийг ч таньсан байж болох юм. Миний унаж яваа энэ ихээхэн дотуур тамиртай халтар морь надаас өмнө олон хүнийг ингэж унуулж ирээд энэ айлын их өвсөн дунд туйлж хонож сурсан юм байгаа биз ээ.

	Гэрт орлоо. Тос дааварласан хүрэн бор царайтай сэгсгэр үстэй, пөөнийсөн дээлтэй, үгүй бол нүцгэн цээж гаргасан өлчир гүжирмэг байрын томоо том хар нүдтэй хүүхдүүд гэрээр дүүрэн байхыг хамгийн түрүүнд олж харав. Гэрийн эзэн нь мөн дотуур цагаан цамцтай, нимгэвтэр үстэй өмдтэй, олон дахин уллаж өмссөн, түрийг нь сэтэрсэн хуучин эсгий гуталтай, цоохор царайтай эр байх аж. Том хар тогооноос мах шорлон модон тэвш дээр гаргаж буй бүсгүй нь нэг ч их хөдөө байрын бус, харин ч хот хөдөөг холин явсан бололтой. Царай зүс аятай. Бие гэвэл олон хүүхэд гаргасан гээд нэг их эвдэрч сулдайсан янзгүй. Цээж гэвэл ойрын жилүүдэд хүүхэд төрүүлээгүй учир бултайж бумбайн түрсэн сайхан хөхтэй, гар хөл шулуун, нас гэвэл нөхрөөс уг нь олон дүү биш ч эрүүл саруул учир арваад дүүгийн зөрүүтэй юм шиг харагдах ийм нэгэн бээр ажээ.

	Гэрийн эзэн цоохор царайт их яриа хүн. Инээсхийгээд л ярих дуртай. Нэр Дорж. Гэрийн эзэгтэйн нэр Дуламханд. Энэ хоёр хүний тухай уншигч та бүхэн зарим талаар надаас илүү мэдэх тул би тийм олон сул үг өгүүлэхийг үл зүрхэлнэ. Харин энэ хоёр эр эм, жараад оны дундуур гурван хүү, гурван охинтой байсан бол түүнээс хойш дахин нэг охин, нэг хүү төрүүлээд зогссон гэнэ. Охид хөвүүд цөм мэнд. Нэлээн хэд нь сургуульд гэнэ. Гэтэл одоо эдний юун олон хүүхэд байна вэ? гэвэл мөн таньдаг, бүл чадал муутай айлууд энэ хоёр дээр охид хөвүүдээ авчран байлгах дуртайгаас тэр гэнэ. Дорж Дуламханд хоёрын хүн хүнээс этгээд нэгэн сонин зан гэвэл гэртээ тун үгүйдээ арван бяцхан хүүхэдтэй бужигнаж байх дуртайд байдаг гэнэ. Тэгээд би энэ хоёр, арван хүүхэд төрүүлэх гээд амжаагүйдээ ингэдэг байх гэж бодлоо. Замд даарсан өлссөний эрхээр сүү болсон халуун цай, үхрийн шинэ мах руу хошуугаа дүрэв. Дуламханд бас сарлагийн хатуу архи шар тостой халааж бид хоёрт өгөв. Дорж ч юм уудаггүй хүн бололтой. Халаасан сайхан архины ихэнхийг би хөнтөрчхөв. Идэж ууж ханамагц бие сульдаж нойр хүрэв. Гэвч гэрийн эзний сонин сайхан яриа намайг нойрноос минь салгалаа. Дуламхандыг нэг удаа гарахад миний морь пар пархийн үүрсэх дуулдсан юм. Дуламханд нэлээд удаж байгаад орж ирэхдээ:

	— Таны унасан морь чинь өнөөх Санжаадамба гуайн өндөр сээрт халтар морь байна. Өдий үед уяа сойлгоо өөрөө тааруулчихдаг морь доо. Угаасаа унаа моринд муухан хүнийг ч ямар ч башир зальтай хүнээс илүү дөнгөдөг хачин адгуус даа. Хөлөрч барьж сүйд болоогүй юм байна. Эмээл хазаарыг нь аваад өвс тавиад өгчихлөө гэхэд нь энэ морины тухай би замдаа андуу ташаа бодоогүйдээ өөртөө баярлав.

	Доржийнд эхний орой миний гайхсан бас нэг зүйл гэвэл гэрт байгаа дээд тал нь найман нас хүрч буй арван жаалын ай дуугүй, төлөв томоотой, жигтэйхэн хамжаарга цадигтай явдал байв. Энэ олон нялх амьтдыг ингэж хүмүүжүүлж бас болдог байна шүү. Дорж Дуламханд хоёрыг бараадан сууж, подойж подойтлоо идэж уугаад нүцгэн цээжит нь тэр чигээрээ, хөлстэй нь мөн тэр чигээрээ, хөл нүцгэн нь мөн тэр чигээрээ гарч бие засаад, орж ирэнгүүтээ том гэрийн хоймроор унь шиг зэргэлээд унтаад өгөх нь тэр. Удсангүй Дуламханд надад ор засаж өгөөд бас цай чанаж данханд хийгээд зуухны хажууд тавиад унтлаа.

	Энэ орой Дорж надад өөрийнхөө биеийн байдал, өнгөрч буй жилийнхээ ан гөрөө, олз омгийн тухай ярьж өглөө. Дорж одоо тавин нас л хүрч байгаа хүн юм. Тэгэхэд лав жаран нас хүрсэн хүн шиг овортой, хөдөлгөөн их алгуур болжээ. Хөл их муу гэнэ. Нүд бас барагтай гэнэ. Яагаад энэ вэ? Үргэлж эрүүл агаар, нар салхинд явсан хүн ёстой цоо эрүүл байх ёстой гэж бодогдсон юм. Гэтэл нарийн учрыг нь дуулаад би «Ээ хөөрхий тийм байж шүү» гэж аргагүй мэдлээ. Анчин хүн, тэр дундаа чоно гэдэг үргэлж явахын хүчинд амь зуудаг араатан тул түүнтэй хөөцөлддөг хүн гэдэг хэзээ хэдийд ч гэсэн үнэндээ чононоосоо хэдэн хувь хол явж байж чоныг авлах тул ийм анчны хөл муудах нь аргагүй юм байжээ. Чоно долоон хоног мах идэж явдаг, долоон хоног өвс идэж явдаг, долоон хоног ус ууж явдаг, долоон хоног хий хэмлэж явдаг гэдэг үг байдаг. Энэ үг үнэхээр их учиртай үг санжээ. Амь дүйсэн үед чоно цагт хориос гучин км газар давхиж зайлж чаддаг гэж хаана ч билээ нэгэн ихээхэн хэрсүү өвгөн анчны өгүүлж байсан нь гэнэтхэн санаанд минь сэрхийн орохоор хөөрхий Доржийг би өөрийн эрхгүй өрөвдөн хайрлаж билээ. Бас янз бүрийн ан гөрөөний дотроос анчин хүнээс их хурц соргог хараа шаарддаг ан бол чоно юм. Чоно бол сонор соргог бус хараа муу, хайхрамжгүй хүнд байтугай хэчнээн нүд хурц чих сонор хүн дээр ч гэсэн халдах дураа хүрвэл хаанаас нь ч гарч ирж болох аюултай араатан учир анчин хүн нүд цавчих чилэхийг мэдэх ёсгүй ажээ. Чандаган цагаан цас, хурц наран харанхуй шөнө, гэнэн гэгэлгэр явбал юу руу ч орж, ямар ч аюул тохиолдож мэдэх тийм зам гудсыг байнга харж хандаж явах болдгоос болоод анчин хүн нүд муутай болохоор барахгүй нүднээсээ салдаг ажээ. Уулын гөрөөсийг өлөн шээсний нь үед өртөөлөн хөөж яваад барьж авдаг чононоос хурдан гавшгай л баймаажин, тэр чоныг намнадаг анч гөрөөч хүмүүсийг ингээд ирэхээр өрөвдөн хайрлахгүй байхын ч эрх алга.

	За ингээд сүүлийн үед Дорж идэр залуугийнх шигээ чонотой хөөцөлдөхөө больжээ. Үнэндээ ч тэр бүр хөөцөлдөөд байх чоно ч нутагт нь үгүй болсныг би дээр нэгэн удаа бас дурссан шиг санаж байна. Дорж одоо жилд хоёр удаа л чонын авд явдаг болжээ. Тэр нь өвөл чонын ороо орох, хавар чоно гөлөглөх үед гэнэ. Өнгөрсөн хавар өөрийн нутгаас гарч хажуугийнхаа сангийн аж ахуйн нутагт орж чоно төрж болох хэд хэдэн газар илрүүлсэн бөгөөд ганц аятай газар олж түүнийгээ сар шахам хугацаанд эргэж тойрсоор баахан гөлөг авчээ. Чонын бэлтрэгийг барихын тул чонын үүрэнд нь орох хэрэгтэй гэдэг үг байдаг нь ийм учиртай байдаг. Энд тэдгээр гөлгийг хэрхэн авсныг тэр бүр тодорхой бичихгүй. Учир нь чонын бэлтрэг барьдаг анчдын зарим гол аргыг энэ бүлгийн ишлэлд цухас дурдсан билээ. Тэгэхээр энд Доржид өнгөрөгч хавар ямар сонин явдал тохиолдсоныг өгүүлсүгэй. Дорж хавар нэг газар гурван гичий чоно гөлөглөхийг үзжээ. Үүнийг маш ховор тохиолдол гэж тэр хэлж байна. Чоно гөлөглөдөг ихэнх газар нь хүмүүст илэрч мэдэгдэх тутам чоно хойш хойшдоо гөлөглөх газраа улам найдвартай нууц болгох гэж их эрэл хийх болжээ. Нууц сайн газар олох гэсээр ууш зуушны эх булгаас хэт тасарч бас болохгүй. Нэгэнт тийм болбол идэш уушаа олдог газар нь найдвартай байр ховор болсон учраас ганц нэг гойд түшиц газар олдвол тэнд арга буюу хэд хэдэн гичий чоно гөлөглөхөд хүрдэг байна. Доржид чухам тийм газар олджээ. Доржийн олсон тэр газар чононууд гурван байр нүх малтжээ. Яг л чандманилсан гурван гэр шиг байр нүх бэлдэж идэх юм ч их цуглуулжээ. Ажсаар байгаад гичий чононууд гөлөглөсөн, тоотой хоног нь гүйцэхэд бэлтрэгүүд нь нүд чихээ нээх, тэгсээр эхээ дагаж нүхнээс гарах болсон цагийг нь хүртэл яг мэджээ.

	Анчин нөхдөө цуглуулж гурван нүхэн дээр нэгэн зэрэг буух гэхээр хачин яршигтай зүйл гарчээ. Ер нь чоно гэгч араатны амьдрах ухаан, түүний муу санаа гэгч гүйцэгдэшгүй зүйл санжээ. Гурван нүхний чононууд нэгэн зэрэг нүх оромждоо ирнэ гэж ерөөсөө байдаггүй шахам болохыг тэд ажжээ. Нэг нүхнийх нь идэх олохын эрэлд яваад их үдийн үед ирвэл, нөгөө нүхнийх нь наран унах үед ирнэ. Гурав дахь нь бүр шөнө ирнэ. Шөнө нэг нь ирж байхад бас нэг нь зөрөөд явж байна. Ингээд ямар нэгэн талаар сэжиг авхуулах гээд болдоггүй. За тэгтэл байр нүхэндээ ирэх чигт ерөөсөө баримжаа байхгүй. Урагшаа гарсан чоно хойноос ч ирж мэднэ. Баруун тийшээ гарсан нь зүүнээс ч ирж мэднэ. Гэрэл тааруулж ирэх, салхины урсгал тохируулж ирэх, мөр замаа баллаж ирэх, мөрдсөн хөөсөн хүн байвал төөрүүлж цөлж ирэх гэхчлэн ашир башир арга гэдэг нь барагддаггүй ажээ. Ан гөрөөнд довтлох барих зүрх зоригтой хурдан шийдэмгий гичий чононууд байдаг. Аюул тулгарсан цагт хүнд ч халдахад хүрвэл хамгийн аймшигтай нь мөн л гичий чоно. Гичийгээ харж зоригжсон азарган чоно бас аюултай. Эцсийн эцэст чоно бол аюул. Тэгэхдээ бөөн аюул, Дорж нөхөдтэйгөө зөвлөсөөр, отож дагасаар байгаад азарган чононуудыг нь устгах ажил хийжээ. Азарган чононуудаа алагдахаар гичий чононуудын хар хор уур хорсголон нь бүр ширүүсжээ. Одоо яаравчлахгүй бол гичий чононууд гөлгөө зөөж алдагдахад хүрнэ. Гичий чононуудыг ажигласаар байгаад хоёр нь гөлөгнүүд дээрээ ирээд байхыг мэджээ. Түүгээр ч барахгүй тэр хоёр гичийн нэг нь долоон бэлтрэгтэй, нөгөө нь есөн бэлтрэгтэйг мэджээ. Гэтэл гурав дахь гичий нь цорын ганц бэлтрэгтэйг тэд бүр эрт мэдэж их гайхжээ. Ганц бэлтрэгтэй гичийг өөр газар нүхтэй, олонх бэлтрэг нь тэнд байдаг юм болов уу гэж ажжээ. Тэгэвч тийм шинж ер мэдэгдсэнгүй. Арай гэж байж гурван гичийн нүхэндээ байхтай нь тааралдаж, долоон бэлтрэгтэй гичийг олз мэндээ явахаар гарахад нь Дорж нам бууджээ. Есөн бэлтрэгийн нүхэнд Дорж зориг гарган оржээ. Дорж амьдралдаа хамгийн анх, мөн хамгийн сүүлчийн удаа ингэж чонын нүхэнд орж үзжээ. Нүхэнд нь ороход чоно хүнд халддаггүй гэдэг үнэн байжээ. Доржийг нүхэнд ороод тэмтрээд яваад байхад цааш цаашаа чихэлдэн гийналдаж буй бэлтрэгүүд, тэдний хүйтэн хамар зөөлөн бие муухай үнэр мэт юу эс дайралдаж үнэртэж байсан гэх вэ! Доржид гичий чонын унжганасан цэлцгэр хүйтэн хөх, өрвийсөн үс дайралдаж, тэрхүү гичий мөн л цааш буруулан зүтгэвч нүхний мухарт тулаад цаашлах газаргүй болжээ. Есөн бэлтрэгээ түүгээд шуудайлаад гарах уу гэснээ ингэж байгаад гичий чоныг алдахад хүрч мэднэ гэж санаад гичий чонын толгойд шуудайгаа углан хүвэрхий оосрыг нь татан хүзүүгээр нь тас боон чирсээр гарч ирсэнд нөхөд нь нам цохижээ. Үүний дараа есөн бэлтрэгийг нөхөд нь ороод түүн гаргаж савлажээ.

	Эцэст ганц бэлтрэгийн нүхэнд Доржийг хутгаа барин орж явтал урдаас нь хар ярхийтэл дайрах мөртөө яг Доржийн багалзуурыг тас хазахын даваан дээр Дорж урт хутгаа ам руу нь явуулчихсан чинь хутганы үзүүр шилээр нь гарчээ. Дорж тэр чигээрээ гичийг хойд хоёр хөлөөс нь чирэн гаргаж ирэхэд нөхөд нь нам цохижээ. Олон бэлтрэг цөөн бэлтрэгийн хэрээр гичий чонын ааш араншин ч янз бүр байдаг санжээ. Хэчнээн олон бэлтрэгтэй тусмаа гичий чоно нүх хэвтэртээ төчнөөн номой байдаг бол цөөн бэлтрэгтэй нь төдий чинээн догшин галзуу байдаг ажээ. Чоныг соёогоор нь таних, шонхрыг савраар нь таних гэдэг ийм учиртай үг билээ.

	Ийнхүү арван долоон бэлтрэгээ авч ирээд Дорж гэрийнхээ арын газар нүхэнд хаваржин, зунжин, намаржин тэжээгээд одоо өвлийн эхэн сартай золгож байгаа юм санжээ. Хүйтэрч, цас орж, араатан амьтны үс ноос гүйцэж сорлох аятай цаг иржээ.

	Дорж надад арван долоон бэлтрэгээ үзүүллээ. Байгалиас заяасан асар том чулуун ханатай тогоон дотор тэр чононууд байж байна. Тогооны дотор хана нь ч чулуу учраас түүнийг чонын хумс байтугай чөтгөрийн хумс ч маажаад малтаад гарна гэсэн ном алга. Тогоо нь өчнөөн гүнзгий болохоор чоно байтугай шулам ч үсрээд дүүлээд гарах нөхцөлгүй ажээ. Доржийн өгсөн хишгийг хэрүүл зодоонтой хувааж хүртчихээд шөнө, үүрээр баахан улилдаад л байж байгаа нь энэ ажээ. Өвөл болж өнгийн хангайн юм их «бодож» ойрмогоос ер улилдан шуугих нь ихдэж, заримдаа дээгүүр нь хий буу тавьж байж намжаахад хүрч байна гэнэ. Хүн юуг ч гаршуулж, тэтгэн тэжээж, ашиг хишгийг нь хүртэж болно. Чоныг гаршуулах гэж хэзээ ч байж болохгүй юм шиг байна. Чонын гөлгийг хэчнээн асравч нохой болдоггүй гэдэг ёстой үнэн үг. Чоно тэжээсэн хүн эрт орой хэзээ нэг цагт хоолойгоо заавал тастуулах бололтой. Эднийг байнга цагдаж байхгүй бол нэгийгээ барьж идэх гээд байдаг бас нэг аюул нэмж байна. Сүүлийн үед идэх юм тун их өгч сайн шахаж, ёстой л голийлгож байна. Лут ч том чононууд боллоо. Өдий насандаа ийм том болсон зэрлэг чоныг хэн ч үзээгүй л байх даа. Тэр нэг бүр гоц том харагдаж байгаа чинь өнөөх ганц бэлтрэг төрүүлсэн гичийнх шүү дээ. Чонын хүү сөхийж харна гэгчээр лут харж байгаа биз. Эх нь миний хоолойг золтой л гигэж орхиогүй юм даа. Арван долоон улаан бэлтрэг алснаас арван долоон том чоно улсдаа тушаана гэдэг чоно ховордсон цагт их олз байхгүй юү! Удахгүй эднийхээ бодийг нь хөтөлнө дөө гэж Дорж өгүүллээ.

	Танай нутагт эндээшээ чоно ховордсоор бүр чоногүй болчихвол яана даа? гэвэл

	— Чонын эзгүйд чандага ноён болдог юм гэж Дорж нэг удаа хошигноод бүр чоногүй болж болохгүй. Чоно мал иддэг ч гэсэн бас тустай тал байдаг юм. Хүнд чонын хүргэж буй тус буй. Байгаль ертөнцдөө чонын өлзийгөө өгдөг зүйл нь ч байдаг юм. Бүх юм нэг нэгэндээ тэгж заавал хүнд мэдэгдэх, эс мэдэгдэх, ажиглагдах, үл ажиглагдах жамаар зохилдсон байдаг юм шүү, хүүхээ гэж олон анчин ярихыг би дуулсан. Түүний цаад учрыг би яаж мэдэх вэ! Бодвол одоо цагийн олон оюунт эрдэмтэд хариуг нь өгнө биз гэлээ. Дорж бас:

	— Хамгийн сүүлд хэлэхэд энэ олон бэлтрэг тэжээснээс болоод нутаг нугадаа бэлтрэг Дорж нэр олоод ...тэгээд миний нэг насны чонотой хөөцөлдсөн ан гөрөөний минь яршигтай ч өлзийтэй, үнэ хүндтэй сайхан ажил минь дуусаж байх шив дээ... гээд яриагаа дуусгаж билээ.


Төгсгөл

	 

	Энэ туужид би чонын тухай бүрэн бүтэн ойлголт ч өгөх гэсэн юм биш. Чоно агнах аргын олон талыг ч нэгтгэх гэсэн юм биш. Тэр ч байтугай бэлтрэг Доржийн бүрэн түүхийг ч хүүрнэх зорилго тавиагүй юм. Энэ тууж бол нэгэн анчин хүний амьдралд тохиолдсон аймшигтай, өшилтэй, хөгтэй, осолтой, сонирхолтой, өлзийтэй, мэдүүштэй, сургамжтай учрал тохиолын зарим хэсэг юм. Харин энэ туужид, алдарт анчин Доржийн ан гөрөөний уйгагүй их хөдөлмөр зүтгэлийн заримыг нь орхигдуулсан байж мэднэ. Дорж өөрөө энэ туужийг уншиг. Тэгээд намайг дуудаг. Дутуу ба буруу зөрүү бичсэн зүйлийн тухай Дорж чин сэтгэлийнхээ санал зөвлөгөөг өгвөл нэгэнт өдий зэрэгтэй зүйлийг бичсэн зохиолч би тэрхүү дутагдлаа засаж залруулан туужаа улам сайжруулахын тулд дахин үзэг цаасаа барин суухдаа хэзээд бэлэн байна.

	Эрхэм хүндэт Дорж тандаа урт насалж удаан жаргахыг ерөөе.

	 

	Төгсөв

	1971 оны 11—12 дугаар сар

	Улаанбаатар хот.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын гарчиг :

	 

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	 

	МОНГОЛ ТУУЖ

	Өрөлтөд 1988-4-8

	Хэвлэлтэд 1988-5-20

	Цаасны хэмжээ 84X108/32.

	Өндөр хэвлэлийн цаас № 1.

	Үсэг: Утга зохиолын.

	Хх 20,5  

	Хнх 34,44 

	Тх 

	Хэвлэсэн тоо. 12000 

	ХГ № 326/87. 

	Зах. № 84 

	 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

	Улаанбаатар—46. Шмералийн гудамж. 2

